
ᑭᕙᓐ ᐅ'ᐳᕋᐃᐊᓐ, ᓯᕗᓕᖅᑎ ᐹᓪ ᐅᑲᓕᖅ, ᒥᓂᔅᑕ ᐃᐊᑦ ᐲᑯ, ᔪᕋᐃᐊᔅ ᐳᑭᕐᓇᒃ, ᒥᓂᔅᑕ ᒪᓃᑦᑐᖅ ᑖᒻᓴᓐ, 
ᕼᐊᓐᑕ ᑐᑐ, ᐅᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ: ᒥᔅ ᐅᐃᓕᐊᒻᔅ, ᑐᒃᓯᐊᖅᑎᑦᑎᓚᐅᕆᑦᑐᖅ? 
 
>>ᑐᒃᓯᐊᕐᓂᖅ 
 
ᐅᖃᖅᑎ: ᐅᓪᓗᑯᑦ. ᐅᓐᓄᑦᑎᐊᕙᒃᑯᑦ ᓯᕗᓕᖅᑏ ᒪᓕᒐᓕᐅᖅᑏᓪᓗ. ᓈᓴᐅᑖ 2, ᒥᓂᔅᑕᐃᑦ ᐅᓂᒃᑳᖏᑦ. 
ᓯᕗᓕᖅᑏ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᓂᒃᑳᖓᑦ 026-1(6): ᐅᖃᐅᓯᓕᕆᓂᕐᒧᑦ ᐊᕙᓗᒥᐅᑕᐃᑦ - ᓄᓇᕗᒻᒥ ᒪᒃᑯᑦᑐᓂᒃ 
ᖃᐅᔨᒋᐊᖅᑏᑦ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐅᐱᒍᓱᑦᑐᒻᒪᕆᐅᓪᓗᖓ ᐅᓪᓗᒥ ᓂᑯᕕᑉᐳᖓ 
ᒪᓕᒐᓕᐅᕐᕕᒻᒥᑦ ᐅᖃᐅᓯᖃᕈᒪᓪᓗᖓ ᐊᐅᓚᓂᖃᑦᑎᐊᖅᑐᒻᒪᕆᐅᓚᐅᖅᑐᒥᑦ ᐅᕙᖓ ᐱᓕᕆᕝᕕᖓᓐᓄᑦ 
ᑮᓇᐅᔭᖃᖅᑎᑕᐅᓪᓗᓂ ᐃᑉᐱᐊᕐᔪᒻᒥ. 
 
ᓄᓇᕗᒻᒥ ᒪᒃᑯᑦᑐᓂᒃ ᐅᖃᖃᑎᖃᖃᑦᑕᕐᓂᖅ, ᑮᓇᐅᔭᓕᐅᕋᓱᐊᓐᖏᑦᑐᑦ ᓄᓇᓕᒻᒥᐅᓄᑦ ᒪᒃᑯᑦᑐᓄᑦ 
ᐃᑉᐱᐊᕐᔪᒻᒥ ᑮᓇᐅᔭᖅᑖᓚᐅᖅᐳᑦ ᐱᓕᕆᐊᒧᑦ ᑮᓇᐅᔭᖃᖅᑎᑕᐅᓪᓗᑎᒃ ᐃᓕᖅᑯᓯᑐᖃᓕᕆᔨᒃᑯᓐᓄᑦ ᐊᑖᓂ 
ᐃᓄᑦᑎᑐᑦ ᐱᓕᕆᐊᔅᓴᐃᑦ ᐅᖃᐅᓯᕐᓄᑦ ᐃᓕᑕᕆᔭᐅᓯᒪᔪᓄᑦ ᐊᖏᕈᑎᒃᑯᑦ ᐋᖅᑮᖁᓪᓗᒋᑦ ᐱᖓᓱᓂᑦ 
ᐊᕙᓗᒥᐅᑕᓂᒃ ᑎᑎᖅᑲᓂᒃ ᐱᔭᖏᖅᓴᐃᔪᓂᒃ ᐊᒻᒪ ᓴᐳᔾᔨᔾᔪᑕᐅᔪᓂᒃ ᐅᖃᐅᓯᑦᑎᓐᓂᑦ. 
 
ᐅᖃᐅᓯᖃᕈᒪᕗᖓ ᐅᓂᒃᑳᕐᒥᒃ ᐃᓕᔅᓯᓐᓄᑦ ᖃᓄᖅ ᑕᒪᓐᓇ ᐱᓕᕆᐊᖅ ᐱᒋᐊᖅᑎᑕᐅᓚᐅᕐᒪᖔᖅ.  
ᐃᓚᖏᓐᓂᑦ ᑲᑎᒪᓂᖃᖅᑎᓪᓗᒋᑦ, ᐱᒻᒪᕆᐅᔪᓂᒃ ᐃᓱᒫᓘᑎᖃᓚᐅᕐᒪᑕ ᐃᓄᑦᑎᑐᑦ ᐅᖃᐅᓯᐅᑉ ᒥᔅᓵᓄᑦ ᐊᒻᒪ 
ᓴᐳᔾᔭᐅᒋᐊᖃᕐᓂᖓᓄᑦ.  ᐊᒥᓱᑦ ᐃᓱᒪᒋᔭᐅᔪᑦ ᐅᖃᐅᓯᐅᓚᐅᖅᐳᑦ ᖃᓄᐃᒋᐊᕈᓐᓇᕐᒪᖔᑕ ᑕᒪᑐᒥᖓ 
ᓄᖅᑲᖅᑎᑦᑎᒐᓱᐊᖅᑐᑎᒃ.  ᑕᒪᒃᑯᐊ ᒪᒃᑯᑦᑐᐃᑦ ᐱᐅᓂᖃᑦᑎᐊᖅᑐᒥᒃ ᓴᖅᑮᔪᒪᓚᐅᕐᒪᑕ ᐊᑯᓂᐅᓂᐊᖅᑐᖅ 
ᓴᖅᑭᔮᕐᓂᐊᖅᑐᒥᒃ.  ᐃᓱᒪᒋᔭᐅᓂᖓ ᐋᖅᑮᔪᒪᓪᓗᑎᒃ ᐊᕙᓗᒥᐅᑕᓂᒃ ᐱᖓᓱᓂᑦ ᐱᔭᖏᖅᓴᐃᓂᕐᒧᑦ, 
ᓴᐳᔾᔨᓂᕐᒧᑦ ᐊᒻᒪ ᖃᐅᔨᒃᑲᐃᒋᐊᕐᓂᕐᒧᑦ ᐃᓄᐃᑦ ᐅᖃᐅᓯᖏᓐᓂᑦ ᐅᖃᐅᓯᖃᓚᐅᖅᐳᑦ.  ᐅᓪᓗᒥᐅᔪᖅ 
ᐃᓱᒪᒋᓚᐅᖅᑕᖓᑦ ᓴᖅᑭᕐᒪᑦ ᑕᐃᒃᑯᐊ ᒪᒃᑯᑦᑐᐃᑦ ᑕᕝᕙᓃᓐᖏᒃᑲᓗᐊᖅᑎᓪᓗᒋᑦ ᓇᒻᒥᓂᖅ ᑲᑐᑎᕙᕗᑦ 
ᓴᖅᑭᔮᖅᑎᒐᓱᐊᑦᑎᐊᖅᑕᖓᑦ. 
 
ᖃᐅᔨᒪᒋᐊᖁᓪᓗᑕ ᐅᖃᐅᓯᖏᑦ ᓴᖅᑭᖁᔭᖏᑦ ᑎᑭᐅᑎᒐᓗᐊᕐᒪᖔᑕ ᓄᓇᕗᒻᒥ ᒪᒃᑯᑦᑐᓄᑦ, ᐊᕙᓗᒥᐅᑕᐃᑦ 
ᑎᑎᖅᑲᐃᑦ ᓴᖅᑭᔮᖅᑎᑕᐅᓚᐅᖅᐳᑦ ᐅᑭᐅᖅᑕᖅᑐᒥ ᐅᑭᐅᒃᑯᑦ ᐱᓐᖑᐊᕕᔾᔪᐊᕐᓂᕐᓂᑦ ᐊᒻᒪ ᓄᓇᕗᒻᒥ 
ᐃᓕᓐᓂᐊᕐᕕᓄᑦ ᐊᒻᒪ ᓄᓇᓕᓐᓂᑦ ᒐᕙᒪᒃᑯᓐᓂᑦ ᐊᒻᒪ ᑲᑐᔾᔨᖃᑎᒌᓂᑦ ᑕᖅᑭᖓᓂᑦ ᐄᐳᕈ 2002. 
 
ᐅᖃᖅᑏ, ᓴᖅᑭᔮᖅᑎᑕᐅᔪᑦ ᐊᕙᓗᒥᐅᑕᐃᑦ ᑎᑎᖅᑲᐃᑦ ᑕᑯᔭᐅᔪᓐᓇᖅᐳᑦ ᑲᑎᒪᕕᐅᑉ ᓯᓚᑖᓐᓂᑦ ᐅᓪᓗᒥ. 

ᓄᖅᑲᐅᓯᕐᓗᖓ ᑕᒪᑐᒧᖓ, ᖁᕕᐊᒋᔪᒪᕙᒃᑲ ᑕᐃᒃᑯᐊ ᐃᓚᐅᖃᑕᐅᔪᑦ ᓄᓇᕗᒻᒥ ᒪᒃᑯᑦᑐᐃᑦ 
ᐅᖃᐅᔾᔨᒋᐊᖅᑏᑦ.  ᐱᓕᕆᐊᖓᑦ ᐆᑦᑑᑎᐅᔪᓐᓇᖅᐳᖅ ᓄᓇᕗᒻᒥ ᒪᒃᑯᑦᑐᓄᑦ ᓴᖅᑭᔮᖅᑎᑦᑎᓇᓱᐊᕐᓂᕐᒧᑦ ᐊᒻᒪ 
ᐱᔭᖏᖅᓴᐃᓂᕐᒧᑦ ᐃᓄᐃᑦ ᐅᖃᐅᓯᖓᓐᓂᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕᐃᑦ ᐅᖃᐅᓯᔅᓴᖏᑦ.  ᒥᓂᔅᑕ ᑖᒻᓴᓐ. 
 
ᒥᓂᔅᑕᐃᑦ ᐅᓂᒃᑳᖓᑦ 027-1(6): ᓄᓇᕗᒻᒥ ᓄᓇᓖᑦ ᒐᕙᒪᒃᑯᖏᑕ ᑲᑐᔾᔨᖃᑎᒌᖏᑕ 
ᐊᕐᕌᒍᑕᒫᖅᓯᐅᒻᒥᑦ ᑲᑎᒪᓐᓇᖅ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐅᖃᖅᑏ, ᐅᑎᕋᑖᓚᐅᕋᒪ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ ᒐᕙᒪᒃᑯᓐᓄᑦ 
ᐊᕐᕌᒍᑕᒫᖅᓯᐅᑦ ᑲᑎᒪᓐᓇᖓᓐᓂᑦ, ᐱᓇᓱᐊᕈᓯᐅᓚᐅᖅᑐᒥ ᐋᑐᕚᒥ. 
 
ᓄᓇᕗᒻᒥ ᓄᓇᓖᑦ ᑭᒡᒐᑐᖅᑕᐅᑦᑎᐊᖅᑐᒻᒪᕆᐅᓚᐅᖅᐳᑦ ᐊᒻᒪ ᐱᓇᓱᐊᕈᓯᕐᒥᑦ ᐱᓕᕆᐊᖃᖅᑐᒻᒪᕆᐅᓚᐅᖅᐳᑦ 
ᐊᒥᓱᓂᒃ, ᐅᖃᖅᑏ.  
 
ᓯᕗᓪᓕᖅᐹᒥ ᐅᖃᖅᑏ, ᖁᕕᐊᒋᔪᒪᕙᒃᑲ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ ᒐᕙᒪᒃᑯᓐᓄᑦ 
ᐊᐅᓚᑦᑎᑦᑎᐊᖅᑐᒻᒪᕆᐅᓚᐅᕐᒪᑕ ᐊᐅᓚᓂᖃᑦᑎᐊᖅᑐᑎᓪᓗ ᑲᑎᒪᓐᓇᐅᔪᑦ.  ᐅᔨᒪᕗᖓ ᐊᖏᔪᒻᒪᕆᐅᒻᒪᑕ 
ᐱᓕᕆᐊᔅᓴᐃᑦ ᐅᐸᓗᖓᐃᖅᓯᓂᕐᒧᑦ ᑕᒪᑐᒥᖓ ᑲᑎᒪᓐᓇᕐᒥᑦ ᐊᒻᒪ ᓇᓗᓇᓚᐅᓐᖏᓚᖅ ᓄᓇᕗᒻᒥ 
ᑲᑐᔾᔨᖃᑎᒌᑦ ᓄᓇᓕᓐᓂ ᒐᕙᒪᒃᑯᓐᓄᑦ ᓴᖅᑮᓚᐅᕐᒪᑕ ᑕᒪᑐᒥᖓ ᐋᑐᕚᒥ. 
 
ᐊᒥᓱᑲᓪᓚᐃᑦ ᑲᓇᑕᒥ ᑲᑎᒪᕕᕐᔪᐊᕐᒦᓐᖔᓚᐅᖅᐳᑦ ᐅᐸᑦᑐᑎᒃ ᑲᑎᒪᓐᓇᕐᓄᑦ ᓄᓇᕗᒻᒥ ᑲᑐᔾᔨᖃᑎᒌᑦ 
ᓄᓇᓕᓐᓂ ᒐᕙᒪᒃᑯᓐᓄᑦ ᐊᕐᕌᒍᑕᒫᖅᓯᐅᑦ ᑲᑎᒪᓐᓇᕐᒥᑦ ᑲᑎᖃᑎᖃᕆᐊᖅᑐᖅᑐᑎᒃ ᑲᑎᒪᔨᓂᒃ ᐅᕝᕙᓘᓐᓃᑦ 
ᐅᓂᒃᑳᕆᐊᖅᑐᖅᑐᑎᒃ.  ᐅᑯᐊᖑᓚᐅᖅᐳᑦ: 
 

• ᒥᓂᔅᑕ ᐃᓄᓕᕆᔨᑐᖃᒃᑯᓐᓄᑦ, ᒥᓂᔅᑕ ᕌᐳᑦ ᓈᓪᑦ 
• ᒥᓂᔅᑕ ᓴᓇᔪᓕᕆᔨᒃᑯᓐᓄᑦ, ᒥᓂᔅᑕ ᑖᓐ ᕘᑐᕆᐊ; 
• ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᐊᔾᔨᒌᓐᖏᑦᑐᓄᑦ ᐃᓕᖅᑯᓯᑐᖃᖃᖅᑐᓄᑦ ᐊᒻᒪ 

ᐃᓕᑕᕆᔭᐅᓂᖏᓐᓄᑦ ᐊᕐᓇᐃᑦ, ᑲᓛᑕᑦ ᕗᕌᑦᓵ; 
• ᒥᓂᔅᑕ ᑲᓇᑕᒥ ᑮᓇᐅᔭᓕᕆᓂᕐᒧᑦ, ᒥᓂᔅᑕ ᐃᓕᓄᐊ ᑳᑉᓚᓐ; ᐊᒻᒪ 
• ᑲᓇᑕᒥ ᑲᑎᒪᔨᕐᔪᐊᕗᑦ ᓄᓇᕗᒻᒧᑦ, ᓈᓐᓯ ᖃᕆᑕᖅ-ᓕᓐᑎᐅᓪ 

 
ᐅᐸᓐᓂᕆᓚᐅᖅᑕᖏᑦ ᐊᒻᒪ ᐱᖃᑕᐅᓂᕆᓚᐅᖅᑕᖏᑦ ᐅᖃᖅᑏ, ᐃᑲᔫᑎᖃᖅᑐᒻᒪᕆᐅᓚᐅᖅᐳᑦ 
ᓴᖅᑭᔮᖅᑎᑦᑎᔾᔪᑕᐅᓪᓗᓪᓂ ᓄᓇᕗᒻᒥ ᒐᕙᒪᑐᖃᒃᑯᓐᓄᑦ ᑕᑯᓐᓇᖅᑕᐅᓪᓗᑎᒃ. 
 
ᑭᖑᓪᓕᖅᐹᒥ, ᐅᖃᖅᑏ, ᑭᓯᐊᓂ ᐱᒻᒪᕆᐅᓪᓗᓂ, ᓄᑖᓐᖑᖅᑕᐅᓂᖓ ᐱᓕᕆᐊᖃᕈᒪᓃᑦ ᑯᐊᐳᕋᐃᓴᒃᑯᓐᓄᑦ 
ᐊᒻᒪ ᑲᑐᔾᔨᖃᑎᒌᓐᓂᕐᒧᑦ ᐱᓇᓱᐊᕈᓯᐅᓚᐅᖅᑐᒥ ᓄᓇᖠᑦᑎᓐᓂᑦ ᐊᒻᒪ ᐅᕙᑦᑎᓐᓂᑦ. 
 
ᐅᖃᖅᑏ, ᖁᕕᐊᒋᔪᒪᕙᒃᑲ ᓂᕈᐊᖅᑕᐅᕋᑖᓚᐅᖅᑐᑦ ᐊᐅᓚᑦᑎᔨᐅᓕᖅᑐᑦ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ 
ᒐᕙᒪᒃᑯᓐᓄᑦ. 
 

• ᐊᖏᔪᖅᑳᖅ ᑮᑦ ᐲᑐᓴᓐ ᐃᖃᓗᑦᑑᑦᑎᐊᕐᒥᐅᖅ; 
• ᐊᖏᔪᖅᑳᑉ ᑐᖏᓕᐊ ᔪᐊᓇᓯ ᐊᑯᒪᓕᒃ ᐃᑉᐱᐊᕐᔪᒻᒥᐅᖅ; 
• ᑐᑭᒧᐊᖅᑎ ᕿᑭᖅᑖᓗᒻᒧᑦ, ᓘᑎ ᑑᒪᓯ ᕿᑭᖅᑕᕐᔪᐊᕐᒥᐅᖅ 

• ᑐᑭᒧᐊᖅᑎ ᑭᕙᓪᓕᕐᒧᑦ, ᑕᐃᕕᑎ ᐊᓚᕋᓚᒃ ᐊᕐᕕᐊᕐᒥᐅᖅ; ᐊᒻᒪ 
• ᑐᑭᒧᐊᖅᑎ ᕿᑎᕐᒥᐅᓄᑦ ᔅᑖᓐᓕ ᐊᓇᑉᓚᒃ ᖁᕐᓗᖅᑐᕐᒥᐅᖅ. 

 
ᓄᖅᑲᐅᓯᕐᓗᖓ ᐅᖃᖅᑏ, ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ ᐱᓕᕆᐊᖃᕈᒪᑦᑎᐊᖅᐳᑦ 
ᑲᑐᔾᔨᖃᑎᖃᕐᓗᑎᒃ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ ᒐᕙᒪᒃᑯᓐᓄᑦ ᕼᐋᒻᒪᓚᐅᔪᓂᑦ ᐊᒻᒪ ᓄᓇᓕᓐᓂᑦ 
ᐃᑲᔪᖅᑕᐅᖁᓪᓗᒋᑦ ᓄᓇᕗᒻᒥᐅᑦ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕᐃᑦ ᐅᖃᐅᓯᔅᓴᖏᑦ.  ᒥᓂᔅᑕᐃᑦ ᐅᖃᐅᓯᔅᓴᖏᓐᓂᒃ ᓱᓕ ᐱᑕᖃᖅᐹ?  
ᑲᑎᒪᔾᔪᑎᔅᓴᖅ 3.  ᒥᓕᒐᓕᐅᖅᑏᑦ ᐅᖃᐅᓯᔅᓴᖏᑦ.  ᒪᒃᓚᐃᓐ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᓂᒃᑳᖓᑦ 098–1(6): ᐊᒥᓱᑦ ᓄᓇᕗᒻᒥᐅᑦ ᐃᖅᑲᓇᐃᔭᓕᖅᑐᑦ 
 
ᒪᒃᓚᐃᓐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐅᓪᓗᒥ ᐅᖃᐅᓯᖃᕈᒪᕗᖓ ᐊᑦᑐᐃᓂᖃᖅᑐᒥᒃ ᒐᕙᒪᐅᔪᓕᒫᒥᒃ.  
ᐱᔾᔪᑎᒋᓪᓗᒍ ᐊᒥᓱᑦ ᐃᖅᑲᓇᐃᔭᖃᑦᑕᓕᕐᓂᖏᑦ ᒐᕙᒪᒃᑯᓐᓄᑦ ᓄᓇᕗᒻᒥ ᐃᖅᑲᓇᐃᔭᖅᑏᑦ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ ᐊᔾᔨᐅᓐᖏᑦᑐᒥᒃ ᑐᓐᖓᓇᓚᑦᑎᐊᕋᑦᑕ ᑕᒫᓂ ᓄᓇᖃᖅᑐᒍᑦ ᐊᔾᔨᐅᓐᖏᑦᑐᒥᑦ 
ᓄᓇᐅᔪᒥᒃ ᐊᖏᕐᕋᕆᓂᕋᖅᑕᑎᓐᓂᑦ.  ᓯᓚᐅᑉ ᐊᓯᐊᒍᑦ ᐱᔾᔪᑎᖃᖅᐳᑦ ᐊᓯᖏᓐᓂᑦ ᐅᖓᓯᑦᑐᒥᐅᑕᐅᓪᓗᑕ 
ᐃᓅᓇᓱᐊᕐᓂᕐᒧᑦ ᐊᔅᓱᕈᕐᓇᖅᑐᓂᒃ ᐃᓚᖏᓐᓄᑦ. 
 
ᐅᖃᖅᑏ, ᐅᑉᐱᕈᓱᑉᐳᖓ ᑕᒪᓐᓇ ᐃᓚᖓᒍᑦ ᐱᔾᔪᑎᖃᖅᑐᒋᓪᓗᒍ ᐊᒥᓲᒻᒪᑕ ᐃᖅᑲᓇᐃᔭᓕᖅᑐᑦ ᓄᓇᕗᒻᒥ 
ᒐᕙᒪᒃᑯᓐᓂᑦ.  ᐃᖅᑲᓇᐃᔭᓕᖅᑎᑦᑎᒐᐃᒻᒪᑕ ᖃᓪᓗᓈᑦ ᓄᓇᖓᓐᓃᓐᖔᖅᑐᓂᒃ ᐃᖅᑲᓇᐃᔮᔅᓴᓂᒃ ᑕᒫᓂ, 
ᖃᐅᔨᒪᓗᐊᖅᐸᓐᖏᓚᑦ ᐊᒥᓱᑦ ᐊᔅᓱᕈᕐᓇᖅᑐᓂᒃ ᐊᑐᖅᐸᑕᑦᑎᓐᓂᒃ ᑕᒫᓂ. 
 
ᐅᖃᖅᑏ, ᑕᒪᓐᓇ ᐱᔾᔪᑎᔅᓴᒃᑲᓐᓂᐅᕗᖅ ᒐᕙᒪᒃᑯᑦ ᑕᑯᓐᓇᕐᓂᖅᓴᐅᒋᐊᖃᕐᓂᖏᑦ ᐅᑭᐅᖅᑕᖅᑐᒥᐅᓂᒃ 
ᐃᖅᑲᓇᐃᔭᖅᑎᑦᑎᖃᑦᑕᕐᓗᑎᒃ.  ᐅᖃᖅᑏ, ᐅᖃᐅᓯᖃᖅᐳᖓ ᑕᐃᒃᑯᓂᖓ ᐃᓅᓯᖅᑖᕈᒪᔪᓂᒃ 
ᐅᑭᐅᖅᑕᖅᑐᒥᐅᖑᓕᕐᓗᑎᒃ, ᑮᓇᐅᔭᓕᐅᓵᑐᐃᓐᓇᕈᒪᓐᖏᑦᑐᓂᒃ.  ᑕᒪᒃᑯᐊ ᐊᑦᑕᑎᒋᔪᓐᓇᑦᑎᐊᖅᐸᕗᑦ 
ᐃᖅᑲᓇᐃᔮᒥᓂᒃ ᑎᒍᒥᐊᖅᓰᓐᓇᕐᓂᐊᕐᓗᑎᒃ ᐅᑭᐅᖅᑕᖅᑐᒦᖏᓐᓇᕐᓂᐊᖅᑐᑦ. 
 
ᑕᐃᒪᐃᒻᒪᑦ, ᐅᖃᖅᑏ, ᐃᒻᒥᓄᑦ ᐊᐱᕆᕙᑉᐳᖓ ᓱᒻᒪᑦ ᐃᖅᑲᓇᐃᔭᖅᑎᑦᑎᓗᐊᖅᐸᓐᖏᒻᒪᖔᑕ 
ᐅᑭᐅᖅᑕᖅᑐᒥᐅᓂᒃ ᑭᐅᔾᔪᑎᖓᓗ ᐱᒡᒐᓇᓐᖏᓚᖅ; ᐃᓕᓐᓂᐊᖅᑎᑦᑎᓂᖅ.  ᑕᒪᓐᓇᓗ ᐅᖃᐅᓯᕆᕙᑦᑐᑎᒍ 
ᒪᓕᒐᓕᐅᖅᑏᑦ ᑲᑎᒪᖃᓂᖃᕐᓂᑦᑕᒫᑦ.  ᒪᓕᒐᓕᐅᖅᑎᐅᖃᑎᒐ ᖁᕐᓗᖅᑐᕐᒥᐅᖅ ᐅᖃᐅᓯᖃᓚᐅᕐᒪᑦ 
ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᖅᑎᑦᑎᓂᕐᒥᒃ, ᐅᖃᐅᓯᖃᖅᐸᑦᑐᖓᑦᑕᐅᖅ ᐅᔭᕋᓐᓂᐊᖅᑎᐅᓂᕐᒧᑦ 
ᐃᓕᓐᓂᐊᖅᑎᑦᑎᓂᕐᒥᒃ.  ᐅᖃᖅᑏ, ᒫᓐᓇᐅᔪᖅ ᒐᕙᒪᕗᑦ ᐃᓕᓐᓂᐊᖅᑎᑦᑎᓂᕐᒥᒃ ᐱᒻᒪᕆᐅᑎᑦᑎᒋᐊᖃᓕᕐᒪᑦ 
ᑮᓇᐅᔭᓕᐅᖁᓪᓗᑕ ᓄᓇᕗᒻᒥ. 
 
ᐅᖃᖅᑏ, ᐊᔭᐅᑦᑎᐊᖅᐸᕋ ᒐᕙᒪᕗᑦ ᑕᑯᓐᓇᕆᐊᒃᑲᓐᓂᖁᓪᓗᒍ ᓴᖅᑭᐊᑎᑦᑎᓂᕐᒥᒃ ᐃᖅᑲᓇᐃᔮᔅᓴᓂᒃ 
ᓄᓇᕗᒻᒥ ᐱᔾᔪᑎᖃᖅᑐᓄᑦ ᓄᓇᕗᒻᒧᑦ.  ᐅᖃᖅᑏ, ᐃᓱᐊᓂᑦ ᐅᖃᕈᒪᕗᖓ ᐅᖃᓕᒫᓚᐅᕋᒃᑭᑦ 
ᓄᓇᖃᖅᑳᖅᓯᒪᔪᓄᑦ ᐱᕙᓪᓕᐊᔪᑦ, ᐃᖅᑲᓇᐃᔮᔅᓴᖅᑕᖃᓪᓚᕆᑦᑐᑦ, ᐱᔭᐅᔪᓐᓇᖅᑐᑦ.  ᐅᖃᐅᓯᖃᓐᖏᓚᖓ 
ᑖᔅᓱᒥᖓ ᐱᕙᓪᓕᐊᔪᓃᑦᑐᓂᒃ, ᐅᖃᐅᓯᖃᖅᐳᖓ ᐱᑕᖃᓪᓚᕆᑦᑐᓂᒃ ᐃᖅᑲᓇᐃᔮᔅᓴᓂᒃ.  
ᐱᑕᖃᓪᓚᕆᓐᓂᕋᐃᔪᒪᒐᓗᐊᖅᐳᖓ ᐃᖅᑲᓇᐃᔮᓂᒃ ᓄᓇᑦᑎᓐᓂᑦ ᑕᐃᒃᑯᓄᖓ ᐅᕙᓐᓅᖅᐸᑦᑐᓄᑦ 
ᐃᖅᑲᓇᐃᔮᔅᓴᖅᓯᐅᖅᑐᑎᒃ ᖃᐅᑕᒫᑦ. 

ᐊᓯᒃᑲᓐᓂᐊ ᐅᖃᖅᑏ, ᓈᓚᐅᑎᒃᑯᑦ ᐅᓪᓈᖅ ᑐᓵᖅᑲᐅᒐᒪ, ᐊᑭᖃᕐᒪᑦ $50-ᑕᐅᓴᓂᒃ 
ᐃᖅᑲᓇᐃᔭᓕᖅᑎᑦᑎᓂᖅ ᖃᓪᓗᓈᑦ ᓄᓇᖓᓐᓂᑦ ᑕᒫᓃᓐᖏᑦᑐᒥᑦ, ᓄᓇᕗᒻᒦᖏᓐᓇᖏᑦᑐᓂᒃ.  ᑕᒪᓐᓇ 
ᐱᐅᓐᖏᑦᑐᒻᒪᕆᐅᕗᖅ.  ᑕᑯᓐᓇᕈᑦᑎᒍ ᐃᖅᑲᓇᐃᔭᖅᑎᑦᑎᓂᕐᒧᑦ ᑮᓇᐅᔭᐃᑦ ᐅᕙᒍᑦ ᐃᓄᖁᑎᖏᓐᓂᑦ 
ᓄᓇᓕᑦᑎᓐᒥᓂᑦ, ᐱᐅᓂᖅᓴᒻᒪᕆᐅᒐᔭᖅᐳᑦ ᓄᓇᕗᒻᒦᓐᓂᖅᐸᑕ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᓂᒃᑳᖏᑦ. ᑐᑐ.  
 
ᒪᓕᒐᓕᐅᖅᑏᑦ ᐅᓂᒃᑳᖓᑦ 099–1(6): ᒪᑐᐃᙶᕐᕕᖃᑦᑎᐊᕐᓂᖅ ᐊᒻᒪ ᐸᓯᔭᒃᓴᐅᔪᓐᓇᕐᓂᖅ - 
ᐅᖅᓱᑦᑎᐊᕙᐅᖏᑦᑐᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑏ ᐅᖃᖅᑏ, ᓂᑯᕕᑦᑐᖓ ᐅᓪᓗᒥ ᐅᖃᐅᓯᖃᕈᒪᓪᓗᖓ ᒪᑐᐃᙶᕐᕕᖃᑦᑎᐊᕐᓂᕐᒥᑦ 
ᐸᓯᔭᒃᓴᐅᔪᓐᓴᕐᓂᕐᒥᓪᓗ. ᐅᓪᓗᐃᑦ ᖃᔅᓯᒐᓚᐃᑦ ᐊᓂᒍᖅᑐᓂᑦ ᐊᒃᓱᑲᓪᓚᒃ ᐱᔾᔪᑕᐅᖏᓐᓇᓕᑉᒪᑦ 
ᐅᖅᓱᑦᑎᐊᕙᐅᖏᑦᑐᑦ ᓄᓇᕘᒥᑦ.  
 
ᐄᓛᒃ, ᑕᒪᓐᓇ ᐱᔾᔪᑕᐅᑲᑕᒻᒪᕆᓕᕐᒪᑦ ᑲᓇᑕᒥ ᐱᕙᓪᓕᐊᔪᓕᕆᔨᓄᑦ. ᐅᖃᖅᑏ, ᐱᓇᓱᐊᕈᓯᕆᓚᐅᖅᑕᑦᑎᓐᓂ 
ᐅᖃᐅᓯᐅᓚᐅᕐᑐᖅ ᒪᓕᒐᓕᐅᕐᕕᒻᒥ ᓱᓕᑦᑎᐊᓚᐅᕐᒪᑦ: ᐱᒻᒪᕆᐅᓪᓗᓂ ᐊᑲᐅᙱᓕᐅᕈᑎᔪᖅ 
ᐅᔾᔨᕆᔭᐅᓯᒪᓕᕐᒪᑦ ᓄᓇᕘᒥᐅᓄᑦ, ᒐᕙᒪᒃᑯᓐᓄᑦ ᐃᓕᑕᕆᔭᐅᓯᒪᓕᕐᒪᑦ ᐅᔾᔨᕆᔭᐅᓯᒪᓕᖅᑐᓂᓗ 
ᐃᓱᒫᓘᑕᐅᔪᑦ ᓱᓕᓂᖏᓐᓂ. ᐋᖅᑭᒋᐊᖅᑕᐅᕙᓪᓕᐊᓇᓱᓕᖅᑐᓂᓗ ᐊᒻᒪ ᑕᐃᒪᐃᒃᑲᓐᓂᖅᑕᐅᓕᓇᓱᓐᓂᕐᒧᑦ 
ᐱᓕᕆᕙᓪᓕᐊᓇᓱᓕᖅᑐᑎᒃ.  
 
ᐅᖃᖅᑏ, ᐅᐱᒋᑦᑎᐊᖅᐸᕋ ᓯᕗᓕᖅᑎ ᐊᒻᒪ ᒥᓂᔅᑕᖓ ᓴᓇᔪᓕᕆᔨᒃᑯᑦ ᐱᓕᕆᓂᕆᓚᐅᖅᑕᖏᓐᓄᑦ 
ᐅᖃᐅᓯᕆᖃᑦᑕᓚᐅᖅᑕᖏᓐᓄᓪᓗ ᐱᓇᓱᐊᕈᓯᕆᓚᐅᖅᑕᑦᑎᓐᓂ. ᑕᑯᐃᓐᓇᓗᐊᓲᖒᒐᑦᑕ ᑕᒫᓂ ᑲᓇᑕᒥ 
ᒐᕙᒪᐅᔪᓂᑦ ᑲᐃᕙᑎᑦᑎᑐᐃᓐᓇᖃᑦᑕᖅᑎᓪᓗᒋᑦ ᐊᒻᒪ ᐸᓯᔭᒃᓴᐅᖏᓐᓂᕋᖅᑐᓂᑦ ᒪᓕᒃᑐᓂ ᐱᓪᓚᕆᐅᓂᖓᓂᒃ 
ᖃᓄᐃᓐᓂᐅᔫᑉ, ᐅᕝᕙᓘᓐᓃᑦ ᐊᑦᑕᕐᓇᑐᐃᓐᓇᕆᐊᖃᕐᓂᖓᓂᒃ ᑭᒃᑯᑐᐃᓐᓇᕐᓄᑦ.  
 
ᐅᖃᖅᑏ, ᐃᓚᒐᑦ ᓴᙱᓂᐅᔫᑉ ᓂᕈᐊᕈᓐᓇᖅᑕᒥᒃ ᒐᕙᒪᖃᕐᓂᕐᒥᑦ ᓄᓇᕘᒥᑦ ᐅᔾᔨᕈᓱᖃᑦᑕᕐᓂᖅ 
ᐊᑲᐅᙱᓕᐅᕈᑎᓗᐊᖅᑐᑦ ᐊᒻᒪ ᐊᒃᓱᕈᕐᓇᕈᑎᓗᐊᖅᑐᑦ ᐱᑕᖃᓲᖑᓂᖏᓐᓂ ᓴᙱᓂᖃᕐᓂᕐᒥᑦ 
ᓴᙲᓗᐊᕐᓂᕐᒥᐅᖏᑦᑐᖅ.  
 
ᐅᖃᖅᑏ, ᐱᓇᓱᐊᕈᓯᐅᓂᐊᖅᑐᒥ ᒪᕐᕉᖕᓂᒡᓘᓐᓃᑦ ᐊᒡᒋᖅᑐᓂᑦ, ᓂᕆᐅᑉᐳᖓ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ 
ᑭᐅᔭᐅᓇᓱᖃᑦᑕᕐᓂᐊᕋᓱᒋᓪᓗᒋᑦ ᐱᒻᒪᕆᐅᔪᓄᑦ ᐊᐱᖅᑯᓯᐅᔪᓄᑦ ᐱᔾᔪᑕᐅᓗᓂ ᐅᖅᓱᐊᓗᒃ. ᓂᕆᐅᑉᐳᖓ 
ᑕᐅᖅᓰᖃᑎᒌᖃᑦᑕᕐᓂᐅᓂᐊᕐᑐᖅ ᒪᓕᒃᑐᓂᑦ ᐊᑐᐊᕆᐊᖃᖅᑐᓂᑦ ᒪᑐᐃᙶᕐᕕᖃᑦᑎᐊᕐᓂᕐᒥᑦ ᐊᒻᒪ 
ᐸᓯᔭᒃᓴᐅᓂᕐᒥᑦ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᓂᒃᑳᖏᑦ. ᒪᓕᒐᓕᐅᖅᑏᑦ ᐅᓂᒃᑳᒃᓴᖃᖅᐸᑦ? ᐃᖅᑭᑦᑐᖅ.  
 
ᒪᓕᒐᓕᐅᖅᑏᑦ ᐅᓂᒃᑳᖓᑦ 100–1(6): ᐃᓄᓕᕆᔨᓂᑦ ᐃᓅᓯᓕᕆᔨᓂᓪᓗ ᐃᖅᑲᓇᐃᔭᖅᑎᑖᖃᑦᑕᕐᓂᕐᒧᑦ 
ᐊᑐᐊᒐᐃᑦ 
 
ᐃᖅᑭᑦᑐᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᐅᖃᐅᓯᖃᕋᓱᒃᑐᖓ 
ᐅᖃᐅᓯᕆᖃᑦᑕᖅᓯᒪᔭᓐᓂᒃ ᐊᑯᓂᐅᓕᕐᑐᖅ ᑕᐃᒪᐃᓕᖓᑎᑐᐃᓐᓇᕈᒪᖏᓐᓇᒃᑯ 
ᓇᓗᓇᐃᑦᑎᐊᒃᑲᓐᓂᕋᓱᖕᓂᐊᖅᑕᕋ. ᐃᓅᓯᕗᑦ ᐃᓅᓪᓗᑕ ᐊᔾᔨᐅᖏᒻᒪᑦ ᑭᒃᑯᑐᐃᓐᓇᕐᓄᓪᓗ ᑕᒪᓐᓇ 
ᐅᔾᔨᕆᔭᐅᔭᕆᐊᖃᖅᑐᓂ.  

ᒫᓐᓇ ᓄᓇᕘᖃᓕᖅᑎᓪᓗᑕ, ᒐᕙᒪᑐᖃᒃᑯᑦ ᑐᓂᓯᖃᑦᑕᓂᕐᒥᑦ ᐱᔪᓐᓇᕐᓂᐅᔪᓂᑦ ᒐᕙᒪᒋᔭᑦᑎᓐᓄᑦ, ᑭᓯᐊᓂᓕ 
ᑖᒃᑯᐊ ᐱᔪᓐᓇᕐᓂᐅᔪᑦ ᓄᓇ.ᕗᑉ ᐃᓗᐊᓄᐊᓐᓇᖅ ᑐᕌᖓᖅᑰᔨᖃᑦᑕᕐᒪᑕ, ᑖᒃᑯᐊ ᐱᔪᓐᓇᕐᓂᐅᔪᑦ 
ᓄᓇᓕᖕᓄᐊᖅᑕᐅᖃᑦᑕᕆᐊᖃᕋᓗᐊᕐᒪᑕ ᐊᐅᓚᑦᑎᔪᓐᓇᖁᓪᓗᒋᑦ ᐋᖅᑭᒃᓱᖅᑕᐅᓯᒪᔪᓂᑦ 
ᐊᒃᑐᐃᓂᖃᖃᑦᑕᖅᑐᓂᑦ ᐃᓅᓯᖏᓐᓄᑦ.  
 
ᑕᐃᒫᒃ ᐅᖃᕈᓐᓇᕈᒪᖅᑲᐅᒐᒪ ᑎᑎᕋᖅᓯᒪᓂᐊᕐᓗᑎᒃ, ᑐᑭᓯᑦᑎᐊᕐᓂᐊᕋᔅᓯ ᑭᓱᑖᕆᐊᖃᕐᒪᖔᑦᑕ 
ᑕᕝᕙᓂᑦᑕᐃᓐᓈᖃᑎᒋᔪᒪᓪᓗᓯᓗ ᒪᒃᐱᒐᕐᒥᑦ. ᐊᓯᖏᓐᓂᑦ ᐃᓚᔭᕆᐊᖃᑐᐃᓐᓇᕆᐊᖃᖅᑐᒋᑦ ᐅᖃᐅᓯᕆᔭᒃᑲ 
ᓇᓗᓇᐃᖅᓯᑦᑎᐊᒃᑲᓐᓂᕋᓱᒡᓗᖓ, ᒐᕙᒪᒃᑯᑦ ᑐᑭᓯᑦᑎᐊᖁᓪᓗᒋᑦ ᓄᓇᓖᑦ ᐱᔪᒪᔭᖏᓐᓂᑦ.  
 
ᐅᖃᖅᑏ, ᑕᒪᑐᒪ ᐱᓇᓱᐊᕈᓯᕆᔭᑦᑕ ᐱᒋᐊᕐᓂᖅᐸᓯᐊᓂᑦ ᐅᖃᓚᐅᕋᒪ ᒪᓕᒐᓕᐅᕐᕕᒻᒥ 
ᐊᑲᐅᙱᓕᐅᕈᑎᖃᕐᓂᕋᖅᑐᑕ ᐱᔾᔪᑎᒋᓪᓗᒋᑦ ᐃᓄᓕᕆᔩᑦ, ᐊᓯᔾᔨᕆᐊᖃᖅᑕᕋᓗᐊᕗᑦ ᒪᓕᒃᑕᐅᔭᕆᐊᓖᑦ 
ᐃᓗᐊᓃᑦᑐᑦ ᒪᓕᒐᐅᑉ ᐃᓄᓕᕆᓂᕐᒧᐊᖓᔪᑦ ᑐᕌᖓᑎᑕᐅᓗᐊᕐᓂᖅᓴᐃᑦ ᐃᓄᐃᑦ ᐱᖅᑯᓯᐊᓄᑦ. ᐅᖃᖏᑦᑐᖓ 
ᐊᑭᕋᖅᑐᕐᓂᕋᕐᓗᖓ ᐃᓄᓕᕆᔨᓂᑦ ᖃᓪᓗᓈᑦ ᓄᓇᖓᓐᓂᙶᖃᑦᑕᖅᑐᓂᑦ.  
 
ᐃᓐᓇᒻᒪᕆᐅᔪᑦ ᖃᐅᔨᒪᔪᑦ, ᐊᓯᖏᓪᓗ ᐃᓄᐃᑦ ᖃᐅᔨᒪᔪᑦ ᖃᐅᔨᒪᓂᕐᒥᒃ ᓱᓕᔪᓂᒃ ᐊᒻᒪᓗ 
ᐃᓱᒪᓗᒋᓗᐊᖅᑕᒥᓂᒃ, ᐃᓅᓯᕐᒥ ᐊᒃᓱᕈᕐᓯᒪᑎᓪᓗᒋᑦ, ᓇᓗᓇᐃᕐᓯᓯᒪᓗᑎᒃ ᐃᓅᓯᑦᑎᐊᕆᓐᓂᕐᒧᑦ ᐅᕙᒍᑦᑕᐅᖅ 
ᖃᐅᔨᒪᔭᕆᐊᖃᕐᒥᒐᑦᑎᒍᑦ, ᐱᔾᔪᑎᒋᓪᓗᒍ ᖃᐅᔨᖃᑦᑕᕐᓯᒪᓪᓗᓂ ᖁᕕᐊᓇᖅᑐᓂᒃ ᐊᒻᒪᓗ ᖁᕕᐊᓇᓐᖏᑦᑐᓂᒃ 
ᐃᓅᓯᕐᒧᑦ ᐃᓕᓐᓇᕐᒪᑦ. 
 
ᐱᐅᒻᒥᔫᒐᓗᐊᖅ ᐃᓕᓐᓂᐊᕐᕕᒻᒥ ᐃᓕᓐᓂᐊᕐᓯᒪᓗᓂ ᐊᒻᒪ ᐃᓕᓐᓂᐊᖅᑎᑕᐅᓯᒪᔪᓂᒃ ᐃᓄᓯᓕᕆᔨᐅᔪᓂᒃ 
ᑭᓯᐊᓂ ᐃᓄᓯᓕᕆᔨᐅᔪᑦ ᐃᓕᓯᒪᑦᑎᐊᖁᒐᒃᑭᑦ. ᐅᖃᖅᑏ, ᒪᓕᒐᓕᐅᖅᑎᓄᑦ ᐊᖏᖅᑕᐅᔪᒪᔪᖓ ᐅᖃᐅᓯᕆᔭᕋ 
ᐱᔭᕇᕐᓂᐊᕐᓗᒍ. 
 
ᐅᖃᖅᑎ: ᒪᓕᒐᓕᐅᖅᑎᐅᔪᖅ ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᔪᖅ ᐅᖃᐅᓯᕆᔭᓂ ᐱᔭᕇᕐᓂᐊᕐᓗᓂᐅᒃ. 
ᐊᖏᓐᖏᑦᑐᖃᖅᐸ. ᐊᖏᓐᖏᑦᑐᖃᓐᖏᒻᒪᑦ. ᑲᔪᓯᒋᑦ. 
 
ᐃᖅᑭᑦᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᐊᑦᑎᐊᕈ ᐅᖃᖅᑲᐅᒐᒪ, ᐃᓄᓪᓚᕆᐅᓐᓂᕈᒪ. ᖃᐅᔨᒪᓗᖓ 
ᐃᓄᐃᑦ ᐃᓕᖅᑯᓯᑐᖃᖏᓐᓂᒃ ᐊᒻᒪᓗ ᖃᓪᓗᓇᐅᔭᕈᓐᓇᖏᒃᑯᒪ. ᐊᔪᕐᓇᑦᑎᐊᕋᔭᖅᑐᖅ ᐃᖅᑲᓇᐃᔮᒃᑕᕆᐊᒃᓴᖅ 
ᖃᓪᓗᓈᑦ ᓄᓇᖓᓐᓂ ᐱᔾᔪᑎᒋᓪᓗᒍ ᖃᓪᓗᓇᐅᔭᕈᓐᓇᖏᓐᓂᕋ ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍ, 
ᐅᖃᕋᓱᐊᖅᑐᖓ ᒐᕙᒪᒋᔭᕗᑦ ᐱᕙᓪᓕᐊᔭᕆᐊᖃᓕᕋᓗᐊᕐᒪᑕ ᐃᓄᒃᑎᑐᑦ ᐅᖃᐅᓯᐅᔪᖅ ᐃᖅᑲᓇᐃᔭᕐᕕᐅᔪᓂᒃ 
ᐅᖃᐅᓯᕆᔭᐅᓗᓂ ᒐᕙᒪᒃᑯᖏᓐᓂ. 
 
ᒐᕙᒪᒃᑯᑦ ᓴᖅᑭᔮᖅᑎᑦᑎᓐᓇᕋᓗᐊᕐᒪᑕ ᐃᖅᑲᓇᐃᔮᖑᔪᓂᒃ ᐱᔾᔪᑎᖃᖅᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᒻᒪᓗ ᐊᑐᖅᐸᒃᑐᑎ ᐊᑐᐊᒐᕆᔭᒥᓂ ᐊᒻᒪᓗ ᓴᖅᑭᔮᖅᑎᑦᑎᓇᓱᐊᕐᒪᑕ ᐃᓕᓐᓂᐊᖅᑐᓕᕆᓂᕐᒥᒃ, 
ᐋᓐᓂᐊᖅᑕᐃᓕᒪᓂᕐᒧᑦ, ᐃᖅᑲᖅᑐᐃᕕᓕᕆᓂᕐᒧᑦ ᐊᒻᒪᓗ ᑕᒪᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ 
ᓯᕗᓪᓕᖅᐸᐅᔾᔭᐅᔭᕆᐊᖃᕋᓗᐊᕐᒪᑕ. ᐊᑐᖅᑕᐅᔭᕆᐊᖃᕋᓗᐊᕐᒪᑕ ᖃᐅᔨᓂᐊᕐᒪᑕ ᐃᓄᐃᑦ ᐱᔪᓐᓇᕐᓂᖏᓐᓂᒃ. 
ᐅᖃᐅᓯᕆᑐᐃᓐᓇᕆᐊᖃᕈᓐᓃᕋᑦᑎᒍᑦ. ᐅᖃᑐᐃᓐᓇᕈᓐᓃᕐᓗᒍ ᐊᑐᓕᖅᑎᒋᐊᕐᓗᒍ. ᐊᒥᓱᐊᓗᓐᓂᒃ ᐃᓄᐃᑦ 
ᐊᔪᓐᖏᑕᖃᕐᒪᑕ ᐊᒻᒪᓗ ᑕᒪᒃᑯᐊ ᐊᑐᖅᑕᐅᔪᓐᓇᖅᑐᑎᒃ ᓄᓇᓕᐅᔪᓂ. 
 
ᖃᐅᔨᒪᔪᒍᑦ ᑕᒫᓂ, ᐅᑭᐅᖅᑕᖅᑐᒥ, ᓱᓕ ᐊᒥᓲᒻᒪᑕ ᐃᓄᐃᑦ ᖃᓪᓗᓇᐅᔭᕈᓐᓇᖏᑦᑐᑦ ᐊᒻᒪᓗ 
ᐅᖃᖃᑎᖃᕈᓐᓇᑦᑎᐊᖅᐸᖏᑦᑐᒍᑦ ᖃᓪᓗᓇᐅᔭᓱᓂᒃ ᑐᓵᔨᖃᕆᐊᖃᖃᑦᑕᕋᑦᑕ ᐊᒻᒪᓗ ᐊᑲᐅᓂᕐᓴᐅᓪᓗᓂ 
ᐃᓄᖃᑎᒋᑦᑐᓂᒃ ᐅᖃᖃᑎᒋᑦᑐᓂᒃ ᐊᓯᑦᑎᓐᓄᑦ. ᑕᒪᓐᓇ ᑐᑭᓯᔭᐅᔭᕆᐊᖃᖅᑐᖅ ᐊᒃᓱᐊᓗᒃ ᐊᔪᕐᓇᕐᒪᑦ 
ᐃᑲᔪᖅᑕᐅᓇᓱᐊᖅᑐᓂᒃ ᐃᓄᓯᓕᕆᔨᐅᔪᓄᑦ ᐅᖃᐅᓯᒃᑯᑦ ᐅᖃᓪᓚᕆᒍᓐᓇᑎᓐᓇᑦ. 

ᐃᓕᖅᑯᓯᕆᔭᕗᑦ ᐊᔾᔨᒋᓐᖏᒻᒪᒍ ᐊᒻᒪᓗ ᐃᓄᐃᑦ ᑐᑭᓯᔭᕆᐊᖃᕐᒪᑕ ᓄᓇᕗᑦ ᓇᒥᓐᓂᖏᑦ ᐊᔾᔨᒋᓐᖏᑦᑐᑦ 
ᒪᓕᒃᑐᒋᑦ ᐊᔾᔨᒌᓐᖏᓐᓇᑦᑕ. ᓴᓂᕋᔭᒻᒧᕈᕕᑦ ᐃᓪᓗᒧᑦ ᑲᓱᖅᑐᕆᐊᖃᓐᖏᑦᑐᖅ ᐃᓯᕈᒪᓗᑎᒃ. ᐃᓯᑐᐃᓐᓇᖁᔪᖅ. 
ᑭᓯᐊᓂᓕ ᖃᓪᓗᓈᑦ ᐃᓪᓗᖏᓐᓄᕈᕕᑦ, ᑲᓱᑦᑐᕆᐊᖃᖅᑐᑎᒃ ᐃᓯᓚᐅᓐᖏᓐᓂᕐᒥ ᑲᓱᑦᑐᖏᒃᑯᕕᑦ 
ᖁᐊᕐᓴᕐᓂᐅᓴᒻᒪᑕ ᓂᕆᐅᓐᖏᓪᓗᑎᒃ ᐃᓯᖅᑕᐅᒍᑎᒃ. 
 
ᑕᐃᒪᓕ, ᐅᖃᖅᑎ, ᑎᓕᐅᒃᑲᓐᓂᖅᑲᒃᑲ ᒐᕙᒪᒃᑯᑦ ᐃᓱᒪᒋᐊᖁᓗᒋᑦ ᐃᖅᑲᓇᐃᔭᑎᑖᖅᑎᑦᑎᓂᕐᒧᑦ 
ᐃᓄᓯᓕᕆᔨᐅᔪᓂᒃ ᖃᓪᓗᓇᐅᔭᕈᓐᓇᖏᑦᑐᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᓂᔅᑕ ᑲᑦᑐᒃ. 
 
ᒪᓕᒐᓕᐅᖅᑏᑦ ᐅᓂᒃᑳᖓᑦ 101-1(6): ᓇᓪᓕᒍᓱᓐᓂᖅ ᐊᕐᓗᒃᑐᖅ ᐃᓚᖏᓐᓂᒃ 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐅᖃᕆᐊᖃᓪᓚᕆᒃᑲᒪ, ᒫᓐᓇᐅᔪᖅ, 
ᑲᔪᓯᑎᓐᖏᑐᐃᓐᓇᕐᓂᐊᕐᒥᒐᑦᑎᒍᑦ ᐅᒡᒍᐊᓕᕐᓂᐊᕆᓪᓗᖓ. ᐱᔾᔪᑎᖃᖅᑐᖅ ᐅᕙᒍᑦ ᐱᖃᓐᓇᕆᔭᖓᓐᓄᑦ 
ᐅᓪᓗᒥ ᐃᓗᕕᖅᑕᐅᖅᑲᐅᔪᒧᑦ ᐃᓪᓗᕕᕐᓯᐅᕈᑎᒋᖅᑲᐅᔭᑦᑎᓐᓄᑦ. ᓯᕗᓕᖅᑎᒧᑦ ᑐᖏᓕᕆᔭᐅᕙᓚᐅᕐᒪᑦ 
ᒐᕙᒪᒋᓚᐅᖅᑕᑎᓐᓂᒃ ᓄᓇᑦᓯᐊᑉ ᒐᕙᒪᒃᑯᖏᓐᓂᑦ ᐊᒻᒪᓗ ᑭᒡᒐᖅᑐᕐᓗᒋᑦ ᓴᓂᑭᓗᐊᕐᒥᐅᑕᐅᔪᑦ 
ᑭᒡᒐᖅᑐᖅᑕᒃᑲ; ᖁᔭᓐᓇᒦᕈᒪᔭᕋ ᒎ ᐋᕐᓗᖅᑐᖅ ᑕᐃᓐᓇ ᐱᖃᑎᒋᔪᓐᓃᖅᑕᕋᓗᐊᕗᑦ. 
 
ᑭᓯᐊᓂᓕ ᐊᒃᓱᐊᓗᒃ ᐃᑲᔪᕐᓯᒪᒻᒪᑦ ᓄᓇᕗᒧᑦ, ᐱᕙᓪᓕᐊᓂᖏᓐᓄᑦ ᓄᓇᓕᐅᔪᓂ ᐱᖃᓯᐅᑎᓪᓗᒍ 
ᓴᓂᑭᓗᐊᕐᒧᑦ ᐊᒻᒪᓗ ᐃᓄᖏᓐᓄᑦ ᓄᓇᑦᓯᐊᕐᒥ ᐊᒻᒪᓗ ᓄᓇᕗᒻᒥ. ᐊᒻᒪᓗ ᑭᒡᒐᖅᑐᕐᓗᒋᑦ ᐃᓄᖏᑦ 
ᓄᓇᕗᒻᒥ, ᖁᔭᓐᓇᒦᕈᒪᔭᕋ ᒎ ᐊᕐᓗᒃᑐᖅ. 
 
ᐱᖃᑎᒋᔪᓐᓂᕐᒥᒐᑦᑎᒍᑦ ᑭᓯᐊᓂ ᖃᐅᔨᒪᔪᒍ ᑲᑎᔪᒪᕐᒥᒐᑦᑎᒍᑦ ᓯᕗᓂᑦᑎᓐᓂᒃ ᐊᒻᒪᓗ 
ᑕᐃᒪᐃᓐᓂᐊᕋᓗᐊᖅᑎᓪᓗᒍ, ᓇᓪᓕᒋᕙᕗᑦ ᓄᓕᐊᖓ ᑐᐊᑎ ᐊᒻᒪᓗ ᕿᑐᕐᖓᒋᑦ, ᐃᓱᒪᒋᕙᕗᑦ, 
ᑐᒃᓯᐊᕐᓂᑦᑎᓐᓂᒃ ᐊᒻᒪᓗ ᐆᒻᒪᑎᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᓂᒃᑳᖓᑦ 102-1(6): ᐸᓐᓂᖅᑑᒥ ᐅᑭᐊᒃᓵᒃᑯᑦ ᑲᑎᒪᓂᒃᓴᖅ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᕙᒃᑲ ᒪᓕᒐᓕᐅᖅᑎᐅᖃᑎᒃᑲ 
ᓂᕈᐊᓚᐅᕐᒪᑕ ᐸᓐᓂᖅᑑᒥᑦ ᑭᖑᓪᓕᕐᒥᑦ ᒪᓕᒐᓕᐅᖅᑏᑦ ᑲᑎᒪᕕᒋᓛᖅᑕᖓᓐᓄᑦ ᐅᑭᐊᔅᓵᖅ.  ᓇᓗᓇᓐᖏᑦᑐᖅ 
ᐸᓐᓂᖅᑑᒥᐅᑦ ᑐᓐᖓᓱᑦᑎᑦᑎᑦᑎᐊᓛᕐᒪᑕ ᒪᓕᒐᓕᐅᕐᕕᒻᒥᑦ, ᐃᓄᐃᑦ ᑕᐃᒪᐃᑉᐸᒻᒪᑕ ᓄᓇᕗᓕᒫᒥ 
ᐳᓛᕆᐊᖅᑐᖃᕋᐃᒻᒪᑦ ᓄᓇᓕᖓᓐᓄᑦ.  ᖁᕕᐊᒋᕙᒃᑲ ᓄᓇᖅᑲᑎᒃᑲ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ:  ᖁᔭᓐᓇᒦᒃ.  ᒥᓕᒐᓕᐅᖅᑏᑦ ᐅᖃᐅᓯᔅᓴᖏᑦ.  ᐃᒃᑲᕐᕆᐊᓗᒃ. 

ᒪᓕᒐᓕᐅᖅᑏᑦ ᐅᓂᒃᑳᖓᑦ 103-1(6): ᐃᖅᑲᓇᐃᔭᓕᖅᑎᑦᑎᓂᕐᒧᑦ ᒪᓕᒐᖅ ᓴᐳᔾᔨᔾᔪᑕᐅᔪᖅ ᐃᓄᓐᓂᒃ 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᓇᓗᓇᓐᖏᑦᑐᖅ ᐃᓕᑕᕆᒐᕕᓐᖓ.  ᐅᓪᓗᒥ 
ᓂᑯᕕᑉᐳᖓ ᐃᓚᒋᐊᖅᓯᔪᒪᓪᓗᖓ ᒪᓕᒐᓕᐅᖅᑎᐅᖃᑎᒻᒪ ᐅᖃᐅᓯᕆᕋᑖᖅᑕᖏᓐᓂᑦ ᐊᒥᑦᑐᕐᒥᐅᑉ ᐱᔾᔪᑎᒋᓪᓗᒋᑦ 
ᐃᓄᐃᑦ ᓄᓇᓕᓐᓂᑦ ᐃᖅᑲᓇᐃᔮᖅᑖᕋᓱᐊᖅᑎᓪᓗᒋᑦ ᓄᓇᓕᖏᓐᓂᑦ ᐊᖏᖅᑕᐅᕙᓐᖏᑦᑐᑦ, ᐊᒻᒪ 
ᐃᓱᒪᔅᓴᖅᓯᐅᕈᑕᐅᕙᓐᖏᑦᑐᑦ ᑕᐃᒃᑯᓄᖓ ᓂᕈᐊᖅᐸᑦᑐᓂᒃ ᑲᑎᒪᔨᕋᓛᓂᒃ ᐊᒻᒪ ᐱᔪᓐᓇᕐᓂᕐᔪᐊᒻᒪᕆᖏᑦ 
ᐱᓕᕆᔪᓐᓇᕐᓂᖏᓪᓗ ᑭᓲᑎᑕᐅᕙᓐᖏᒻᒪᑕ.  ᑕᒪᓐᓇ ᑲᔪᓰᓐᓇᕐᓂᐊᖅᑑᓱᒋᕙᕋ ᐱᔾᔪᑎᒋᓪᓗᒍ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᑑᑎᖃᕐᓂᖓᓗ ᓂᕈᐊᕋᓱᐊᖅᑎᓪᓗᒋᑦ ᐃᖅᑲᓇᐃᔭᖅᑎᓂᒃ ᑕᒪᑐᒥᖓ 
ᑲᑎᒪᓂᖃᕐᓂᓕᒫᑦᑎᓐᓂᑦ. 
 
ᑕᒪᓐᓇ ᑭᓱᑐᐃᓐᓇᕐᓂᒃ ᐊᓯᔾᔩᓐᖏᒻᒪᑦ ᐋᖅᑭᑦᑕᐅᓯᒪᑎᓪᓗᒋᑦ ᐸᐃᑉᐹᒃᑯᑦ ᐱᔪᓐᓇᕐᓂᖃᖅᑐᑦ ᐱᑕᖃᓗᐊᖅᑎᓐᓇᒍ 
ᒪᑭᒪᒐᓱᐊᕐᓂᕐᒧᑦ ᓂᐅᖅᑯᑎᔅᓴᐅᔪᓂᒃ ᐅᕝᕙᓘᓐᓃᑦ ᐃᖅᑲᓇᐃᔮᔅᓴᓂᒃ ᐃᓚᖏᓐᓂᑦ ᓄᓇᓕᓐᓂᑦ ᓄᓇᕗᒻᒥ. 
ᒪᓕᒐᓕᐅᕐᕕᒻᒥ ᑐᓴᖅᑎᑦᑎᔭᕆᐊᖃᖅᐳᒍᑦ ᐊᒥᓲᒻᒪᑕ ᑕᖅᑳᓃᑦᑐᓂᑦ ᐃᖅᑲᓇᐃᔮᒃᓴᓂᑦ ᐅᑕᖅᑭᔪᑦ. 
 
ᒐᕙᒪᒃᑯᑦ ᐊᒃᓱᕈᕐᓂᖅᓴᐅᔭᕆᐊᖃᕋᓱᒋᕙᒃᑲ ᒪᓕᒐᓕᐅᖅᑎᑐᐃᓐᓇᕐᓄᑦ ᑕᒪᑐᒧᓐᖓ; ᐃᒪᓐᓇᒃ 
ᑕᑯᓐᓇᖅᑰᔨᕙᓐᖏᑦᑐᑦ ᐃᓄᐃᑦ ᖃᐅᔨᒪᓂᑐᖃᐅᑉ ᐱᔭᕆᐊᖃᓪᓚᑦᑖᕐᓂᖓᓂᒃ. ᑕᒪᓐᓇ ᐱᓕᕆᖃᑎᒌᓐᓂᕐᒧᑦ 
ᑎᑭᐅᑎᑦᑎᕙᓪᓕᐊᓐᖏᓚᖅ. ᐱᓕᕆᖃᑎᒌᒋᐊᖃᖅᐳᒍᑦ ᑲᑐᔾᔨᖃᑦᑕᐅᑎᓗᑕᓗ ᑕᒪᑐᒨᓇ ᓯᕗᒧᐊᕐᓂᖃᖁᓪᓗᑕ. 
 
ᐊᔾᔨᒌᓐᖏᑦᑐᑦ ᒥᓂᔅᑕᐅᕝᕖᑦ ᐱᓕᕆᖃᑎᒌᒋᐊᖃᕐᒪᑕ.  ᒥᓂᔅᑕᐃᑦ ᐃᑲᔪᖃᑦᑕᐅᑎᒋᐊᖃᖅᐳᑦ ᐊᒻᒪᓗ ᐋᖅᑮᓗᑎᒃ 
ᐊᑐᖅᑕᐅᔪᓐᓇᕐᓂᐊᖅᑐᓂᒃ ᐆᑦᑑᑎᔅᓴᐅᔪᓂᒃ.  ᐊᒥᓱᓂᒃ ᑐᓴᕈᒥᓇᖅᑐᓂᒃ ᒥᓂᔅᑕᐃᑦ ᐅᖃᐅᓯᔅᓴᖃᖅᐸᒻᒪᑕ, ᑭᓯᐊᓂ 
ᐃᖅᑲᓇᐃᔭᖅᑎᑦᑎᓂᕐᒧᑦ ᐱᓕᒻᒪᔅᓴᐃᓕᕋᐃᒻᒪᑕ, ᓴᖑᖔᓯᖅᑰᔨᖃᑦᑕᕐᒪᑕ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓕᒐᓕᐅᖅᑏᑦ ᐅᖃᐅᓯᔅᓴᖏᑦ.  ᒥᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ ᐱᑕᖃᒃᑲᒪᓂᐹ?  ᐱᑕᖃᓐᖏᑉᐸᑦ 
ᑲᔪᓯᓂᐊᖅᐳᒍᑦ.  ᑲᑎᒪᔾᔪᑎᔅᓴᖅ 4.  ᐅᑎᕐᓗᑕ ᐅᖃᐅᓯᒃᑯᑦ ᐊᐱᖅᑯᑎᖏᓐᓄᑦ.  ᑲᑎᒪᔾᔪᑎᔅᓴᖅ 5.  
ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᒪᒃᓚᐃᓐ. 
 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 110-1(6): ᐅᖃᐅᓯᐅᓂᖓ ᑐᔅᓯᕋᐅᒻᒧᑦ ᒑᓴᓖᑲᒻᒪᒻᒧᑦ 
 
ᒪᒃᓚᐃᓐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᖅᑯᑎᒐ ᐅᓪᓗᒥ ᒥᓂᔅᑕᖓᓐᓄᑦ ᓴᓇᔪᓕᕆᔨᒃᑯᑦ.  ᓲᔪᖅᓴᖅᐳᖓ 
ᒥᓂᔅᑕᐃᑦ ᐅᖃᐅᓯᔅᓴᖏᓐᓂᑦ ᐅᓪᓗᑐᐃᓐᓇᐅᓚᐅᖅᑐᒥ ᑐᓂᔭᐅᓚᐅᕐᒪᑕ ᑲᑎᒪᔨᕋᓛᑐᐃᓐᓇᕐᓄᑦ 
ᐃᓱᒪᔅᓴᖅᓯᐅᕈᑕᐅᓂᐊᕐᓗᑎᒃ, ᑭᓯᐊᓂ ᐊᐱᕆᔪᒪᕙᕋ ᒥᓂᔅᑕ ᐅᖃᐅᓯᖃᕈᓐᓇᕋᔭᕐᒪᖔᖅᑕ ᑕᕝᕙᓂ ᒪᓕᒐᓕᐅᕐᕕᒻᒥ 
ᕿᑎᖅᑰᕈᕋᓱᐊᕐᓂᖓᓂ, ᐊᔾᔨᖓᓂᑦ ᓇᓗᓇᐃᖅᓯᒪᓪᓚᕆᑦᑐᑦ ᑳᓐᑐᕌᑖᕋᓱᐊᕐᓂᕐᒧᑦ ᐅᕝᕙᓘᓐᓃᑦ ᑐᔅᓯᕋᐅᒻᒥᑦ 
ᓴᖅᑭᑕᐅᒋᐊᕐᖓᓚᐅᖅᑐᒥᑦ ᓄᓇᕗᒻᒥ ᒐᕙᒪᒃᑯᑦ ᒑᓴᓖᑖᕐᓂᕐᒧᑦ ᓱᓇᐅᕝᕙ ᐱᐅᓐᓂᖏᑦᑐᒥᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ.  ᐄ, ᑕᐃᒪᐃᓛᖅᐳᖓ. 
 
ᐅᖃᖅᑎ:  ᐅᖃᐅᓯᒃᑯᑦ ᐊᐱᖅᑯᑏᑦ.  ᑐᑐ. 

ᐊᐱᖅᑯᑦ 111-1(6): ᐊᖏᓪᓕᒋᐊᖅᑕᐅᓂᖏᑦ ᑮᓇᐅᔭᑎᒍᑦ ᐸᕐᓇᐅᑎᓂᒃ ᓇᓚᐅᑦᑖᖅᑕᐅᓯᒪᔪᑦ 
 
ᑐᑐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ.  ᑭᒃᑯᓕᒫᑦ 
ᖃᐅᔨᒪᒻᒪᑕ ᐋᔩᖃᑎᒌᒌᓚᐅᕋᑦᑕ ᕿᒥᕐᕈᒌᖅᑐᑎᒍᓗ ᑮᓇᐅᔭᑎᒍᑦ ᐸᕐᓇᐅᑏᑦ ᐃᑉᐸᔅᓴᖅ. 
 
ᒥᓂᔅᑕ ᐊᐱᕆᔪᒪᔭᕋ, ᑕᑯᓚᐅᖅᑐᒋᑦ ᑮᓇᐅᔭᐃᑦ ᐊᑐᖅᑐᒃᓴᑦ ᐊᒻᒪ ᖃᔅᓯᐅᓂᖏᑦ ᓄᓇᓕᖕᓂ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ ᑐᕌᖓᔪᑦ ᐃᑲᔫᓯᐊᑦ, ᑕᐃᒪ ᒥᓂᔅᑕᖓ ᑮᓇᐅᔭᓕᕆᔨᒃᑯᑦ 
ᐅᖃᓚᐅᕐᒪᑦ ᑮᓇᐅᔭᓕᕆᓂᕐᒥᑦ ᐅᖃᐅᓯᖃᓕᖅᑎᓪᓗᒍ ᑮᓇᐅᔭᖅᑕᖃᒃᑲᓐᓂᕐᓂᕋᐃᓪᓗᓂ, 800,000-
ᖑᖅᑰᓚᐅᖅᑐᑦ ᐅᖃᐅᓯᕆᓚᐅᖅᑕᖏᑦ ᑐᕌᖓᑎᑕᐅᓚᐅᖅᑐᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ 
ᐊᐅᓚᑦᑎᔨᓄᑦ.  
 
ᑕᑯᓪᓗᒋᑦ ᑮᓇᐅᔭᐃᑦ ᐊᑐᖅᑐᒃᓴᐃᑦ ᐊᕐᕌᓂᓂᓴᐃᑦ, ᐊᖏᖅᑕᐅᓚᐅᖅᑐᑦ ᑮᓇᐅᔭᐃᑦ ᐊᕐᕌᓂ 9.4 ᒥᓕᐊᓐ 
ᑖᓚᐅᓚᐅᖅᑐᑎᑦ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᐊᖏᖅᑕᐅᔪᑦ 9.3 ᒥᓕᐊᓐ ᑖᓚᐅᓪᓗᑎᒃ.  
 
ᒥᓂᔅᑕ ᐊᐱᕆᔪᒪᔭᕋ ᖃᓄᕐᓕ ᐱᓚᐅᕐᒪᖔᑦ $800,000-ᓂᑦ ᐊᒥᓱᕈᕆᐊᖅᓯᒪᔪᓂᑦ 
ᖃᔅᓰᓐᓇᐅᓂᖅᓴᐅᑎᓪᓗᒋᑦ ᐊᖏᖅᑕᐅᓚᐅᖅᑐᓂᑦ ᐊᕐᕌᓂ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑲᒪᒋᔭᖃᕐᑐᖅ ᐃᓕᓐᓂᐊᖅᑐᓕᕆᓂᕐᒧᑦ. ᒥᓂᔅᑕ ᕿᓚᕝᕙᖅ.  
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖃᓚᐅᕋᒪ ᒪᓕᒐᓕᐅᕐᕕᒻᒥ ᐃᑉᐸᒃᓴᖅ, ᖃᔅᓯᐅᓂᖏᑦ 
ᓇᓗᓇᐃᖅᑕᐅᓯᒪᓚᐅᖏᒻᒪᑕ ᑎᑎᖅᑲᐃᑦ ᐊᑐᖅᑕᐅᓂᐊᖅᑐᑦ ᒪᓕᒐᓕᐅᕐᕕᒻᒥ ᐸᕐᓇᒃᑕᐅᑎᓪᓗᒋᑦ ᑕᒪᓐᓇ 
ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ ᐊᔾᔨᒋᙱᑕᖓᓂᒃ ᑮᓇᐅᔭᓄᑦ ᐊᕐᕌᒍᖃᓂᖏᓐᓄᑦ. 
ᖃᔅᓯᐅᓂᖏᓐᓂᑦ ᓇᓗᓇᐃᖅᓯᑦᑎᐊᓚᐅᖅᑐᖓ ᒪᓕᒐᓕᐅᕐᕕᒻᒥ ᓇᓕᖅᑯᑦᑎᓯᒪᔪᓂᒃ 
ᐃᓚᓕᐅᔾᔭᐅᔭᕆᐊᖃᓚᐅᖅᑑᒐᓗᐊᓂᑦ ᑕᐃᑲᓂ ᑎᑎᖅᑲᓂᑦ ᑭᓯᐊᓂ ᑭᖑᕙᖓᓚᐅᕐᒪᑕ, ᐅᓂᒃᑳᓕᐊᖑᓯᒪᔪᑦ 
ᑎᑎᕋᖅᑕᐅᕙᒌᓚᐅᕐᒪᑕ.  
 
ᑕᒪᓐᓇ ᑐᓴᖅᑕᐅᑎᓚᐅᖅᑐᒋᑦ ᐃᑉᐸᒃᓴᖅ ᑭᓯᐊᓂ ᐊᔾᔨᖏᓐᓂᒃ ᑐᓴᖅᑎᑦᑎᔪᓐᓇᖅᑐᑕ ᒪᓕᒐᓕᐅᕐᕕᒻᒥ 
ᐅᖃᐅᓯᕆᓚᐅᖅᑕᓐᓂᒃ ᐃᑉᐸᒃᓴᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᔅᓯᐅᓂᖏᓐᓂ ᐅᖃᐅᓯᕆᖅᑰᖅᑕᖏᑦ ᒥᓂᔅᑕᐅᑉ ᑖᒃᑯᐊ 8.9 ᒥᓕᐊᓐ 
ᑖᓚᐃᑦ. ᐋᖅᑭᒋᐊᖅᑕᐅᓯᒪᔪᓂᑦ ᑮᓇᐅᔭᓂᑦ ᐊᑐᖅᑐᒃᓴᓃᓚᐅᖅᑐᓂ ᐊᕐᕌᓂ.  
 
ᐅᖃᖅᑏ, ᑭᓯᐊᓂ ᖃᔅᓯᐅᓂᖏᑦ ᐊᖏᖅᑕᐅᓚᐅᖅᑐᑦ ᒪᓕᒐᓕᐅᕐᕕᒻᒥ ᑮᓇᐅᔭᓕᕆᑎᓪᓗᒍ ᐊᕐᕌᓂ, 9.4 
ᒥᓕᐊᓐ ᑖᓚᐅᓚᐅᖅᑐᑎᒃ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ 9.3 ᒥᓕᐊᓐ ᑖᓚᑐᐃᓐᓇᐅᓕᖅᑐᑎᒃ.  
 
ᒥᓂᔅᑕ ᐊᐱᕆᔪᒪᔭᕋ ᖃᓄᖅ ᐊᒥᓱᕈᕆᐊᖅᑕᐅᓚᐅᕐᒪᖔᑕ 800,000 ᖃᔅᓰᓐᓇᐅᓂᖅᓴᐅᑎᓪᓗᒋᑦ 
ᐊᖏᖅᑕᐅᓚᐅᖅᑐᓂ ᐊᕐᕌᓂ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑖ.  

ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑐᑭᓯᒋᐊᒃᑲᓐᓂᖅᑎᑦᑎᔾᔪᑎᒋᓚᐅᖅᑕᒃᑲ ᒪᓕᒐᓕᐅᕐᕕᒻᒥ 
ᐃᑉᐸᒃᓴᖅ ᑲᑎᒪᔨᕋᓛᑐᐃᓐᓇᐅᑎᓪᓗᒋᑦ ᖃᔅᓯᐅᓂᖏᑦ ᐃᓚᒋᔭᐅᔭᕆᐊᖃᓚᐅᖅᑑᒐᓗᐊᓂ 2001-2002-ᒥ 
ᐋᖅᑭᒋᐊᖅᑕᐅᓯᒪᔪᓂᑦ ᐊᑐᖅᑐᒃᓴᓂᑦ.  
 
ᑕᐃᒪ ᐅᖃᖅᓯᒪᓚᐅᕐᒪᑦ, 7 ᒥᓕᐊᓐ 783,000 ᑖᓚᐃᑦ 8 ᒥᓕᐊᓐ 965,000-ᖑᔭᕆᐊᖃᓚᐅᖅᑑᒐᓗᐊᑦ. 
ᑭᓯᐊᓂ 2002-2003-ᒥ ᑮᓇᐅᔭᓂᑦ ᐊᑐᖅᑐᒃᓴᓂᑦ 9.31 ᒥᓕᐊᓐ-ᖑᓚᐅᖅᑐᑎᒃ. ᐊᒥᓱᕈᕆᐊᖅᓯᒪᓂᖏᑦ 
ᓴᖅᑭᓗᐊᓚᐅᖅᑐᑦ ᓅᑕᐅᓯᒪᓂᖏᓐᓄᑦ ᑮᓇᐅᔭᐃᑦ ᑐᕌᖓᓪᓗᑎᒃ ᓄᑖᒧᑦ ᐃᓕᓐᓂᐊᕐᓇᐅᑉ ᐊᕐᕌᒍᖓᓐᓄᑦ 
ᐋᖅᑭᒋᐊᖅᑕᐅᓚᐅᖅᑐᑎᒃ ᓅᑕᐅᓂᖏᑦ ᕿᒥᕐᕈᔭᐅᓂᐊᕐᒪᑕ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔩᑦ 
ᐃᑲᔫᓯᐊᖏᑦ ᑕᐃᒪ ᐅᖃᓚᐅᕋᒪ ᒪᓕᒐᓕᐅᕐᕕᒻᒥ ᐃᑉᐸᒃᓴᖅ, ᐊᒥᓱᕈᑳᓪᓚᖕᓂᖏᑦ ᑮᓇᐅᔭᐃᑦ 
ᐸᕐᓇᒃᑕᐅᓯᒪᓂᖏᓐᓂ ᐃᑲᔪᑦᑎᐊᕐᓂᖅᓴᐅᔪᓂᑦ ᓄᓇᓖᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐃᒻᒪᖃ ᐊᐱᕆᒍᒃᑯ ᒥᓂᔅᑕ ᐊᖏᓚᐅᕋᓗᐊᕐᒪᖔᑦᑕ ᐋᖅᑭᒋᐊᖅᑕᐅᓯᒪᓂᖏᓐᓂᑦ 
ᑮᓇᐅᔭᐃᑦ ᐊᑐᖅᑐᒃᓴᐃᑦ ᐊᕐᕌᓂᓂᓴᐃᑦ ᑮᓇᐅᔭᓕᕆᓕᖅᑎᓪᓗᒋᑦ ᐊᖏᓚᐅᕋᑦᑕ 9.4 ᒥᓕᐊᓐ ᑖᓚᓂᑦ 
ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ ᐃᑲᔫᑕᐅᔪᓄᑦ ᐋᖅᑭᒋᐊᖅᑕᐅᓯᒪᔪᒥᒃ 8.965-ᖑᖏᑦᑐᒥᒃ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᕿᓚᕝᕚᖅ.  
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᖃᔅᓯᐅᓂᖏᑦ ᐱᓕᕆᔾᔪᑎᒋᓚᐅᖅᑕᕗᑦ ᐃᑉᐸᒃᓴᖅ 
ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ ᐃᑲᔫᑕᐅᔪᓄᑦ 9-19-ᒥᙶᓚᐅᕐᒪᑕ ᒪᓕᑐᐃᓐᓇᖅᑐᓂ 
ᐱᐅᓯᐅᖃᖅᑕᖅᑐᒥ ᒪᓕᒐᓕᐅᕐᕕᒻᒥ ᐊᖏᓚᐅᕋᑦᑎᒍᑦ ᒪᒃᐱᒐᕐᓂᑦ ᓂᑭᑦᑖᖅᓯᓪᓗᑕ, ᐊᑐᓃᖓᓂᖏᓐᓂᒡᓗ, 
ᑕᐃᒫᒃ ᐱᓕᕆᔾᔪᓯᖃᓚᐅᖅᑐᑕ ᐃᑉᐸᒃᓴᖅ ᐊᒻᒪ ᖃᔅᓯᐅᓂᖏᓐᓂᑦ ᓇᓗᓇᐃᖅᑐᓚᐅᖅᑕᒃᑲ 2001-2002-ᒧᑦ 
ᐋᖅᑭᒋᐊᖅᑕᐅᓯᒪᔪᓂᑦ ᐊᑐᖅᑐᒃᓴᓂᑦ ᐊᓯᔾᔨᖅᓯᒪᔪᓂᑦ ᐅᖃᐅᓯᕆᖃᑖᖅᑕᓐᓂᒃ ᐅᖃᖅᑏ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᑭᖑᓪᓕᖅᐹᒥᑦ ᐃᓚᒋᐊᕈᑦ. ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᖏᓚᐅᕋᑦᑕ 9.4 ᒥᓕᐊᓐ ᑖᓚᓂᑦ ᐊᕐᕌᓂ ᐅᖃᖅᑏ, ᓄᓇᓕᖕᓂ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ. ᐋᖅᑭᒋᐊᖅᓯᒪᔪᑦ ᐊᑐᖅᑐᒃᓴᐃᑦ ᓴᖅᑭᓚᐅᕐᒪᑕ 8.965-ᖑᓪᓗᑎᒃ.  
 
ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᐅᖃᖃᑦᑕᖅᐳᑦ ᑮᓇᐅᔭᖅᑕᖃᓐᖏᓗᐊᕐᓂᕋᐃᓪᓗᑎᒃ ᐊᐅᓚᑦᑎᓂᕐᒧᑦ ᐊᒻᒪ 
ᐱᓕᕆᕝᕕᒃ ᐅᕙᑦᑎᓐᓂᑦ ᐅᖃᐅᔾᔨᖃᑦᑕᕐᒪᑕ ᑐᓂᓂᐊᕐᓂᕋᖅᑐᑎᒍᑦ ᑐᓂᔪᓐᓇᖅᑕᓕᒫᖏᒍᑦ.  ᑕᒪᓐᓇ ᖃᓄᖅ 
ᐅᓂᒍᑕᐅᔪᓐᓇᕐᒪᑦ ᑮᓇᐅᔭᓄᑦ ᑕᒪᑐᒧᖓ ᐊᖏᕈᑎᖃᓚᐅᖅᑎᓪᓗᑕ 9.4-ᓂᒃ ᐊᑐᑐᐃᓐᓇᓚᐅᖅᑐᑎᒃ 8.9-ᓂᒃ. 
 
ᐊᐱᕆᔪᒪᕙᕋ ᒥᓂᔅᑕ ᓇᓗᓇᐅᖅᓯᕈᓐᓇᕐᒪᖔᖅ ᖃᓄᖅ ᑮᓇᐅᔭᐃᑦ ᐅᓂᖅᑰᔨᓐᓂᕐᒪᖔᑕ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐅᖃᖅᑐᐃᓐᓇᐅᑎᓪᓗᒋᑦ ᑮᓇᐅᔭᕐᓂᒃ ᐊᒥᒐᖅᓴᕐᓂᕋᖅᑐᑎᒃ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᓇᓚᐅᑦᑖᖅᑕᐅᓯᒪᓚᐅᖅᑐᑦ ᐊᕐᕌᓂ, ᐊᒻᒪ 
ᐊᓯᔾᔨᖅᑕᐅᓯᒪᔪᓂᒃ ᓇᓚᐅᑦᑖᖅᑕᐅᓯᒪᔪᓂᒃ ᓴᖅᑭᓛᑐᐃᓐᓇᑕᒃᑲ ᐊᑐᐃᓐᓇᐅᓕᖅᐸᑕ, ᑲᑎᓐᓂᐊᖅᐳᑦ 9.315-
ᒥᓕᐊᓄᑦ ᑕᕝᕗᖓ ᐊᕐᕌᒍᒧᑦ. 

ᑕᑯᓐᓇᕐᓂᕈᕕᑦ ᐊᓯᖏᓐᓂᑦ ᓈᓴᐅᑎᓂᒃ ᐊᓯᖏᓐᓂᑦ ᑖᒃᑯᐊ ᐅᔭᖓ ᓵᖓᓃᑦᑐᑦ, ᐅᖃᖃᑎᒋᔪᓐᓇᖅᐸᕋ 
ᒪᓕᒐᓕᐅᖅᑎᐅᖃᑎᓯᒐ ᖃᐅᔨᒋᐊᕐᓗᖓ ᓈᓴᐅᑎᓂᒃ ᓇᓕᐊᓐᓂᑦ ᐊᑐᕐᓂᕐᒪᖔᖅ ᐊᒻᒪ ᖃᐅᔨᒋᐊᖅᑎᒍᓐᓇᖅᐸᒃᑲ 
ᐃᖅᑲᓇᐃᔭᖅᑎᒃᑲ ᓇᓗᓇᐃᖅᑕᐅᖁᓪᓗᒋᑦ ᐊᓯᔾᔨᖅᑕᒥᓃᑦ ᐱᓪᓗᒍ ᓈᓴᐅᑏᑦ ᐊᔾᔨᒌᖏᓐᓇᐸᓘᒻᒪᑕ.  ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ:  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᒃᑲᕐᕆᐊᓗᒃ. 
                                                                                                        
ᐊᐱᖅᑯᑦ 112-1(6): ᐊᖏᓪᓕᒋᐊᖅᑕᐅᓂᖓ ᐃᓕᓐᓂᐊᕐᕕᐅᑉ ᕿᑭᖅᑕᕐᔪᐊᓂ 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ.  ᐊᐱᕆᔪᒪᕙᕋ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ.  
ᓄᓇᓕᒃᑲᓐᓂᕋ ᕿᑭᖅᑕᕐᔪᐊᖅ ᑎᑎᕋᖃᑦᑕᖅᓯᒪᒻᒪᑦ ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᔾᔪᑎᒋᓪᓗᒍ 
ᓴᓇᒋᐊᖅᑕᐅᖁᔨᓪᓗᑎᒃ ᐅᕝᕙᓘᓐᓃᑦ ᐃᓚᒋᐊᖅᑕᐅᖁᔨᓪᓗᑎᒃ ᐃᓕᓐᓂᐊᕐᕕᐅᔪᒥᑦ. 
 
ᐊᐱᕆᔪᒪᕙᕋ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᓕᓐᓂᐊᕐᕕᕗᑦ ᕿᑭᑦᑕᕐᔪᐊᓂ ᖃᖓᒃᑯᑦ 
ᐊᖏᓪᓕᒋᐊᖅᑕᐅᓛᕐᒪᖔᖅ ᐅᕝᕙᓘᓐᓃᑦ ᐸᕐᓇᐅᑎᑕᖃᕐᒪᖔᖅ ᖃᓄᐃᑦᑐᓂᒃ ᒫᓐᓇᒧᑦ ᐱᔾᔪᑎᒋᓪᓗᒍ 
ᐃᓕᓐᓂᐊᕐᕕᒃ?  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᑕᒪᓐᓇ ᕿᒥᕐᕈᓂᐊᖅᐸᕋ ᒪᓕᒐᓕᐅᖅᑎᐅᖃᑎᒐᓗ 
ᑲᑎᒪᖃᑎᒋᓗᒍᓗ ᐱᔾᔪᑎᒋᓪᓗᒋᑦ ᐊᑭᑐᔪᓄᑦ ᐋᖅᑭᑦᑕᐅᓯᒪᔪᑦ ᖃᓄᐃᓕᖓᒻᒪᖔᑕ.  ᖁᔭᓐᓇᒦᒃ, ᐅᖃᖅᑏ.   
 
ᐅᖃᖅᑎ:  ᖁᔭᓐᓇᒦᒃ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᐳᒃᑭᕐᓇᖅ. 
 
ᐊᐱᖅᑯᑦ 113-1(6): ᐸᕐᓇᐅᑏᑦ ᖃᑦᑎᕆᔨᖃᕐᕕᒻᒧᑦ ᑕᓗᕐᔪᐊᓂ ᐊᒻᒪ ᐃᒥᕐᒧᑦ ᓴᓗᒻᒪᖅᓴᐃᕕᒻᒧᑦ 
ᐅᖅᓱᖅᑑᕐᒥ 
 
ᐳᒃᑭᕐᓇᖅ (ᑐᓵᔨᑎᒎᖅᑐᖅ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᕆᔪᒪᕙᕋ ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ 
ᐃᖏᕐᕋᔪᓕᕆᔨᒃᑯᓐᓄᑦ.  ᐅᖃᖅᑏ, ᑕᓪᓕᒪᓄᑦ ᐊᕐᕌᒍᓄᑦ ᐊᑭᑐᔪᓄᑦ ᐸᕐᓇᐅᑦ, ᐱᓕᕆᐊᓂᒃ ᐋᖅᑮᔪᖃᓚᐅᕐᒪᑦ 
ᐆᑦᑑᑎᐅᓂᐊᖅᑐᓂᒃ, ᐃᒥᕐᒥᑦ ᓴᓗᒻᒪᔅᓴᐃᓂᕐᒧᑦ ᐅᖅᓱᑑᕐᒥ ᐊᒻᒪ ᓴᓇᔭᐅᓂᖓᓄᑦ ᓄᑖᖅ ᖃᑦᑎᕆᔨᖃᕐᕕᒃ 
ᑕᓗᕐᔪᐊᓂ.  ᑕᒪᒃᑯᐊᖑᒻᒪᑕ ᐃᓚᖏᑦ ᐸᕐᓇᐅᑎᓃᑦᑐᓂᒃ. 
 
ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᖓᓕᕐᒪᖔᑕ ᒫᓐᓇᒧᑦ ᑕᒪᒃᑯᐊ ᐱᓕᕆᐊᑦ, ᐱᓗᐊᖅᑐᒥ ᑖᒃᑯᐊ 
ᒪᕐᕉᒃ ᐱᓕᕆᐊᒃ ᓇᓗᓇᐃᕋᑖᖅᑖᒃᑲ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᐃᖏᕐᕋᔪᓕᕆᔨᒃᑯᓐᓄᑦ.  ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐊᑭᑐᔪᓄᑦ ᐸᕐᓇᐅᑎᓂᒃ, ᑕᒪᒃᑯᐊ ᐱᓕᕆᐊᑦ 
ᐃᒥᕐᒧᑦ ᓴᓗᒻᒪᓴᖅᓴᐃᓂᕐᒧᑦ ᐊᒻᒪ ᓄᑖᒧᑦ ᖃᑦᑎᕆᔨᖃᕐᕕᒻᒧᑦ ᑕᓗᕐᔪᐊᓂ ᓱᓕᕗᖅ ᐅᖃᕋᑖᕐᒪᑦ ᒪᓕᒐᓕᐅᖅᑎ 
ᓇᓗᓇᓐᖏᑐᕐᓗ ᒪᓕᒐᓕᐅᖅᑎ ᕿᒥᕐᕈᒌᖅᓯᒪᒻᒪᑦ ᑕᒪᑐᒥᖓ. 
 
ᐋᖅᑭᓱᖅᑕᐅᓂᖓ ᖃᓄᐃᓕᖓᓛᕐᒪᖔᖅ ᐃᒥᕐᒧᑦ ᓴᓗᒻᒪᖅᓴᐃᕕᐅᑉ ᐅᖅᓱᖅᑑᒥ ᐱᔭᕇᖅᐸᓪᓕᐊᓕᖅᐳᖅ.  
ᖃᐅᔨᒪᓪᓚᑦᑖᓐᖏᓚᖓ ᐱᔭᕇᓕᕐᒪᖔᖅ.  2002-2003-ᒥ, ᐋᖅᑭᓱᖅᑕᐅᓂᖓ ᐱᔭᕇᖅᑕᐅᔪᒫᕐᓂᐊᖅᐳᖅ  

2003-2004-ᒥ, ᐃᓪᓗ ᓇᑉᐸᖅᑕᐅᒐᔭᖅᐳᖅ.  ᑕᒪᓐᓇ ᐱᔾᔪᑎᒋᓪᓗᒍ ᐃᒥᕐᒧᑦ ᓴᓗᒻᒪᖅᓴᐃᕕᐅᑉ. 
 
ᖃᐅᔨᒪᓪᓚᑦᑖᓐᖏᓚᖓ ᖃᓄᖅ ᐅᖃᐅᓯᖃᕐᒪᖔᖅ ᒪᓕᒐᓕᐅᖅᑎ ᑭᓯᐊᓂ ᑐᓴᖅᓯᒪᕗᖓ ᐃᒥᕐᒧᑦ ᓴᓗᒻᒪᖅᓴᐃᕕᐅᑉ 
ᒥᔅᓵᓄᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐃᓚᒋᐊᕈᑦ. ᐳᑭᕐᓇᖅ. 
 
ᐳᑭᕐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕᐅᔪᖅ ᑲᒪᔪᖅ ᓄᓇᓕᓐᓂ 
ᒐᕙᒪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ ᑭᐅᔪᓐᓇᖅᑲᐅᒻᒪᑦ ᐊᐱᖅᑯᑎᐅᓚᐅᖅᑐᒧᑦ. 
ᖃᐅᔨᒻᒪᓐᖏᑦᑐᖓ ᖃᓄᑎᒋ ᐊᑯᓂᐅᑎᒋᓕᕐᒪᖔᑕ ᐸᕐᓇᒍᑕᐅᔪᑦ, ᑭᓯᐊᓂᓕ ᑕᒪᒃᑯᐊ ᐱᓕᕆᐊᖑᔪᑦ 
ᐱᖃᓯᐅᑦᔭᐅᓯᒪᔪᑦ ᐊᑭᑐᔪᑎᓄᑦ ᐸᕐᓇᒍᑕᐅᔪᓄᑦ ᐊᖏᖃᑎᒋᒍᑕᐅᒋᕐᓯᒪᒻᒪᑕ. 
 
ᐊᓯᐊ ᐱᓕᕆᐊᖑᔪᖅ ᐅᖃᐅᓯᕆᖅᑲᐅᔭᕋ ᓄᑖᖑᔪᖅ ᖃᑦᑎᕆᕕᐅᔪᖅ ᓴᓇᔭᐅᔪᒫᕐᓂᐊᖅᑐᖅ ᑕᓗᕐᔪᐊᒥ 
ᐊᑭᑐᔪᑎᓂ ᐸᕐᓇᒍᑕᐅᔪᓂᒃ. ᐊᐱᕆᔪᒪᔪᖓ ᒥᓂᔅᑕᒧᑦ ᓄᑖᒥᒃ ᓴᓇᔪᖃᖅᐸᑦ ᖃᑦᑎᕆᕕᐅᔪᓂᒃ, ᓱᓇᒃᑯᑖᖏᑦ 
ᐊᒻᒪᓗ ᓴᓇᔭᐅᕕᒃᓴᖓᑕ ᐋᖅᑭᒃᓯᒪᓂᖓ, ᒪᓕᑉᐸᑦ ᐸᕐᓇᒍᑕᐅᔪᓂᒃ. ᖃᓄᐃᓕᖓᓕᖅᐸ ᑕᒪᓐᓇ 
ᐱᓕᕆᐊᖑᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᔭᕋ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ 
ᐊᐱᖅᑯᑎᖃᖅᑐᖅ ᓄᑖᒥᒃ ᖃᑦᑎᕆᕕᒃᓴᐅᔪᒥᒃ ᑕᓗᕐᔪᐊᓄᑦ. ᐅᒃᐱᕈᓱᒃᑐᖓ ᑕᐃᒃᑯᐊ ᐃᓚᖏᑦ ᐱᓕᕆᐊᖑᔪᑦ 
ᑭᖑᕙᕐᓯᒪᕐᔪᒻᒪᑕ ᕿᑎᕐᒥᐅᓂᒃ, ᐊᒻᒪᓗ ᑕᒪᒃᑯᐊ ᖃᐅᔨᒋᐊᒃᑲᓐᓂᕐᓯᒪᔭᕋ ᖃᓄᐃᓕᖓᓕᕐᒪᖔᖅ. ᑮᓇᐅᔭᓂᒃ 
ᓴᓂᕐᕙᐃᓯᒪᔪᖃᖅᑐᑦ ᑭᓯᐊᓂ ᕿᒥᕐᕈᑦᑎᐊᒃᑲᓐᓂᕆᐊᖃᕐᓂᐊᖅᑕᕋ ᑐᓴᖅᑎᑦᑐᓐᓇᕐᓂᐊᕋᒃᑭᑦ. 
 
(ᑐᓵᔨᑎᒍᕈᓐᓃᖅᑐᖅ) ᐅᖃᖅᑎ. ᖃᐅᔨᒪᓐᖏᑦᑐᖓ ᑭᐅᑦᑎᐊᕈᓐᓇᕋᓗᐊᕐᒪᖔᕐᒪ ᖃᑦᑎᕆᕕᒃᓴᐅᔪᒧᑦ. ᑕᐃᒃᑯᐊ 
ᐊᑭᑐᔪᑎᓄᑦ ᐸᕐᓇᒍᑎᓂᑉᐸᓪᓚᐃᔪᑦ. ᑐᑭᓯᒋᐊᕈᑎᒃᓴᖅᑕᖃᑐᐃᓐᓇᕆᐊᖃᖅᑐᖅ ᐊᒻᒪᓗ ᑕᐃᒃᑯᐊ 
ᖃᐅᔨᒪᔾᔪᑎᒋᕙᒃᑕᓐᓂ ᑎᑎᕋᕐᓯᒪᕙᓪᓚᐃᓐᖏᒻᒪᑕ ᑕᐃᒪᓕ ᖃᐅᔨᒋᐊᓚᐅᕐᓗᒍ ᑐᓴᖅᑎᑦᑎᒋᐊᓚᖅᐳᖓ, 
ᐊᒻᒪᓗ ᑕᐃᒪᒃᓴᐃᓐᓇᖅ ᐊᓯᖏᓐᓄᑦ ᐊᑭᑐᔪᑎᓄᑦ ᐱᓕᕆᐊᖑᔪᑦ ᒪᓕᒐᓕᐅᖅᑎᐅᔪᑦ ᐊᐱᖅᑯᑎᒋᔭᖏᓐᓄᒃ. 
ᓇᓗᓇᐃᕐᓯᒪᓴᓗᒋᑦ ᐱᓇᓱᐊᕈᓯᐅᓚᖅᑐᒥ ᑐᓂᓚᖅᐸᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐱᖅᑯᑎᐅᔪᖅ ᖃᐅᔨᒋᐊᖅᑕᐅᓚᐅᕐᓗᓂ ᑭᐅᔭᐅᓛᖅᑐᖅ. ᐅᖃᐅᓯᒃᑯᑦ 
ᐊᐱᖅᑯᑏ. ᐅᖃᐅᓯᒃᑯᑦ ᐊᐱᖅᑯᑏᑦ. ᓄᑕᕋᖅ. 
 
ᐊᐱᖅᑯᑦ 114-1(6): ᐃᖅᑲᓇᐃᔮᖅᑕᓪᓚᕆᓐᓂᐊᕐᓂᖏᑦ ᐃᓄᓯᓕᕆᔨᐅᓂᕐᒧᑦ ᐃᓕᓐᓂᐊᖅᑎᐅᔪᑦ 
ᑲᖏᖅᑐᒑᐱᒻᒥ 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᐊᐱᕆᓂᐊᖅᑐᖓ ᒥᓂᔅᑕᒧᑦ ᑲᒪᔪᒧᑦ ᐋᓐᓂᐊᖅᑐᓕᕆᔨᒃᑯᓐᓄᑦ 
ᐊᒻᒪᓗ ᐃᓄᓕᕆᔨᒃᑯᓐᓄᑦ. ᑲᖏᖅᑐᒑᐱᒻᒥ, ᐅᖃᖅᑕᑲᐅᒐᕕᑦ ᐃᓄᓯᓕᕆᔨᐅᓂᕐᒧᑦ ᐃᓕᓐᓂᐊᓂᖅᑕᖃᓚᐅᕐᒪᑦ; 
ᐃᖅᑲᓇᐃᔭᖅᑖᓪᓚᕆᓚᕋᓗᐊᖅᐸᑦ ᐃᓕᓐᓂᐊᕇᖅᐸᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐃᓕᓐᓂᐊᕐᓂᐅᔪᖅ ᑲᖏᖅᑐᒑᐱᒻᒥ ᐅᖃᖅᑎ, 
ᑲᑦᑐᔾᔭᐅᓪᓗᓂ ᐋᓐᓂᐊᖅᑐᓕᕆᔨᒃᑯᓐᓂᑦ, ᐊᒻᒪᓗ ᐃᓚᖏᓐᓂᒃ ᑮᓇᐅᔭᖃᖅᑎᑕᐅᓪᓗᑎᒃ ᐃᓚᒋᓄᑦ  

ᑲᑎᕝᕕᐅᔪᒥᒃ ᑲᖏᖅᑐᒑᐱᒻᒥ, ᐅᖃᖅᑎ ᐃᑲᔪᖅᑕᐅᓂᖃᕐᒥᒻᒪᑕ ᐊᐃᓚᓂᖏᓐᓄᑦ ᐃᒪᓐᓇᓄᑦ 50 ᑕᐅᓴᓐ. 
 
ᐅᖃᖅᑎ, ᒪᓕᒐᓕᐅᖅᑎᐅᔪᖅ ᓱᓕᔪᖅ. ᐃᓄᐃᑦ ᐃᓕᓐᓂᐊᕋᐃᒻᒪᑕ, ᐊᒥᓱᓂᕐᓴᐅᔪᓂᒃ ᑲᒪᒋᔭᐅᔭᕆᖃᑦᑕᕐᒪᑕ 
ᕼᐊᒻᓚᒃᑯᓐᓂᑦ, ᐊᒻᒪᓗ ᐃᓕᓐᓂᐊᖅᑎᑕᐅᑎᓪᓗᒋᑦ ᐊᖏᕐᕋᒥᓄᑦ ᐅᑎᕈᓐᓇᕐᓂᐊᕐᒪᑕ, ᐃᖅᑲᓇᐃᔮᒥᓄᑦ, 
ᖃᐅᔨᒪᓂᕐᓴᐅᓕᕐᓗᑎᒃ ᐊᒻᒪᓗ ᐃᑲᔪᕈᓐᓇᕐᓂᕐᓴᐅᓕᕐᓗᑎᒃ ᐃᓄᓯᓕᕆᔨᐅᓂᕐᒧᑦ ᑕᐃᒃᑯᓄᖓ 
ᐃᑲᔪᖅᐸᒃᑕᒥᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑦ. 
 
ᓄᑕᕋᖅ (ᑐᓵᔨᑎᒍᑦ): ᐊᐱᖅᑯᑎᒐ, ᐅᖃᖅᑎ, ᐅᖃᐅᓯᖃᖅᑲᐅᔪᖓ ᑕᐃᒃᑯᐊ ᐃᖅᑲᓇᐃᔮᖅᑕᓚᕋᓗᐊᕐᒪᖔᑕ 
ᐃᓕᓐᓂᐊᕆᖅᐸᑕ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᐊᑦᑎᐊᕈ ᐅᖃᖅᑲᐅᒐᒪ, ᑕᕝᕙᓂ 
ᐃᓕᓐᓂᐊᕐᓂᐅᔪᒥᒃ ᒫᓐᓇᐅᔪᖅ, ᑕᐃᒃᑯᐊ ᐃᖅᑲᓇᐃᔮᖃᖅᐸᒌᖅᑐᑦ. ᐃᓕᓐᓂᑲᓐᓂᕐᒪᑕ ᑕᐃᒃᑯᐊ 
ᐃᖅᑲᓇᐃᔭᒥᓂᒃ ᐱᑦᑎᐊᕈᓐᓇᕐᓂᕐᓴᐅᓂᐊᕐᒪᑕ. ᑕᐃᒃᑯᐊ ᐃᖅᑲᓇᐃᔭᖃᖅᐸᒌᖅᑐᑦ. 
 
ᑕᐃᒪᓕ ᐅᖃᖅᑎ, ᐃᖅᑲᓇᐃᔭᖃᑦᑕᐅᑎᒋᓚᐅᖅᑲᑕ ᑲᖏᖅᑐᒑᐱᒻᔪᕋᒥᒃ, ᒫᓐᓇᐅᔪᖅ ᐅᖃᖅᑎ, ᐅᑎᕈᑎᒃ 
ᓄᓇᒥᓐᓄᑦ, ᑕᐃᒃᑯᐊ ᐅᑎᑐᐃᓐᓇᓛᖅᑐᑦ ᐃᖅᑲᓇᐃᔭᒥᓄᒃ ᑭᓯᐊᓂᓕ ᐃᓕᓐᓂᐊᑲᓐᓂᑐᐃᓐᓇᕐᒪᑕ ᑕᐃᓐᓇ 
ᐃᓕᓐᓂᐊᖅᑕᐅᔪᖅ ᐊᐅᓚᑕᐅᓪᓗᓂ ᑲᖏᖅᑐᒑᐱᒻᒥ, ᑕᐃᒃᑯᐊ ᖃᐅᔨᒪᓂᕐᓴᐅᒻᒪᑕ ᐃᓄᓯᓕᕆᔨᐅᓂᕐᒧᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖃᐅᔨᒪᕕᓯ ᖃᖓᒃᑯᑦ ᐱᔭᕇᓚᕐᒪᖔᑕ ᐃᓕᓐᓂᐊᖅᑕᒥᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐋᒃᑲ ᐅᖃᖅᑏ, ᖃᐅᔨᒪᖏᑦᑐᖓ ᖃᖓ ᐃᓱᓕᑦᑎᓂᐊᕐᒪᖔᑕ 
ᐱᓕᒻᒪᒃᓴᔭᒥᓂᒃ ᒫᓐᓇᐅᔪᖅ ᑲᖏᖅᑐᒑᐱᒻᒥ.  
 
ᖃᐅᔨᒪᓪᓗᖓ ᑐᓵᓚᐅᕋᒪ ᑕᐃᕕᑎ ᐃᓪᓚᐅᖅ ᐱᓇᓱᐊᕈᓯᕆᔭᑦᑕ ᐱᒋᐊᕐᓂᖅᐸᓯᐊᓂᒃ ᐅᖃᓪᓚᒃᑎᓪᓗᒍ 
ᓈᓚᐅᑎᒃᑯᑦ ᐱᓂᐊᒐᒃᓴᐅᑉ ᒥᒃᓵᓄᑦ ᐊᒻᒪ ᐃᓚᖏᓐᓂ ᐱᖃᑕᐅᔪᓂᑦ. ᑭᓯᐊᓂ ᐅᖃᖅᑏ, 
ᑐᑭᓯᒋᐊᑦᑎᐊᒃᑲᓐᓂᕈᓐᓇᖅᑐᖓ ᑐᓴᖅᑎᓐᓂᐊᕋᒃᑯ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᑭᖑᓪᓕᕐᐹᖅ ᐃᓚᒋᐊᕈᑦ. 
ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐅᐃᓕᐊᒻᔅ.  

ᐊᐱᖅᑯᑦ 115-1(6): ᐊᐅᓱᐃᑦᑐᕐᒥ ᑯᐊᐸᒃᑯᑦ ᓴᓇᔪᒪᓂᕐᒧᑦ ᑐᒃᓯᕋᐅᑎᖓᑦ - ᖃᓄᐃᓕᖓᓂᕆᔭᖓ 
 
ᐅᐃᓕᐊᒻᔅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐊᐱᖅᓯᕆᓂᐊᖅᑕᕋ ᑐᕌᖓᓂᐊᕐᑐᖅ ᒥᓂᔅᑕᖓᓐᓄᑦ 
ᐃᑯᐱᒡᕕᓕᕆᔨᒃᑯᑦ. (ᑐᓴᔨᑎᒎᕈᓐᓃᖅᑐᓂ) ᕖᕝᕗᐊᕆ 20, 2002-ᖑᑎᓪᓗᒍ, ᒪᓕᒐᓕᐅᖅᑏᑦ ᐅᓂᒃᑳᖓᒍᑦ 
ᐅᖃᔪᒐᒪ ᐊᔭᐅᖅᑐᐃᓪᓗᖓ ᒥᓂᔅᑕᒥᒃ ᐃᓱᒪᒃᓴᖅᓯᐅᕈᑎᖃᑦᑎᐊᖁᔨᓪᓗᖓ ᑐᒃᓯᕋᐅᑕᐅᔪᒥᒃ ᐊᐅᓱᐃᑦᑐᕐᒥ 
ᐃᓄᐃᑦ ᑯᐊᐸᒃᑯᑦ ᓴᓇᔪᒪᔾᔪᑎᒋᔭᖓᓐᓂᒃ ᐃᒡᓗᒥᒃ ᑮᓐᓇᐅᔾᔭᒃᓴᔾᔪᑕᐅᓂᐊᖅᑐᒥᒃ ᐃᓚᖃᕐᓗᓂ ᐊᓪᓚᕝᕕᒻᒥᒃ 
ᐃᒡᓗᒋᔭᐅᔪᓐᓇᕐᓂᐊᖅᑐᓂᒡᓗ.  
 
ᑭᖑᓂᐊᒍᑦ ᑖᔅᓱᒪ ᐅᖃᐅᓯᕆᓚᐅᖅᑕᒪ, ᑎᑎᕋᓚᐅᕋᒪ ᒥᓂᔅᑕᒧᑦ ᐃᓚᓕᐅᔾᔨᓪᓗᖓ ᐊᔾᔨᖓᓂᒃ ᑯᐊᐸᒃᑯᑦ 
ᑐᒃᓯᕋᐅᑎᖓᓂᒃ. ᐅᖃᖅᑏ, ᒥᓂᔅᑕᒧᑦ ᐅᖃᐅᔾᔭᐅᔪᒪᒐᓗᐊᕋᒪ ᖃᓄᐃᓕᒋᐊᖅᓯᒪᓕᕐᒪᖔᑕ ᒥᓂᔅᑕᐅᕝᕕᒃ 
ᒫᓐᓇᒧᑦ ᐱᔾᔪᑎᒋᓪᓗᒍ ᐊᐅᓱᐃᑦᑐᕐᒥ ᑐᒃᓯᕋᐅᑕᐅᓚᐅᕐᑐᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐊᑭᓱᒃ.  
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑰᑦᑎᐊᖅᐸᔅᓯ ᒪᓕᒐᓕᐅᖅᑎᐅᖃᑎᒃᑲ. 
ᑎᑎᕋᐅᓯᐊᕆᓚᐅᖅᑕᒃᑲ ᒪᓕᒐᓕᐅᖅᑎᒥᒃ, ᑭᐅᓇᓱᒃᑐᖓ ᑕᐃᒃᑯᓄᖓ ᑐᒃᓯᕋᐅᑎᓕᐅᓚᐅᖅᑐᓄᑦ ᐊᔾᔨᖓᓂᒃ 
ᓇᒃᓯᐅᔾᔨᕕᒋᓚᐅᖅᑐᒍ ᒪᓕᒐᓕᐅᖅᑎ. ᐃᒻᒪᖃ ᖁᑦᑎᓐᓂᖅᓴᒧᐊᖅᑕᐅᓚᐅᖏᒻᒪᑦ ᐊᑎᑦᑎᐊᖓᓂᑦ.  
 
ᒫᓐᓇ ᐃᑲᔪᕋᓱᒃᓯᒪᓪᓗᑎᒍᑦ ᐊᐅᓱᐃᑦᑐᕐᒥᐅᑦ ᑯᐊᐸᒃᑯᖏᑦ ᒪᓕᒃᑐᒋᑦ ᑐᒃᓯᕋᐅᑎᒋᓚᐅᖅᑕᖏᑦ 
ᑎᑎᕋᓚᐅᖅᑐᑎᒃ ᓇᓗᓇᐃᖅᓯᓪᓗᑎᒃ ᖃᓄᐃᓕᐅᖁᔨᒻᒪᖔᑕ ᐃᑲᔪᖅᑕᐅᓂᒃᑯᑦ. ᒫᓐᓇᒃᑯᑦ ᐱᓕᕆᐊᕆᓪᓗᑎᒍᑦ 
ᑐᒃᓯᕋᐅᑎᒋᓚᐅᖅᑕᖓ ᓇᒻᒥᓂᕐᓱᖅᑐᓄᑦ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᖁᑎᖏᓐᓂᑦ.  
 
ᒫᓐᓇᒃᑯᑦ ᐃᑲᔪᕋᓱᒃᑐᑎᒍᑦ ᑐᒃᓯᕋᖅᓯᒪᓂᕆᔭᖓ ᒪᓕᒃᑐᒍ ᐊᐅᓱᐃᑦᑐᕐᒥ ᑯᐊᐸᒃᑯᑦ ᐃᑲᔪᖅᑕᐅᔪᓐᓇᕐᒪᑕ 
ᒥᓂᔅᑕᐅᕝᕕᒋᔭᑦᑎᓐᓂ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᐅᐃᓕᐊᒻᔅ.  
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑏ. ᐊᐱᕆᒋᐊᒃᑲᓐᓂᕈᒪᔭᕋ ᒥᓂᔅᑕ ᒥᓂᔅᑕᐅᕝᕕᖓᓂ ᖃᓄᐃᓕᐅᕐᒪᖔᑕ 
ᐊᔭᐅᖅᑐᐃᓇᓱᒃᑐᑎᒃ ᑮᓇᐅᔭᑎᒍᑦ ᒪᑭᒪᐅᑎᖃᑦᑎᐊᕋᓱᓐᓂᕐᒥᑦ ᑕᐃᑲᓂ ᓄᓇᓕᐅᔪᓂᑦ. 
 
ᐅᖃᖅᑎ: ᒥᓂᔅᑕ ᐊᑭᓱᒃ.  
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᓄᑦ ᒪᑭᒪᐅᑎᖃᕋᓱᓐᓂᕐᒥᑦ 
ᐊᐅᓚᓂᖃᑦᑎᐊᕋᓱᓐᓂᕐᒧᑦ ᓄᓇᓕᐅᔪᓂᑦ, ᐃᑲᔪᕋᓱᓲᖑᕗᒍᑦ ᓯᕗᓕᖅᑎᓗ ᐅᖃᓚᐅᖅᑐᓂ ᐅᕙᓐᓄᑦ 
ᒥᓂᔅᑕᐅᓪᓗᖓ ᐃᑯᐱᒡᕕᓕᕆᔨᒃᑯᓐᓄᑦ, ᑲᒪᑦᑎᐊᕋᓱᒋᐊᖃᕐᓂᓐᓂᒃ ᑭᒃᑯᑐᐃᓐᓇᕐᓂᑦ ᑮᓇᐅᔭᑎᒍᑦ 
ᒪᑭᒪᔪᓐᓇᖅᓯᑦᑎᐊᖁᓪᓗᒋᑦ ᓄᓇᓕᖏᓐᓂ ᐊᒻᒪ ᐃᑲᔪᖃᑦᑕᕐᓗᒋᑦ ᑮᓇᐅᔭᑎᒍᑦ ᒪᑭᒪᐅᑎᖃᕋᓱᓐᓂᐅᔪᖅ 
ᒥᑭᓐᓂᖅᓴᐅᔪᓂᑦ ᓄᓇᓕᖕᓂᑦ.  
 
ᐅᖃᐅᑎᔪᒪᔭᕋ ᒪᓕᒐᓕᐅᖅᑎ ᐃᑲᔪᕋᓱᑦᑎᐊᕐᓂᐊᕐᓂᕋᕐᓗᒋᑦ ᐊᐅᓱᐃᑦᑐᕐᒥ ᑯᐊᐸᒃᑯᖏᑦ 
ᐃᖅᑲᓇᐃᔮᒃᓴᖃᑦᑎᐊᕐᓂᐊᕐᒪᑕ ᓄᓇᓕᖏᓐᓂ, ᐱᓇᓱᒍᓐᓇᕐᓂᕗᑦ ᒪᓕᒡᓗᒋᑦ. ᐊᑐᐃᓐᓇᐅᓇᓱᓐᓂᐊᖅᑐᖑᑦ 
ᐃᑲᔪᕋᓱᒡᓗᑎᒍᑦ ᐊᐅᓱᐃᑦᑐᕐᒥ ᑯᐊᐸᒃᑯᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᐅᐃᓕᐊᒻᔅ.  

ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑏ. ᐊᑯᓂᐅᓕᕐᑐᖅ ᑕᒪᓐᓇ ᐅᖃᐅᓯᕆᖃᑦᑕᖅᓯᒪᓕᕋᑦᑎᒍᑦ ᐱᔾᔪᑎᒋᓪᓗᒋᑦ 
ᑮᓇᐅᔭᓄᑦ ᒪᑭᒪᐅᑎᖃᕋᓱᓐᓂᖅ ᒥᑭᓐᓂᖅᓴᐅᔪᓂᑦ ᓄᓇᓕᖕᓂᑦ. ᖃᖓᓕᑭᐊᑦ ᒥᓂᔅᑕᐅᑉ 
ᐊᑐᐃᓐᓇᕈᐃᕕᒋᓂᐊᕐᒪᑎᒍᑦ ᐸᕐᓇᒃᓯᒪᔭᖏᓐᓂᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐊᑭᓱᒃ.  
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐱᓕᕆᖃᑎᒋᓪᓗᑎᒍᑦ ᐊᐅᓱᐃᑦᑐᕐᒥᐅᑕᐃᑦ 
ᒫᓐᓇᐅᔪᒃᑯᑦ ᑯᐊᐸᖓᓐᓂᒃ. ᐃᖅᑲᓇᐃᔭᖅᑎᖁᑎᒃᑲ ᐱᓕᕆᖃᑎᖃᖅᑐᑎᒃ ᐊᐅᓱᐃᑦᑐᕐᒥ ᑯᐊᐸᒃᑯᑦ 
ᐃᖅᑲᓇᐃᔭᖅᑎᖁᑎᖏᓐᓂ ᒪᓕᒐᓕᐅᖅᑎ ᖃᐅᔨᒃᑲᓛᖅᐸᕋ ᐱᔭᕇᑐᐊᖅᐸᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᑭᖑᓪᓕᕐᐹᖅ ᐃᓚᒋᐊᕈᑦ. ᐅᐃᓕᐊᒻᔅ.  
 
ᐅᐃᓕᐊᒻᔅ:  ᖁᔭᓐᓇᒦᒃ, ᐅᖃᖅᑏ.  ᖃᖓᒃᑯᑦ ᐅᕙᑦᑐᓐᓄᑦ ᓴᖅᑮᔪᓐᓇᓛᖅᐸ ᐸᕐᓇᐅᑎᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐃᒪᐃᒍᓐᓇᖅᐳᒍᓪᓕ ᐱᓕᕆᖃᑎᖃᕐᓗᑕ 
ᓄᓇᓕᒻᒥᐅᓂᒃ ᓴᖅᑭᑕᐅᖁᓪᓗᒍ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᑎ ᓅᕖᕝᕙᐅᓕᖅᐸᑦ, ᐊᒻᒪ 
ᖃᐅᔨᒋᐊᕋᓱᐊᖅᐳᒍᑦ ᖃᓄᒃᑲᓐᓂᖅ ᐃᑲᔪᕈᓐᓇᕐᒪᖔᖅᑎᒍᑦ ᓄᓇᓖᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᖁᔭᓐᓇᒦᒃ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᖅᑭᑦᑐᖅ. 
 
ᐊᐱᖅᑯᑦ 116-1(6): ᒫᓐᓇᒨᖓᔪᑦ ᐊᖏᕈᑏᑦ Hᐋᒻᒪᓚᒃᑯᓐᓄᑦ ᑲᑎᒪᔩᑦ ᑮᓇᐅᔾᔭᔅᓵᖏᓐᓄᑦ 
 
ᐃᖅᑭᑦᑐᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᑐᓴᖅᓯᒪᒐᒪ ᐃᓪᓗᓕᒻᒥᐅᓂᒃ ᐊᖏᕈᑎᑕᖃᕐᒪᑦ 
ᑮᓇᐅᔭᓄᑦ ᖃᓄᐃᓐᖏᑦᑎᐊᕋᓱᐊᖅᑐᓕᕆᔨᓄᑦ.  ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑎᒎᖅᑰᖅᑐᖅ. 
 
ᑖᓐᓇ ᐊᖏᕈᑦ, ᐱᑕᖃᕋᓗᐊᖅᑎᓪᓗᒍ, ᕼᐋᒻᒪᓚᒃᑯᑦ ᐃᓪᓗᓕᒻᒥ ᑮᓇᐅᔭᖅᑖᕈᓯᐊᓚᐅᓐᖏᒻᒪᑕ ᑎᑭᑦᑐᒍ ᐊᕐᕌᒍᒧᑦ.  
ᖃᐅᔨᔪᒪᑐᐃᓐᓇᖅᐳᖓ ᖃᓄᐃᓕᖓᒻᒪᖔᑕ ᑕᒪᑐᒧᖓ ᐊᖏᕈᒻᒧᑦ.  ᐊᐱᖅᑯᑎᒋᔭᕋ ᒥᓂᔅᑕᖓᓐᓄᑦ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ.  ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ:  ᒥᓂᔅᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ.  ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐃᓪᓗᓕᒻᒥ ᓄᓇᓕᖓᓐᓄᑦ ᓄᑦᑎᖅᑕᐅᓯᒪᔪᖃᖅᐳᖅ 
ᑮᓇᐅᔭᓂᒃ ᐊᕕᑦᑐᖅᑕᐅᓚᐅᖅᑎᓐᓇᒍ ᐃᓄᓕᕆᔨᒃᑯᑦ ᓴᖅᑭᑕᐅᔪᓂᒃ Hᐋᒻᒪᓚᒃᑯᓐᓄᑦ ᐃᓪᓗᓕᒻᒥ. 
 
ᐅᖃᖅᑏ, ᑕᐃᒪᐃᔅᓴᐃᓐᓇᕆᕗᖅ ᑭᓐᖓᕐᓂ.  ᐅᖃᖅᑏ, ᑮᓇᐅᔭᑎᒍᑦ ᐸᕐᓇᐅᑏᑦ ᓱᓕ ᑲᔪᓯᑎᓚᐅᓐᖏᓇᑦᑎᒃᑯ 
ᑮᓇᐅᔭᑎᒍᑦ ᐸᕐᓇᐅᑏᑦ ᑕᕝᕙᓂ ᒪᓕᒐᓕᐅᕐᕕᒻᒥ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ.  
ᑲᑎᒪᖃᑎᖃᖅᑎᓪᓗᖓ ᐃᓪᓗᓕᒻᒥ ᒪᐃᔭᖓᓐᓂᑦ ᐱᓇᓱᐊᕈᓯᐅᓚᐅᖅᑐᒥ ᑕᒫᓂ ᐃᖃᓗᓐᓂ, ᐃᓚᖓ 
ᐃᓱᒫᓘᑎᒋᔭᖏᑕ ᐅᖃᐅᓯᕆᓚᐅᖅᑕᖓᑦ ᓄᓇᓕᓐᓂᑦ ᖃᓄᐃᓐᓂᖏᑦᑐᐊᖅᑎᑐᓕᕆᓂᖅ ᐊᒻᒪ 
ᓯᕗᓂᔅᓴᑦᑎᐊᕙᓕᕆᔨᒃᑯᑦ ᑮᓇᐅᔭᖏᑦ ᓄᓇᓕᖓᑦᑕ ᑐᔅᓯᕋᓚᐅᖅᑕᖏᑦ. 

ᐅᖃᖅᑏ, ᓂᕆᐅᑉᐳᒍ ᐊᖏᓪᓕᒋᐊᖅᑎᑦᑎᓂᐊᕆᐊᖓᑕ ᑕᒪᒃᑯᓂᖓ ᑮᓇᐅᔭᓂᒃ ᐅᓪᓘᓂᐊᖅᑐᓂᒃ.  ᑕᐃᒪᐃᒻᒪᑦ 
ᓱᓕ, ᐅᖃᖅᑏ, ᐃᓚᖏᑦ ᑮᓇᐅᔭᑎᒍᑦ ᐸᕐᓇᐅᑎᓃᑦᑐᑦ ᑮᓇᐅᔭᐃᑦ ᑮᓇᐅᔭᑎᒍᑦ ᐸᕐᓇᐅᑎᓃᑉᐳᑦ ᐱᓕᕆᕝᕕᒻᒧᑦ 
ᐊᖏᕈᑕᐅᓛᖅᑐᑦ ᑕᕝᕙᓂ ᒪᓕᒐᓕᐅᕐᕕᒻᒥ ᓂᕆᐅᓇᖅᐳᖅ ᐃᓪᓘᓂᐊᖅᑐᓂᒃ ᐊᒡᒋᖅᑐᓂᒃ.  ᑕᕝᕙᓂᔅᓴᐃᓐᓇᖅ 
ᐅᖃᖅᑏ, ᐱᔾᔪᑎᒋᓪᓗᒍ ᓯᕗᓂᔅᓴᑦᑎᐊᕙᓕᕆᔨᒃᑯᑦ ᐊᒻᒪ ᓄᓇᓕᓐᓂᑦ ᖃᓄᐃᓐᓂᖏᑦᑎᐊᕋᓱᐊᕐᓂᕐᒧᑦ ᑮᓇᐅᔭᐃᑦ 
ᓄᓇᓕᓕᒫᓂᑦ ᓄᓇᕗᒻᒥ ᑐᓂᔭᐅᕙᑉᐳᑦ ᑐᓂᔭᐅᕙᒻᒪᑕ ᖃᓄᐃᓐᖏᑦᑎᐊᕋᓱᐊᖅᑐᓕᕆᔨᓄᑦ, ᑖᒃᑯᐊ ᑮᓇᐅᔭᐃᑦ 
ᑐᓂᔭᐅᓂᐊᖅᐳᑦ 3-5 ᐅᓪᓗᓂᒃ ᑕᒪᑐᒥᖓ ᐊᐱᖅᑯᑎᖃᖅᐸᑦ ᒪᓕᒐᓕᐅᖅᑎ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᓚᒋᐊᕈᑏᑦ.  ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐅᖃᓚᐅᕐᒪᑕ ᑮᓇᐅᔭᖅᑖᓚᐅᖅᓯᒪᓂᕋᕋᑎᒃ 
ᐊᕐᕌᒎᓕᖅᑐᒥᑦ ᐊᒻᒪ ᑕᒪᑐᒧᖓ ᐊᑭᓕᖅᓱᐃᒻᒪᑕ ᓇᒻᒥᓂᖅ ᑮᓇᐅᔭᖁᑎᖏᓐᓂᑦ.  ᑮᓇᐅᔭᐃᑦ 
ᑐᓂᔭᐅᒋᐊᖃᓚᐅᖅᑐᑦ ᕼᐋᒻᒪᓚᒃᑯᓐᓄᑦ, ᑮᓇᐅᔭᐃᑦ ᑐᓂᔭᐅᓂᐊᖅᐹᑦ ᕼᐋᒻᒪᓚᒃᑯᓐᓄᑦ ᑕᕝᕙᓂ ᐊᕐᕌᒍᒥ?.  
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐅᖃᖅᑲᐅᒐᒪ ᐅᕙᓂ ᒪᕈᐃᓕᖅᑲᖓᒻᒪᑎᒃ ᑮᓇᐅᔭᐃᑦ. 
ᐃᓇᖓᑦ ᓄᓇᓕᓐᓂᑦ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᐊᒻᒪ ᓯᕗᓂᔅᓴᑦᑎᐊᕙᓕᕆᓂᕐᒧᑦ ᑮᓇᐅᔭᐃᑦ ᐊᑐᓂᑦ 
ᕼᐋᒻᒪᓚᐃᑦ ᐱᕙᑦᑕᖏᑦ ᐅᓂᒃᑳᓕᐅᕇᕋᐃᒻᒪᑕ ᖃᓄᖅ ᑮᓇᐅᔭᐃᑦ ᐊᑐᖅᑕᐅᓐᓂᕐᒪᖔᑕ ᑕᒪᒃᑯᐊᒐᓚᐃᓪᓗ.  
ᐊᐃᑉᐸᖏᑦ ᑮᓇᐅᔭᐃᑦ ᐃᓪᓗᓕᒻᒥ ᐊᔾᔨᒋᓐᖏᓛ ᐊᓯᖏᓐᓂᑦ ᓄᓇᓕᓐᓂᑦ, ᐊᓯᐊᒍᑦ ᑭᓐᖓᐃᑦ, 
ᑮᓇᕗᐅᔭᖅᑖᖅᐸᑉᐳᑦ ᐊᐅᓚᑦᑎᓂᕐᒧᑦ ᐃᓄᓕᕆᓂᕐᒥᒃ ᑐᓂᕐᕈᑕᐅᓯᒪᔪᓂᒃ. 
 
ᐅᖃᖅᑏ, ᑐᑭᓯᓯᒪᔭᒃᑯᑦ ᓄᓇᓕᓐᓂᑦ ᖃᓄᐃᓐᖏᑦᑎᐊᕋᓱᐊᖅᑐᓕᕆᓂᕐᒧᑦ ᑮᓇᐅᔭᐃᑦ ᑭᖑᕙᒐᓚᒻᒪᑕ 
ᓴᖅᑭᑕᐅᒐᓱᐊᕐᓂᖏᑦ ᑐᓂᔭᐅᓛᖅᑐᑎᓪᓗ, ᐅᖃᖅᑲᐅᒐᒪ, ᐊᒥᓲᓂᖅᓴᐃᑦ ᓄᓇᓖᑦ ᐱᖓᓱᓂᑦ ᐅᕝᕙᓘᓐᓃᑦ 
ᑕᓪᓕᒪᐅᓂᐊᖅᑐᓂᒃ ᐅᓪᓗᓂᒃ.  ᑕᕝᕙᓂᔅᓴᐃᓐᓇᖅ ᐅᖃᖅᑏ, ᖃᐅᔨᒪᓐᖏᓚᖓ ᓄᓇᓕᖓᓐᓂᑦ ᐅᕝᕙᓘᓐᓃᑦ 
ᒪᐃᔭᒥᑦ ᐊᒻᒪ ᑲᑎᒪᔨᖏᓐᓂᑦ ᐃᓪᓗᓕᒻᒥᑦ ᑮᓇᐅᔭᖅᑖᓚᐅᓐᖏᒋᐊᖏᑕ ᐊᕐᕌᒍᒥᑦ. 
 
ᑎᑎᖅᑲᐅᓯᐊᖅᓯᒪᓐᖏᓐᓇᒪ ᐅᕝᕙᓘᓐᓃᑦ ᖃᓄᑐᐃᓐᓇᖅ ᑐᓴᐅᒪᖃᑎᒌᓐᓂᕐᒥᒃ ᒪᐃᔭᒥᑦ ᑲᑎᒪᔨᓂᓪᓗ, ᑕᐃᒪᐃᒻᒪᑦ 
ᒪᓕᒐᓕᐅᖅᑎ ᐱᓯᒪᑦᑎᑉᐸᑦ ᐊᒥᓱᓕᐅᖅᑕᐅᓯᒪᔪᓂᒃ ᑎᑎᖅᑲᓂᒃ ᑐᓂᔭᒥᓂᐅᔪᓂᒃ ᑖᔅᓱᒥᖓ ᓄᓇᓕᖓᓐᓂᑦ, 
ᐅᕝᕙᓘᓐᓃᑦ ᑐᑭᓯᒋᐊᕈᑎᔅᓴᓂᒃ ᐅᖃᖅᑏ, ᖁᕕᐊᑦᑐᒻᒪᕆᐅᒐᔭᖅᐳᖓ ᐱᒋᐊᖓ ᖃᐅᔨᒋᐊᕐᓗᖓᓗ ᓱᒻᒪᑦ 
ᑮᓇᐅᔭᖅᑕᖃᓚᐅᓐᖏᒻᒪᖔᖅ ᕼᐋᒻᒪᓚᒃᑯᖏᓐᓄᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᓚᒋᐊᕈᑏᑦ.  ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑎ, ᐊᖏᖃᑎᒋᒍᑕᐅᔪᒧᑦ ᐋᖅᑭᒃᓯᒪᔪᒧᑦ ᐊᕐᕋᒍᑕᒫᑦ 
ᑮᓇᐅᔭᖅᑖᖅᑎᑕᐅᒋᐊᖃᖃᑦᑕᓚᐅᖅᑐᑦ. 
 
ᑕᐃᒪᓕ ᑐᑭᓯᐅᒪᓂᖃᕐᒪᑕ ᑕᐃᒃᑯᐊ ᑐᒃᓯᕋᒃᓴᐃᓐᓇᕆᐊᖃᓐᖏᑦᑐᑦ ᑮᓇᐅᔭᓄᑦ ᑕᐃᒪᑐᐃᓐᓇᖅ 
ᐱᑦᑕᐅᑎᒋᔭᕐᒪᑕ. ᑭᓯᐊᓂᓕ, ᐃᓪᓗᓕᒻᒥ ᕼᐊᒻᓚᒃᑯᑦ ᖃᐅᔨᒪᓪᓚᕆᓐᖏᒻᒪᑕ ᖃᓄᐃᒻᒪᑦ 
ᑮᓇᐅᔭᖅᑖᓚᐅᕐᓯᒪᓐᖏᒻᒪᖔᕐᒥᒃ ᓱᓕ. ᑕᒪᓐᓇ ᐃᓚᖓ ᑭᐅᓚᐅᖅᑕᕋᓗᐊᖓ. 
 

 



ᐊᐃᑉᐱᖅ, ᒪᐃ 7, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

483 

ᐊᑕᐅᓯᑐᐃᓐᓇᐅᖏᑦᑐᒥᒃ ᐊᑭᓕᕐᓱᐃᒻᒪᑕ ᐃᖅᑲᓇᐃᔭᖅᑎᒧᑦ ᐊᒻᒪᓗ ᖃᐅᔨᒍᒪᔪᖓ ᑕᐃᒃᑯᐊ 
ᐸᕐᓇᒃᓯᒪᒻᒪᖔᑕ ᐅᕝᕙᓘᓐᓃᑦ ᐸᕐᓇᒍᔾᔭᐅᓯᒪᒻᒪᖔᑕ ᒐᕙᒪᒃᑯᑦ ᑮᓇᐅᔭᖃᖅᑎᑦᑎᓂᐊᕐᓗᑎᒃ ᐅᑎᖅᑐᓂᒃ 
ᐊᑭᖏᓐᓄᑦ ᐃᖅᑲᓇᐃᔭᑎᓄᑦ ᐊᑭᓕᕐᓱᐃᓂᕐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᐅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᒋᔪᒪᑐᐃᓐᓇᖅᑕᕋ ᒪᓕᒐᓕᐅᖅᑎᐅᔪᖅ 
ᑕᒪᒃᓱᒥᖓ ᓇᓗᓇᐃᕐᓯᑲᓐᓂᕐᒪᑦ. ᑕᐃᒪᓕ ᖃᐅᔨᒪᓇᕐᓯᕗᖅ ᐃᓄᓕᕆᔨᒃᑯᓐᓄᑦ ᓄᒃᑎᖅᑕᐅᓂᖏᓐᓄᑦ 
ᑕᒪᒃᓱᒥᖓ ᐊᐱᖅᑯᑎᖃᖅᐸᓪᓚᐃᔪᖅ. 
 
ᐅᖃᖅᑎ, ᖃᐅᔨᒪᓐᖏᑦᑐᖓ ᖃᓄᐃᒻᒪᑦ ᐃᓪᓗᓕᒻᒥᐅᑦ  ᓱᓕ ᐱᓚᐅᕐᓯᒪᓐᖏᒻᒪᖔᑕ, ᑕᐃᒪᐃᒃᐸᑦ ᑮᓇᐅᔭᓂᒃ 
ᐱᓚᐅᕐᓯᒪᓐᖏᒻᑉᐸᑕ. ᐅᖃᖅᑲᐅᒐᒪ, ᑕᒪᓐᓇ ᓯᕗᓪᓕᖅᐸᐅᒻᒪᑦ ᑐᓴᖅᑕᕋ ᐅᖃᖅᑎ, ᑕᒪᓐᓇ 
ᖃᐅᔨᒋᐊᕆᐊᖃᕐᓂᐊᖅᑕᕗᑦᒃ ᐊᒻᒪᓗ ᒪᓕᒐᓕᐅᖅᑎᐅᔪᖅ ᐅᑎᕐᕕᒋᓗᒍ ᐊᒻᒪᓗ ᑲᑎᒪᔨᕋᓛᖑᔪᑦ 
ᖃᐅᔨᒪᓄᐊᕐᓗᑕ ᖃᓄᐃᒻᒪᑦ ᑕᒪᒃᑯᐊ ᓄᖅᑲᖓᑎᑕᐅᒻᒪᖔᑕ. 
 
ᐊᒃᓱᕈᕈᑕᐅᔪᓐᓇᒻᒪᕆᒻᒪᑦ ᕼᐊᒻᓚᒃᑯᓐᓄᑦ ᐊᑭᓕᖅᓱᐃᑉᐸᑕ ᐊᒥᓱᑲᓪᓚᐅᔪᓂᒃ ᐃᖅᑲᓇᐃᔭᖅᑎᐅᔪᓂᒃ ᐊᒻᒪᓗ 
ᑮᓇᐅᔭᒥᒃ ᐃᓯᕐᕕᐅᕙᓪᓕᐊᖏᓪᓗᑎᒃ ᐱᔾᔪᑎᒋᓪᓗᒍ ᐃᓪᓗᓕᒃ, ᐊᒥᓱᑲᓪᓚᐅᒻᒪᑦ ᐃᓄᓕᕆᔨᒃᑯᖏᓐᓂᒃ 
ᐃᖅᑲᓇᐃᔭᖅᑐᓄᑦ. 
 
ᑕᐃᒪᓕ ᐅᖃᖅᑎ, ᑕᒪᓐᓇ ᖃᐅᔨᒋᐊᕆᐊᖃᕐᓂᐊᖅᑕᕗᑦ. ᖁᔭᓐᓇᒥᒃ. ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓚᑲᓐᓄᐊᖅ. 
 
ᐊᐱᖅᑯᑦ 117-1(6): ᐃᓐᓇᓪᓚᕆᐅᔪᑦ ᐃᓅᓯᓕᕆᔨᐅᓂᖏᓐᓄᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔭᕋ ᑐᕋᖓᔪᖅ ᒥᓂᒡᑕᒧᑦ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ ᑕᒪᒃᑯᓄᖓ ᐃᓅᓯᓕᕆᔨᐅᓂᕐᒧᑦ. 
 
ᐃᓅᓯᓕᕆᔨᐅᔪᑦ ᐃᓕᓐᓂᐊᖅᑎᑕᐅᓯᒪᔪᑦ, ᐊᒃᓱᐊᓗᒃ ᖁᕕᐊᓇᖅᐳᑦ ᑕᐃᒃᑯᐊ ᐃᓕᓐᓂᐊᕐᒪᑕ ᐃᓄᓯᓕᕆᔨᐅᓂᕐᒧᑦ ᓄᓇᓕᓐᓂ, 
ᑭᓯᐊᓂᓕᑦᑕᐅᖅ ᑕᐃᒪ ᐃᓐᓇᐅᔪᑦᑕᐅᖅ ᐃᓄᓯᓕᕆᔨᐅᔪᓐᓇᕐᒥᔪᑦ ᐃᓄᓐᓄᑦ ᓄᓇᓕᖏᓐᓂᒃ ᐃᓕᓐᓂᐊᕐᕕᒻᒥ 
ᐃᓕᓐᓂᐊᕐᓯᒪᓂᖃᓐᖏᒃᑲᓗᐊᖅᑐᓯᑎᒃ, ᐃᓐᓇᓪᓚᕆᐅᓂᕐᓴᐅᒻᒪᑕ ᐊᒻᒪ ᐃᓄᓯᕐᒥᒃ ᖃᐅᔨᒪᓪᓗᑎᒃ. 
 
ᑕᒪᓐᓇ ᐱᔭᐅᔪᓐᓇᖅᐸ ᐱᓕᕆᕕᐅᔪᓂᒃ ᐊᑐᖅᑕᐅᓗᑎᒃ ᑕᐃᒃᑯᐊ ᐃᓄᐃᑦ ᐃᓐᓇᐅᓂᕐᓴᐅᔪᑦ 
ᐃᓄᓯᓕᕆᔨᐅᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᒪᓕ ᑲᔪᓯᑦᑎᐊᕐᓯᒪᔾᔪᑕᐅᔪᖅ ᐊᓂᒍᕐᓯᒪᔪᒥ 
ᐊᕐᕋᒍᒥ ᐊᒻᒪ ᑕᐃᒪᐃᖃᑦᑕᕐᓯᒪᓪᓗᓂ ᓯᕗᓕᖅᑎᐅᓂᖏᓐᓄᑦ ᐃᓚᒋᓄᑦ ᐱᓕᕆᕕᐅᔪᒥᒃ ᑲᖏᖅᑐᒑᐱᒻᒥᒃ, 
ᐃᓕᓐᓂᐊᖅᑎᑦᑎᖃᑦᑕᖅᑐᑕ ᐃᓄᓐᓂᒃ ᖃᓪᓗᓇᐅᔭᕈᓐᓇᖏᑦᑐᒐᓗᐊᓂᒃ ᐊᒻᒪ ᐃᓐᓇᐅᓂᕐᓴᐅᔪᓂᒃ 
ᐃᓄᓯᓕᕆᔨᐅᔪᓂᒃ, ᐊᒻᒪᓗ ᐅᖃᖅᑏ, ᐃᓕᓐᓂᐊᕈᑎᖃᖅᐸᑦᑐᑎᒃ ᐃᓕᖅᑯᓯᐅᓪᓚᕆᓱᓂᒃ 
ᖃᓄᐃᓐᓂᐅᔪᓐᓇᖅᑐᓂᒃ ᐃᓕᓐᓂᐊᖅᑎᑦᑎᕙᒃᑐᑎᓯᒃ ᐊᒻᒪᓗ ᓇᓗᓇᐃᒃᑯᑖᖅᑕᖅᑎᑕᐅᕙᒃᑐᑎᒃ 
ᐃᓄᓯᓕᕆᔨᐅᔪᑦ, ᑕᒪᓐᓇ ᐊᐅᓚᓂᖃᕐᓯᒪᑦᑎᐊᖅᑐᖅ. 
 
ᐅᖃᖅᑎ,  ᑕᐃᒃᓱᒧᖓ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ, ᐄ. ᑕᐃᒪᓕ ᑕᒪᒃᑯᐊ ᐃᓐᓇᐅᓂᕐᓴᐅᒐᓗᐊᖅᐸᑕ 
ᖃᓪᓗᓇᐅᔭᕈᓐᓇᖏᒃᑲᓗᐊᕐᓗᑎᒃ ᐱᕕᖃᖅᑎᑕᐅᔪᓐᓇᖅᑐᑦ ᐅᖃᖅᑎ, ᐃᓕᓐᓂᐊᖅᑎᑦᑎᔪᓐᓇᕐᓗᑎᒃ   

ᑕᒪᒃᑯᓄᖓ ᐃᓄᓯᓕᕆᔨᐅᔪᓄ ᐊᒻᒪ ᑕᐃᒃᑯᐊ ᐃᓕᓐᓂᐊᖅᑎᑦᑎᔪᓐᓇᕆᓪᓗᑎᒃ ᐃᓄᓯᓕᕆᔨᐅᔪᓄᑦ 
ᐃᓄᒃᑎᑐᐃᓐᓇᖅ. ᐊᒻᒪ ᖁᕕᐊᓱᒃᑐᒍᑦ ᑕᒪᓐᓇ ᑲᑐᑎᓪᓗᑎᒍᑦ ᐱᓕᕆᐊᕆᔪᓐᓇᕋᑦᑎᒍᑦ ᑲᖏᖅᑐᒑᐱᒻᒥ. 
 
ᒫᓐᓇᐅᔪᖅ ᐆᑦᑐᑎᒋᓗᒍ, ᐅᖃᖅᑎ, ᐃᓄᒻᒪᑕ ᓄᓇᕗᒻᒥᓕᒪᖅ ᑕᕝᕙᓂ ᐃᓕᓐᓂᐊᖅᑐᓂᒃ, ᑕᐃᒪᓕ 
ᒪᓕᒐᓕᐅᑎᒧᑦ ᑭᒡᒍᑎᒐ ᐄ. ᖁᔭᓐᓇᒥᒃ. ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᔭᖃ ᑭᒡᒍᑎᖓ ᑭᓯᐊᓂᓕ ᐅᖃᐅᓯᖃᖅᑎᕐᓗᖓ 
ᐃᓐᓇᓪᓚᕆᐅᔪᓂᒃ ᐃᓄᓯᕆᔪᓐᓇᖅᑐᓂᒃ ᓄᓇᖏᓐᓂ, ᑕᒪᒃᑯᐊ ᐃᓐᓇᓪᓚᕆᐅᔪᑦ ᐃᑲᔪᕈᓐᓇᕐᒪᑕ 
ᐊᐃᒃᐸᕇᖑᔪᓂᒃ ᐊᑲᐅᓐᖏᓕᐅᕈᑎᖃᖅᑐᓂᒃ ᐊᐃᒃᐸᕆᓐᓂᕐᒥᓂᒃ. ᑕᒪᒃᑯᐊ ᐃᓐᓇᓪᓚᕆᐅᔪᑦ 
ᐃᓕᓐᓂᐊᕐᕕᒻᒧᓚᐅᕐᓯᒪᓐᖏᑦᑐᑦ ᓇᓗᓇᐃᒃᑯᑕᖅᑕᕐᓯᒪᓐᖏᑦᑐᑦ, ᑕᐃᒃᑯᐊ ᐃᓕᑕᕆᔭᐅᔪᓐᓇᖅᐸᑦ 
ᐃᓐᓇᓪᓚᕆᐅᔪᑦ ᐃᓄᓯᕐᒥᒃ ᖃᐅᔨᒪᓂᖏᓐᓄᑦ ᓄᓇᓕᐅᔪᑦ ᐃᓄᓕᕆᑎᑕᐅᔪᓐᓇᕐᓗᑎᒃ ᐊᐃᒃᐸᕆᖑᔪᓂᒃ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᑕᓂ ᓄᓇᓕᓐᓂ ᖃᓄᐃᓐᖏᑦᑎᐊᕐᓂᕐᒧᑦ 
ᐱᓕᕆᐊᒥ, ᕼᐊᒻᓚᒃᑯᑦ, ᐊᑐᓂᑦ ᕼᐊᒻᓚᒃᑯᑦ ᑮᓇᐅᔭᖃᖅᑎᑕᐅᕙᒃᑐᑦ ᐊᒻᒪᓗ ᑐᓂᓯᕙᒃᑐᑎᒃ 
ᐃᓕᓐᓂᐊᕋᔭᓐᖑᐊᖅᑐᓂᒃ, ᐅᕙᓂᓕ, ᑕᐃᒪᐃᓪᓚᕆᒍᑕᐅᔪᓂ ᐃᓕᓐᓂᐊᖅᑎᑦᑎᓂᕐᒧᑦ, ᕼᐊᒻᓚᒃᑯᓐᓂᑦ. 
 
ᑕᐃᒪᓕ ᐅᖃᖅᑎ, ᓄᓇᓕᐅᔪᑦ ᒪᓕᒐᓕᐅᖅᑎᐅᔪᑉ ᐅᖃᐅᓯᕆᔭᖓ ᓴᖅᑭᔪᒪᓐᓂᖅᐸᑕ ᐊᑎᕐᓂᒃ ᑕᐃᒪᐃᑦᑐᒥᒃ 
ᐃᓕᓐᓂᐊᖅᑎᑕᐅᔪᒪᒐᔭᖅᑐᒥᒃ, ᖃᓄᐃᓗᐊᖅᑕᐃᓕᒪᓂᕐᒧᑦ ᐃᓅᓯᓕᕆᔨᒧᑦ, ᐊᓱᐃᓪᓛᒃ ᐅᖃᖅᑏ, 
ᑲᔪᓯᑎᑦᑐᓐᓇᖅᑕᕗᑦ ᐱᓂᐊᒐᒃᓴᖅ ᐃᑲᔪᕐᓗᑎᒍᓪᓗ ᐱᓕᒻᒪᒃᓴᓂᐅᔪᒥᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑐᓰᑦ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᓱᓕ ᐅᖃᐅᓯᖅᑎᒍᑦ 
ᐊᐱᖅᑯᓯᒃᓴᖃᖅᑐᖃᖅᐸ? ᐃᒃᑲᕐᕆᐊᓗᒃ. 
 
ᐊᐱᖅᑯᑦ 118-1(6): ᕿᑭᖅᑕᕐᔪᐊᕐᒥ ᐅᖅᓱᐊᓗᖃᐅᑎᖃᕐᕕᐅᑉ ᒫᓐᓇ ᖃᓄᐃᓕᖓᓂᕆᔭᖓ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐊᐱᖅᑯᓯᕆᓂᐊᖅᑕᕋ ᑐᕌᖅᑎᑦᑐᒪᔭᕋ ᒥᓂᔅᑕᒧᑦ 
ᑲᒪᒋᔭᖃᖅᑐᒧᑦ ᓴᓇᔪᓕᕆᔨᒃᑯᓐᓂᑦ ᐱᔨᑦᓯᖅᑎᒃᑯᓐᓂᒡᓗ. 
 
ᕿᑭᖅᑕᕐᔪᐊᕐᒥ ᐅᖅᓱᐊᓗᖃᐅᑎᓂᑦ ᐃᓕᓯᕙᓪᓕᐊᑐᐃᓐᓇᕐᒪᑕ ᐅᖅᓱᐊᓗᖃᐅᑎᖃᕐᕕᒻᒧᑦ, ᑭᓯᐊᓂ 
ᐱᔭᕇᓚᐅᕋᑎᒃ ᐊᐅᔭᐅᓚᐅᕐᑐᖅ. ᖃᐅᔨᔪᒪᔪᖓ ᑲᔪᓯᒋᐊᕐᓂᐊᕐᒪᖔᑕ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑲᑦᑐᒃ.  
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐅᖅᓱᐊᓗᖃᐅᑎᒃᓴᖅ ᐱᓕᕆᐊᖑᔪᖅ 
ᐱᔭᕇᖅᑕᐅᔭᕆᐊᖃᓚᐅᕐᑐᖅ ᕿᑭᖅᑕᕐᔪᐊᕐᒥ ᐱᔭᕇᖅᑕᐅᓂᒃᓴᖓ ᐅᖓᕙᕆᐊᖅᑕᐅᓚᐅᕐᒪᑦ ᑕᒪᑐᒧᖓ 
ᐊᕐᕌᒍᒋᔭᑦᑎᓐᓄᑦ. ᐱᔭᕇᖅᑕᐅᓪᓗᐊᖅᑐᓂ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᐊᒡᒋᖅᑐᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᐃᒃᑲᕐᕆᐊᓗᒃ.  

ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᑲᔪᓯᒋᐊᕐᓂᐊᖅᐸᑕ, 
ᐱᔭᕇᖅᑕᐅᓂᒃᓴᖓ ᑭᖑᕙᕆᐊᖅᑕᐅᓚᐅᕐᒪᑦ, ᖃᐅᔨᒃᑲᖅᑕᐅᓛᖅᐳᖓᖃᐃ? ᖁᕕᐊᒋᓚᐅᖏᓐᓇᒃᑯ 
ᑭᖑᕙᕆᐊᖅᑕᐅᒻᒪᑦ ᑭᓯᐊᓂ ᒥᓂᔅᑕᐅᑉ ᑐᓴᐅᒪᑎᑉᐸᓪᓕᐊᓂᐊᖅᐸᖔ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑲᑦᑐᒃ.  
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᑐᓴᐅᒪᑎᓐᓂᐊᖅᐸᕋ ᑕᒪᑐᒪ 
ᐱᓕᕆᐊᖑᔫᑉ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᓄᑕᕋᖅ. 
 
ᐊᐱᖅᑯᑦ 119-1(6): ᐊᐅᓚᓂᖏᑦ ᐃᑲᔪᖅᑕᐅᕖᑦ 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᓯᕆᓂᐊᖅᑕᕋ ᑐᕌᖅᑎᑦᑐᒪᔭᕋ ᒥᓂᔅᑕᒧᑦ ᑲᒪᒋᔭᖃᖅᑐᒧᑦ 
ᐃᖅᑲᖅᑐᐃᕕᓂᓕᕆᓂᕐᒥᑦ. ᐊᐱᕆᓚᐅᕐᒥᒐᒪ ᒥᓂᔅᑕᒧᑦ ᐱᔾᔪᑎᒋᓪᓗᒋᑦ ᐃᑲᔪᖅᑕᐅᕖᑦ ᐅᖃᔪᓪᓗᓂ ᑕᒪᑐᒥᖓ 
ᖃᐅᔨᓇᓱᓐᓂᕋᖅᑐᓂ ᐱᔾᔪᑎᒋᓪᓗᒍ ᐊᐅᓚᓂᕆᔭᖏᑦ ᐃᑲᔪᖅᑕᐅᕖᑦ. ᕿᒥᕐᕈᓂᐊᓚᐅᕐᒪᒍ, 
ᕿᒥᕐᕈᓂᕆᔭᖓᖃᐃ ᐱᔭᕇᓕᖅᐸᐅᒃ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐃᖅᑲᖅᑐᐃᕕᓂᓕᕆᓂᕐᒧᑦ. ᓯᕗᓕᖅᑎ ᐅᑲᓕᖅ.  
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐸᕐᓇᒍᑎᒋᓯᒪᓪᓗᑎᒍᑦ ᑕᒪᑐᒪᓂ 
ᐊᕐᕌᒍᒋᔭᑦᑎᓐᓂ ᑲᑎᒪᔪᖃᑲᑕᒃᑐᓂᓗ ᐱᔾᔪᑕᐅᓪᓗᑎᒃ ᐃᑲᔪᖅᑕᐅᕖᑦ. ᒫᓐᓇᐅᔪᒃᑯᑦ 
ᖃᓄᐃᓕᖓᓂᕆᔭᖏᓐᓂᑦ ᐅᖃᕈᓐᓇᙱᑲᐃᓐᓇᖅᑐᖓ ᓱᓕ ᑲᔪᓯᕙᓪᓕᐊᒻᒪᑦ ᑭᓯᐊᓂ ᐅᓂᒃᑳᓕᐅᖅᓯᒪᔪᑎᒍᑦ 
ᑐᓴᖅᑎᑦᑎᓛᖅᑐᖓ ᕿᒥᕐᕈᔭᐅᓂᖏᑦ ᐱᔭᕇᖅᑕᐅᑐᐊᖅᐸᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐃᓚᒋᐊᕈᑦ. ᓄᑕᕋᖅ.  
 
ᓄᑕᕋᖅ (ᑐᓵᔨᑎᒍᑦ): ᖃᓄᖅ ᐊᑯᓂᐅᑎᒋᔪᖅ ᒥᓂᔅᑕ ᕿᒥᕐᕈᓂᐊᖅᑐᒋᕙ? ᐊᕐᕌᒍᓕᒫᒃᑲᓐᓂᕐᒥᒃ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᐅᑲᓕᖅ.  
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᔭᕇᖅᑕᐅᖁᔭᕋᓗᐊᕋ ᑕᒪᑐᒪᓂ 
ᐊᕐᕌᒍᒋᔭᑦᑎᓐᓂ ᐱᓕᕆᐊᖃᓚᐅᖏᓐᓂᑦᑎᓐᓂ ᐊᑭᑐᔫᑎᓄᑦ ᑐᕌᖓᔪᓂᑦ ᑮᓇᐅᔭᓂᑦ. ᓂᕆᐅᒃᑲᓗᐊᖅᑐᖓ 
ᐱᔭᕇᓛᕋᓱᒋᓪᓗᒍ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᐱᓕᕆᖃᑎᒋᔪᒪᓪᓗᒋᑦ ᒪᓕᒐᓕᐅᖅᑏᑦ ᐸᕐᓇᒃᑕᐅᓂᖓᓂᒃ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᖅᑎᒍᑦ ᐊᐱᖅᑯᓰᑦ. ᐃᓚᒋᐊᕈᑦ. ᓄᑕᕋᖅ.  
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐸᕐᓇᐃᕕᓯ ᓄᓇᕘᒥᑦ ᐃᑲᔪᖅᑕᐅᕕᒃᑖᓛᕆᐊᒃᓴᖅ ᐅᕝᕙᓘᓐᓃᑦ 
ᐊᐅᓚᓂᑐᐃᓐᓇᕆᓂᐊᖅᑕᖓᓂ ᐃᑲᔪᖅᑕᐅᕖᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᐅᑲᓕᖅ.  

ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐸᕐᓇᐅᑦ ᑎᒍᔭᐅᒪᕕᓐᓄᐃᓐᓇᐅᓐᖏᓚᑦ, 
ᐃᓚᓕᐅᔾᔨᕗᑦ ᐊᐅᓚᑦᑎᓂᕐᒧᑦ ᐸᕐᓇᐃᓂᕐᒧᑦ ᐊᒻᒪ ᐃᓪᓘᓪᓗᓂ ᒪᒥᓴᕐᕕᐅᓂᐊᖅᑐᓂ ᑕᐃᒃᑯᐊ ᑎᒍᔭᐅᒪᔪᑦ 
ᐃᓱᒪᓕᕆᔨᒧᑦ ᐃᑲᔪᖅᑕᐅᔪᓐᓇᖁᓪᓗᒋᑦ ᐊᒻᒪ ᐃᑉᐱᓐᓂᐊᔭᖏᓐᓄᑦ ᐃᑲᔪᖅᑕᐅᖃᑦᑕᕐᓗᑎᒃ.   ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ:  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᒃᑲᕐᕆᐊᓗᒃ. 
 
ᐊᐱᖅᑯᑦ 120-1(6): ᕿᑭᖅᑕᕐᔪᐊᕐᒥ ᓯᔾᔭᖓ 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ):  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᕆᔪᒪᓄᕙᕋ, ᐊᔾᔨᐸᓗᐊᓂᑦ 
ᐊᐱᖅᑯᑎᒋᖅᑲᐅᔭᒪ ᒥᓂᔅᑕᖓᓐᓄᑦ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ.  ᐊᐱᖅᑯᑎᒐᓕ 
ᐱᓕᕆᐊᖑᓯᒪᓕᖅᐹ ᓯᔾᔭᖓ ᑕᒪᒃᑮᓐᓄᑦ ᖃᓄᐃᓕᖓᓛᕐᒪᖔᖅ ᐋᖅᑭᓱᖅᑕᐅᓂᖓᓄᑦ ᐊᒻᒪ ᐸᕐᓇᐅᑎᖓᓄᑦ 
ᕿᑭᖅᑕᕐᔪᐊᕐᒥ?  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐅᖃᐅᓯᕆᒋᐊᕐᖓᖅᑎᓪᓗᓂᐅᒃ ᐃᒃᑲᕐᕆᐊᓘᑉ 
ᐅᕙᓐᓄᑦ, ᑎᓕᓚᐅᖅᐸᒃᑲ ᐃᖅᑲᓇᐃᔭᖅᑎᒃᑲ ᑕᒪᑐᒥᖓ ᐱᓕᕆᐊᖃᖁᓪᓗᒋᑦ.  ᕿᒥᕐᕈᖅᑳᕆᐊᖃᕐᓂᐊᖅᐹᑦ 
ᑕᑯᖏᐊᕐᓗᑎᒃ, ᑭᓯᐊᓂ ᐸᕐᓇᐃᒋᐊᖅᐸᓪᓕᐊᓕᖅᐳᑦ ᓯᔾᔭᒧᑦ. 
 
ᑕᒪᓐᓇ ᐸᕐᓇᐅᑕᐅᕙᓪᓕᐊᕗᖅ ᐊᒻᒪ ᐃᖅᑲᓇᐃᔭᖅᑎᒃᑲ ᓄᓇᓕᒻᒦᑐᐃᓐᓇᕆᐊᖃᓛᖅᐳᑦ ᐅᐱᕐᖔᖅ ᑕᑯᒋᐊᕐᓗᑎᒃ 
ᐸᕐᓇᐅᒻᒥᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᓚᒋᐊᕈᑏᑦ.  ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒎᖅᑐᖅ):  ᖁᔭᓐᓇᒦᒃ, ᐅᖃᖅᑏ.  ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ, 
ᖃᐅᔨᒃᑲᖅᑕᐅᓯᒪᐃᓐᓇᖏᓐᓇᑦᑕ ᖃᓄᐃᓕᖓᓕᕐᒪᖔᑕ ᐱᓕᕆᐊᑦ ᓄᓇᓕᑦᑎᓐᓂᑦ.  ᖃᐅᔨᒃᑲᖅᑕᐅᓛᖅᐳᖔ 
ᐅᕝᕙᓘᓐᓃᑦ ᖃᐅᔨᒪᑎᑕᐅᖃᑦᑕᓂᐊᖅᐳᖔ ᖃᓄᐃᓕᖓᓕᕐᒪᖔᖅ ᑕᒪᓐᓇ ᐱᓕᕆᐊᖅ.  ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ:  ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᕼᐋᒻᒪᓚᒃᑯᖓᕿᑭᖅᑕᕐᔪᐊᓂ ᐱᓕᕆᖃᑎᖃᖅᐳᑦ 
ᐅᕙᑦᑎᓐᓂᒃ ᐊᒻᒪ ᖃᐅᔨᒃᑲᖅᓯᒪᖃᑦᑕᕐᓂᐊᖅᐸᕗᑦ ᖃᓄᐃᓕᖓᓕᕐᒪᖔᑕ.  ᐃᖅᑲᓇᐃᔭᖅᑎᕗᑦ ᐊᐅᓪᓚᕐᓂᐊᖅᐸᑕ 
ᓄᓇᓕᒻᒧᑦ ᒪᓕᒐᓕᐅᖅᑎ ᑐᓴᐅᒪᑎᖃᑦᑕᕐᓂᐊᖅᐸᕗᑦ ᓇᓕᐊᓐᓄᑐᐃᓐᓇᖅ ᐊᐅᓪᓚᕐᓂᕐᒧᑦ ᐸᕐᓇᐅᑎᐅᔪᓄᑦ.  
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ:  ᖁᔭᓐᓇᒦᒃ. ᒥᓂᔅᑕ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᐅᖃᐅᓯᒃᑯᑦ ᐊᐱᖅᑯᑎᔅᓇᖅᑕᖃᒃᑲᓂᖅᐹ.  ᒪᒃᓚᐃᓐ. 

ᐊᐱᖅᑯᑦ 121-1(6): ᓄᓇᓕᒻᒥᑦ ᐊᖅᑯᑎᓕᐊᖅ 
 
ᒪᒃᓚᐃᓐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᖅᑯᑎᒐ ᐅᓪᓗᒥ ᒥᓂᔅᑕᖓᓐᓄᑦ ᓄᓇᓕᓐᓂᑦ ᒐᕙᒪᒃᑯᑦ ᐊᒻᒪ 
ᐃᖏᕐᕋᔪᓕᕆᔨᒃᑯᑦ.  ᓄᓇᑦᓯᐊᕐᒥ ᒐᕙᒪᐅᓚᐅᖅᑐᒥ ᐊᐅᓚᓂᖃᑦᑎᐊᖅᑐᒻᒪᕆᐅᓚᐅᕐᒪᑦ ᐱᓕᕆᐊᕐᒥ 
ᐱᓕᒻᒪᓴᖅᑕᐅᓚᐅᖅᑐᖅ ᐊᔾᔨᒌᓐᖏᑦᑐᓄᑦ ᓄᓇᓕᓐᓄᑦ ᑕᒫᓂ ᓄᓇᕘᓕᖅᑐᒥ. 
 
ᑕᐃᔭᐅᓚᐅᖅᐳᖅ ᓄᓇᓕᓐᓂᑦ ᐊᖅᑯᑎᓕᕆᓃᑦ.  ᖃᐅᔨᒪᕗᖓ ᑭᖑᓪᓕᖅᐹᒥ ᑮᓇᐅᔭᑎᒍᑦ ᐸᕐᓇᐅᑎᐅᓚᐅᖅᑐᓂᑦ 
ᑮᓇᐅᔭᖅᑕᖃᓚᐅᕐᒪᑦ ᐱᔭᐅᒋᐊᓕᓐᓂᒃ ᒐᕙᒪᑐᖃᒃᑯᓐᓂᒃ ᑕᒪᓐᓇ ᐱᓕᒻᒪᓴᖅᑕᐅᒃᑲᓐᓂᖁᓪᓗᒍ ᐱᓕᕆᐊᖅ.  ᒥᓂᔅᑕ 
ᓇᓗᓇᐃᖅᓯᔪᓐᓇᖅᐹ ᖃᓄᐃᓕᖓᓕᕐᒪᖔᑕ ᒫᓐᓇᒧᑦ ᐅᕝᕙᓘᓐᓃᑦ ᒪᓕᒐᓕᐅᕐᕕᒻᒧᑦ ᑕᒪᓐᓇ ᐱᓕᕆᐊᖅ 
ᐅᖃᐅᓯᐅᒃᑲᓂᕐᓂᐊᕐᒪᖔᖅ, ᓄᓇᓕᓐᓂᑦ ᐊᖅᑯᑎᐅᔪᓄᑦ?  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᑮᓇᐅᔭᔅᓯᐊᓪᓚᑦᑖᓚᐅᓐᖏᓚᒍᑦ ᓱᓕ, ᑭᓯᐊᓂ 
ᐱᓕᕆᐊᖃᕋᓱᐊᖅᐳᒍᑦ ᑮᓇᐅᓂᒃ ᓴᖅᑭᐊᔪᖃᕐᓂᐊᕐᒪᑦ ᑕᒪᑐᒧᖓ.  ᐱᓕᕆᐊᖃᕈᒪᓂᖃᖅᐳᒍᑦ ᓄᓇᕗᒻᒥ 
ᒐᕙᒪᒃᑰᓪᓗᑕ, ᐱᓕᕆᕝᕕᐅᓪᓗᑕ, ᓴᖅᑮᖁᔨᓪᓗᑕ ᐊᖅᑯᑎᐅᔪᓂᒃ ᐊᒻᒪ ᐊᒥᓱᑲᓪᓚᓐᓂᑦ ᑐᔅᓯᕋᐅᑎᓂᒃ 
ᑐᓂᓯᔭᐅᓯᒪᓪᓗᑕ ᓄᓇᓕᓐᓂᑦ ᓄᓇᕗᒻᒥ ᐊᖅᑯᑎᓕᐅᕐᕕᐅᔪᒪᔪᓂᒃ. 
 
ᑕᐃᒪᐃᒻᒪᑦ ᑲᔪᓯᑎᑦᑎᐊᕐᓂᐊᖅᐸᕗᑦ ᖃᓄᐃᓕᐅᕈᓐᓇᕐᒪᖔᖅᑕ ᐅᐱᕐᖔᖅ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᑐᑐ. 
 
ᐊᐱᖅᑯᑦ 122-1(6): ᖃᓄᐃᓕᖓᓕᕐᒪᖔᖅ ᒫᓐᓇᒧᑦ ᕿᑭᖅᑖᓗᒻᒥ ᐋᓐᓂᐊᕕᒻᒧᑦ ᐃᖃᓗᓐᓂ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᔭᕋ ᒥᓂᔅᑕᒧ ᑲᒪᒋᔭᖃᖅᑐᖅ ᐋᓐᓂᐊᖅᑐᓕᕆᓂᕐᒧ. 
ᐃᓱᒪᒋᕋᑖᕋᒃᑯ ᐊᐱᕆᒋᐊᖃᖅᑐᒋᓪᓗᒍ ᐊᐱᕆᔭᐅᖏᑦᑐᒋᑦᑕᐱᐊᕐᖓᑦ. 
 
ᐅᖃᖅᑏ, ᐱᓕᕆᐊᖑᔪᖅ ᐊᒥᓱᐊᖅᑎᑲᓪᓚᖅᑐᒍ ᓴᖅᑭᑎᒃᓯᒪᔭᕋ ᑕᕙᓂ ᒪᓕᒐᓕᐅᕐᕕᒻᒥ ᐊᕐᕋᒍᒐᓚᐅᔪᓂ ᐊᒻᒪ 
ᓱᓕ ᐅᑕᖅᑭᔪᖓ ᖃᓄᐃᓕᔭᐅᒋᐊᕐᓂᖓᓄ ᐱᓗᐊᖅᑐᒥ ᐃᖅᑲᓇᐃᔮᖑᓂᖓᓂ. ᐊᐱᕆᒍᒪᔭᕋ ᒥᓂᔅᑕᐅᔪᖅ 
ᐅᓪᓗᒥᒧ ᑎᑭᓯᒪᔪᓂ ᑐᑭᓯᒋᐊᖅᑎᑦᑎᔪᓐᓇᕐᒪᖔᖅ ᓄᑖᒥ ᐋᓐᓂᐊᕕᓕᐅᕐᓂᐊᓂᕐᒥ ᑕᒫᓂ ᐃᖃᓗᓐᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐱᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᕿᓚᒥᐅᓗᖓ ᐅᖃᖅᑏ ᐃᓚᒋᔭᐅᔪᒧᑦ ᐊᐱᖅᑯᑎᖓ, 
ᒫᓐᓇᐅᔪᒥ ᐱᓕᕆᐊᖃᖅᐸᓪᓕᐊᔪᒍ ᐃᓪᓗᒥ ᕿᑭᖅᑖᓗᖕᒧ ᑕᒫᓂ ᐃᖃᓗᓐᓂ. 
 
ᐅᖃᖅᑏ, ᕿᑭᖅᑖᓗᒃ ᑯᐊᐳᕇᓴᒃᑯ ᐊᒻᒪ ᐅᕙᒍᑦ ᐊᒥᓱᐊᖅᑎᒐᓚᑦᑐᑕ ᑲᑎᒪᖃᑎᒋᖃᑦᑕᖅᓯᒪᔭᕗ. ᐅᖃᖅᑏ, 
ᐋᓐᓂᐊᕕᓕᐅᕐᓂᐅᔪᖅ ᐱᒋᐊᕐᓂᐊᖅᑐᒋᔭᕗ ᐅᑭᐊᒃᓵᖅ. ᖃᐅᔨᒃᑲᐃᒋᐊᒃᓴᖅ ᖁᕕᐊᑦᑐᖓ ᐃᓚᒋᔭᐅᔪᑦ  

ᖃᐅᔨᒪᒻᒪᑕ, ᓴᓇᒋᐊᖅᐸᓪᓕᐊᓯᒪᓕᕋᑦᑕ ᑲᖏᓪᓕᓂᕐᒥ. ᓴᓇᒋᐊᖁᒥᓇᓂᐊᕐᑐᖅ ᐋᓐᓂᐊᕕᓕᐅᓂᐅᔪᖅ 
ᐅᑭᐊᒃᓵᖑᓕᕐᐸᑦ. 
 
ᐃᓚᖓ ᐃᓱᒫᓗᑎᒋᔭᐅᓚᐅᖅᑐᖅ ᓄᓇᐅᔪᖅ ᐊᐅᓪᓛᖅᑕᐅᓂᖓ ᓄᓇᓕᐅᔪᒥ ᐊᒻᒪᓗᑦᑕᐅᖅ ᒐᕙᒪᑐᖃᒃᑯᓐᓂ. 
ᐃᓚᒋᔭᖓ ᓄᓇᐅᒧᖅ ᐊᑐᖅᑕᐅᓂᐊᖅᑐᖅ ᒐᕙᒪᑐᖃᒃᑯ ᓄᓇᖁᑎᒋᒻᒪᒍ. ᑖᓐᓇ ᐊᐅᓪᓛᖅᑕᐅᔭᕆᐊᖃᕐᒪᑦ. 
 
ᐊᒻᒪᓗᑦᑕᐅᖅ ᐱᔭᕇᖅᑳᕆᐊᖃᓚᐅᕋᑦᑕ ᖃᐅᔨᓴᕐᓂᐅᔪᒥ ᐃᒪᓕᕆᓂᕐᒥ,  ᐊᒻᒪ ᑖᓐᓇ ᖃᐅᔨᓴᕐᓂᐅᔪᖅ 
ᓇᓗᓇᐃᖅᓯᓚᐅᖅᑐᖅ ᐃᒥᒃᑯᕕᐅᔪᖅ ᓱᐱᓐᓂᕈᓂ ᐋᓐᓂᐊᕕᖃᖅᕕᒃᓴᐅᔪᒧᑦ, ᐊᑦᑐᖅᓯᒐᔭᖏᑦᑐᖅ 
ᐋᓐᓂᐊᕕᐅᔪᒥ. 
 
ᐅᖃᖅᑏ, ᑕᒪᓐᓇ ᐃᖅᑲᓇᐃᔮᖑᓯᒪᓕᕐᒪ ᐊᒻᒪ ᒫᓐᓇ ᐱᒋᐊᖅᐸᓪᓕᐊᓕᖅᑐᑕ ᓴᓇᕙᓪᓕᐊᓂᐅᔪᒥ. ᑕᒫᓂ 
ᐊᕐᕌᒍᒥ 2002ᒥ ᓄᓇᒥ ᑲᒪᕙᓪᓕᐊᓂᐅᔪᒥ, ᐃᓪᓕᐅᕆᐊᕐᓂᐅᔪᖅ ᐱᒋᐊᕐᓗᓂ 2003ᒥ ᐊᒻᒪ  ᐊᓐᓂᐊᕕᐅᔪᖅ 
ᒪᑐᐃᕐᓗᓂ ᒪᑐᐃᕐᕕᒃᓴᖓᓂ, 2004, ᐱᒋᐊᖓᕐᓂᖓᓂ 2005. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
  
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐊᐱᖅᑯᑎᒃᓴᐃᑦ. ᑐᑑ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑐᓴᕆᐊᒃᓴᖅ ᖁᕕᐊᑦᑐᖓ ᒥᓂᔅᑕᐅᔪᒥ ᐋᓐᓂᐊᖅᑐᓕᕆᓂᕐᒧ ᑭᓯᐊᓂᓕ 
ᐅᑕᖅᑭᖔᓕᕐᒥᔪᒍᑦ ᖃᐅᔨᓴᕐᓂᐅᔪᓂ ᐅᕙᓘᓐᓃ ᐊᓯᕈᓘᔭᖏ. 
 
ᐃᓚᒋᔭᖓᑦᑕᐅᖅ ᐱᖃᑕᐅᓯᒪᓗᐊᕐᒥᔪᖅ ᑖᒃᑯᓇᓂ ᑮᓇᐅᔭᓕᕆᔨᒃᑯᑦ ᕿᒥᕈᖃᑦᑕᕐᓂᖏ. ᐊᐱᕆᒍᒪᔭᕋ 
ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ ᐱᒋᐊᕐᓂᐊᕐᓂᐅᔪᖅ ᐅᑭᐊᒃᓵᖑᓂᐊᕐᑐᒥ ᑲᔪᓯᑎᑕᐅᒋᐊᖅᓯᒪᒻᒪᑕ 
ᑮᓇᐅᔭᓕᕆᔨᒃᑯᓐᓂ ᑲᔪᓯᖁᔭᐅᓪᓗᓂ ᐱᓕᕆᐊᖑᔪᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᕐᕉᓕᖅᑲᖓᓯᒪᒻᒪᑦ ᑖᑯᓄᖓ ᐃᓪᓘᔪᓄ ᐱᖓᓱᓄ. 
 
ᓯᕗᓪᓕᖅᐹᖅ, ᐅᖃᖅᑏ, ᑲᒪᒋᔭᐅᒻᒪ ᐋᓐᓂᐊᖅᑐᓕᕆᔨᒃᑯᓐᓄ. ᐱᒋᐊᖅᑎᑕᐅᒋᐊᕐᓗᑎ ᐱᖓᓲᔪᑦ 
ᓴᓇᔭᐅᒋᐊᕐᓂᖏ. ᑐᖏᓕᕆᔭᖓ ᐱᓕᕆᐊᖑᔪᖅ ᑲᒪᒋᔭᐅᒻᒪᑦ ᑮᓇᐅᔭᓕᕆᔨᒃᑯᓐᓂ. ᐋᔨᖃᑎᒌᓐᓂᐅᔪᖅ 
ᑳᓐᑐᕌᓂ ᐊᒻᒪ ᐊᑐᖅᑐᐊᕈᑎᓂ. 
 
ᐅᖃᖅᑏ, ᐅᕙᓂ ᐃᓪᓘᔪᒥ, ᐊᖏᔪᖅᑳᖑᔪᖅ ᐅᖃᖃᑦᑕᖅᓯᒪᒻᒪ ᐊᒥᓱᐊᖅᑎᒐᓚᑦᑐᓂ ᐅᓪᓘᑉ ᓄᓐᖑᖓᓂ, 
ᒐᕙᒪᒋᔭᖓ ᓄᓇᕗᑦ ᓇᒻᒥᓂᕆᒍᒪᒻᒪᒋ ᐃᓪᓘᔪᑦ ᐊᒻᒪ ᐱᓕᕆᐊᖅᑕᖃᕈᓐᓇᕐᒪ ᐊᑐᖅᑐᐊᓚᐅᕐᓗᒍ 
ᓇᒻᒥᓂᕆᓕᕐᓗᒍ ᐱᖓᓲᔪᓂ ᐱᕙᓪᓕᐊᑎᑦᑎᓂᕐᒧ ᑯᐊᐳᕇᓴᐅᔪᓂ. ᐅᖃᖅᑏ, ᑖᒃᑯᐊ ᐱᕙᓪᓕᐊᑎᑦᑎᓂᕐᒧ 
ᑯᐊᐳᕇᓴᐅᔪᑦ ᐊᐃᕙᖃᑎᒋᔭᐅᕙᓪᓕᐊᓕᖅᑐᑦ. 

ᑐᖏᔨᕆᓂᐊᖅᑕᖓ ᐱᓗᐊᖅᑐᒥ ᕿᑭᖅᑕᓂ ᐃᓪᓘᔪᖅ, ᐅᖃᖅᑏ, ᑳᓐᑐᕌᖒᓂᐊᖅᑐᖅ ᐃᓕᓯᓯᒪᔪᓐᓇᓂᐊᕐᒪ 
ᓄᓇᐅᔪᒥ ᐊᒻᒪ ᑐᖏᓕᕆᓂᐊᖅᑕᖓ ᓴᓇᔭᐅᓂᖓ. 
 
ᐅᖃᖅᑏ ᑖᒃᑯᐊ ᒫᓐᓇᐅᔪᖅ ᐃᖅᑲᓇᐃᔮᖑᓕᖅᑐᑦ ᐱᓕᕆᖃᑎᒋᓪᓗᒋ, ᐊᒻᒪ ᐃᓚᒋᓪᓗᒋ, ᐋᓐᓂᐊᖅᑐᓕᕆᔨᒃᑯ 
ᐊᒻᒪ ᑮᓇᐅᔭᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐊᐱᖅᑯᑎᒃᓴᐃᑦ. ᐅᖃᐅᓯᒃᓴᑐᐃᓐᓇᐃᑦ. ᑐᑑ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕᐅᔪᖅ ᓇᓗᓇᐃᖅᓯᕋᑖᕐᒪᑦ ᓴᓇᔭᐅᒋᐊᕐᓂᐊᓕᕐᒪᑕ 
ᐅᑭᐊᒃᓵᖑᓂᐊᖅᑐᒥ ᐊᒻᒪ ᒫᓐᓇᐅᔪᖅ ᐋᔩᖃᑎᒌᐸᓪᓕᐊᔪᑦ, ᐋᖅᑭᒃᓯᓇᒧᐊᖅᐸᓚᐃᒻᒪᑕ ᑳᓐᑐᕌᒃᓴᓂ. 
 
ᓇᓗᓇᐃᖅᓯᑲᓐᓂᕈᓐᓇᖅᑲ ᖃᖓ ᐊᖏᕈᑎᐅᔪᖅ ᐋᖅᑭᒃᑕᐅᓂᐊᕐᒪᖔᖅ ᖃᐅᔨᒪᔪᓐᓇᕐᓂᐊᕋᑦᑕ 
ᐱᒋᐊᖅᑕᐅᓂᕆᓂᐊᖅᑕᖓ ᐃᓪᓘᔪᖅ ᐊᒻᒪ ᒫᓐᓇᑲᐅᑎᒋᐅᔪᖅ? ᓇᓗᓇᐃᖅᓯᒪᓂᖅᓴᒥ 
ᓇᓗᓇᐃᖅᓯᔪᓐᓇᕐᒪᖔᖅ ᖃᖓ ᑕᐃᒪᐃᓕᒐᔭᕐᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐆᑦᑑᑎᒋᓗᒍ, ᑭᕙᓪᓕᕐᒥ ᐃᓪᓗᒧᑦ ᑭᕙᓪᓕᕐᒥᐅᓄᑦ , 
ᓴᓇᔭᐅᔪᖅ ᒫᓐᓇ ᑲᖏᖅᖠᓂᕐᒥ, ᐅᖃᖅᑏ, 11-ᖓᓅᓚᐅᕋᑦᑕ ᐃᑲᕐᕋᖓᓄᑦ ᑲᑎᒪᓪᓗᑕ ᐊᐅᓪᓚᖅᑎᑦᑎᒐᑦᑕ 
ᑲᖏᖅᖠᓂᕐᒧᑦ ᐊᒻᒪ ᐋᑐᕚᒧᑦ ᑲᑎᖃᑎᒋᓪᓗᒋᑦ ᓴᒃᑯᒃᑯᑦ, ᐊᒻᒪ ᐅᖃᖅᑏ, ᑳᓐᑐᕌᑕᖃᓚᐅᖅᐳᒍᑦ 
ᐱᔨᑦᓯᕐᓂᕐᒧᑦ ᐊᖏᕈᑦ ᑳᓐᑐᕌ. 
 
ᐅᖃᖅᑏ, ᑕᒪᓐᓇ ᑕᐃᒪᐃᓕᖓᖁᓇᖅᐳᖅ, ᖃᐅᔾᔨᑎᑖᖅᓯᒪᕗᒍᑦ ᐊᑐᖅᓯᒪᔭᑦᑎᓐᓂᑦ ᑭᕙᓪᓕᕐᒥ, 
ᑕᐃᒪᐃᑦᑐᓂᒃ ᐱᔨᑦᓯᕐᓂᕐᒧᑦ ᑳᓐᑐᕌᖃᖅᑎᑦᑎᓗᑕ ᐊᑐᖅᑕᐅᓗᑎᒃ ᕿᑭᖅᑕᓂ ᐊᒻᒪ ᕿᑎᕐᒥᐅᓂ 
ᓱᒃᑲᓕᑎᑦᑎᒋᐊᕐᓗᑎᒃ ᑳᓐᑐᕌᖑᔪᓂᒃ. 
 
ᑕᐃᒪᐃᒻᒪᑦ ᓂᕆᐅᑉᐳᒍᑦ, ᐅᖃᖅᑏ, ᒪᕐᕉᓂᐊᖅᑑᓐᓂᒃ ᐱᓇᓱᐊᕈᓰᓐᓂᒃ ᓄᑖᑦ ᐊᖏᓪᓕᒋᐊᖅᑕᐅᒋᐊᖏᑕ 
ᐱᔨᑦᓯᕐᓂᕐᒧᑦ ᑳᓐᑐᕌᓄᑦ ᐊᑐᖅᑕᐅᒐᔭᖅᑐᑦ ᓄᓇᖃᕐᕕᒻᒧᑦ ᐊᒻᒪ ᐃᓪᓗᔅᓴᖃᕐᕕᒻᒥᑦ ᐱᕙᓪᓕᐊᑎᑦᑎᓂᕐᒧᑦ 
ᐱᓕᕆᖃᑎᖃᕐᓗᑎᒃ ᕿᑭᖅᑕᓂ ᐃᓪᓗᒧᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕ.  ᐅᖃᐅᓯᒃᑯᑦ ᐊᐱᖅᑯᑏᑦ.  ᐃᓚᒋᐊᕈᑏᑦ.  ᑭᖑᓪᓕᖅᐹᒥ ᐃᓚᒋᐊᕈᑏᑦ.  
ᑐᑐ. 
 
ᑐᑐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᑕᒪᓐᓇ ᑕᑯᓐᓇᒐᖃᕐᓂᕐᒧᑦ ᐊᐱᖅᑯᑎᒋᓂᐊᖅᐸᕋ.  
ᖃᐅᔨᒪᓐᖏᓚᖓ ᒪᓕᒐᓕᐅᖅᑎ ᖃᐅᔨᒪᓐᓂᕐᒪᖔᖅ, ᐊᕐᕌᓂᐅᖅᑰᖅᑐᖅ ᐅᖃᐅᓯᖃᖅᑎᓪᓗᖓ 
ᑎᑎᖅᑲᐅᓚᐅᖅᑐᓂᒃ ᐋᖅᑭᑦᑕᐅᓯᒪᔪᓂᒃ ᐊᒥᓱᑲᓪᓚᐅᓕᖅᑐᑦ ᐊᕐᕌᒍᐃᑦ, ᑲᒪᕗᖓ ᑎᑦᑕᐅᓯᒪᓐᖏᒻᒪᑦ ᐊᒻᒪ 
ᓯᓚᕆᓯᒪᓐᖏᒻᒪᑦ. 
 
ᑭᓯᐊ ᒥᓂᔅᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᓐᓄᑦ ᐸᕐᓇᐅᑎᖃᖅᐹ ᓄᑖᓂᒃ ᑎᑎᖅᑲᓂᒃ 
ᐋᖅᑮᒋᐊᖓ ᐅᖃᖅᓯᒪᔪᓂᒃ ᓴᓇᔪᖃᓛᕐᒪᑦ ᓄᑖᒥᒃ ᐱᓕᕆᐊᖃᓛᕐᒪᑕ ᐊᔾᔨᐸᓗᐊᓂᒃ  

ᓇᓪᓕᐅᓂᖅᓯᐅᕐᓂᕐᔪᐊᖑᓚᐅᖅᑐᑦ ᐊᓯᖏᓪᓗ ᑲᖏᖅᖠᓂᕐᒥᑦ ᐃᓪᓗᒧᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐅᓪᓗᒥ ᐅᒡᒍᐊᖅᐳᖓ ᐅᖃᕆᐊᖓ 
ᖁᕕᐊᓇᓐᖏᑦᑑᒻᒪᑦ ᐅᕙᑦᑎᓐᓄᑦ ᐊᒥᓲᔪᓄᑦ ᐃᓅᔪᓐᓃᓚᐅᕐᒪᑦ ᒎ ᐋᕐᓗᖅᑐᖅ.  ᐅᖃᖅᑏ, ᒎ ᐋᕐᓗᖅᑐᖅ 
ᐅᕙᖓᓗ, ᑕᕝᕙᑑᒐᓐᓄᒃ ᒪᓕᒐᓕᐅᖅᑎᓂᑦ ᑕᕝᕙᓃᑦᑐᓂᑦ ᐅᓪᓗᒥ ᐊᑎᖃᖅᑐᓄᒃ ᐋᖅᑭᑦᑕᐅᓚᐅᖅᑐᒥ 
1996-ᖑᑎᓪᓗᒍ ᐊᒻᒪ ᓯᕗᓕᐅᖅᑏᑦ ᕿᑭᖅᑖᓗᒻᒥ ᐋᓐᓂᐊᕕᒻᒧᑦ ᓯᕗᓕᐅᖅᑏᑦ ᑲᑎᒪᓐᓇᖏᓐᓂᑦ ᑕᐃᔅᓱᒪᓂ 
ᐊᓯᔾᔨᖅᓯᒪᔪᒻᒪᕆᐅᓕᕐᒪᑕ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐊᓯᖏᓪᓗ. 
 
ᐅᖃᖅᑏ, ᐅᖃᐅᑎᒋᐊᕈᒪᕙᒋᑦ ᓄᑖᒥᒃ ᑎᑎᖅᑲᓂᒃ ᐋᖅᑮᖁᓪᓗᑕ ᐃᒻᒪᖃ ᐅᑭᐊᔅᓵᖅ, 
ᐊᑐᖅᑕᐅᖏᓐᓇᕐᓂᐊᖅᑐᒥᒃ ᑎᑎᖅᑲᓂᒃ ᓇᓗᓇᐃᒃᑯᑎᓂᒃ ᑕᑯᔭᐅᖃᑦᑕᕋᔭᖅᑐᒥᑦ ᑕᐃᓐᓇ ᐃᓪᓗ 
ᑲᔪᓯᑎᑕᐅᓂᐊᕐᓂᖓᓄᑦ. 
 
ᐅᖃᖅᑏ, ᑖᓐᓇ ᐃᓪᓘᓂᐊᖅᑐᖅ ᐸᕐᓇᐅᑕᐅᓯᒪᓕᕐᒪᑦ ᑕᒫᓂ ᕿᑭᖅᑖᓗᒻᒥ 1988-ᒥᓂᑦ ᐊᒻᒪ ᐅᖃᖅᑏ, 
ᐱᔾᔪᑎᒋᓪᓗᒍ ᐊᒥᓲᓂᖏᑦ ᐸᕐᓇᐅᑏᑦ, ᐊᓪᓚᕝᕕᓕᕆᓃᑦ, ᑮᓇᐅᔭᓕᕆᓃᑦ, ᑲᔪᓯᓚᐅᓐᖏᒻᒪᑕ.  
ᐱᓇᓱᐊᓐᖏᓐᓂᑯᒨᓐᖏᓚᖅ ᐊᒥᓱᓄᑦ ᐃᓚᓕᐅᑎᓪᓗᒋᑦ ᑎᓂᔅ ᐹᑐᓴᓐ, ᒎ ᐋᕐᓗᖅᑐᖅ, ᒥᓂᔅᑕ ᐃᖕ, 
ᓯᕗᓕᐅᖅᑎ ᐅᑲᓕᖅ, ᐅᕙᖓᓗ, ᐊᑦᑏᔪᓐᓇᖅᐳᖓ ᐊᔾᔨᒌᓐᖏᑦᑐᓂᒃ ᐅᖃᖅᑏ. 
 
ᐅᖃᐅᑎᒋᐊᕈᒪᕙᒋᑦ ᐅᖃᖅᑏ, ᖃᓪᓕᔪᒻᒪᕆᐅᒐᑦᑕ ᒫᓐᓇᐅᔪᖅ ᑕᑯᓕᖅᑐᑕ ᐃᓪᓗᓕᐅᖅᑕᐅᓕᖅᑐᒥᒃ.  
ᐃᓂᔅᓴᖓᓂᑦ ᐱᕙᓪᓕᐊᑎᑦᑎᓂᐊᖅᑐᑕ ᑕᕝᕙᓂ ᐱᓇᓱᐊᕈᓯᕐᒥ ᐅᖃᐅᑎᔪᒪᕙᒋᓪᓗ, ᑕᑯᓕᖅᓯ 
ᖃᓄᐃᓐᓂᐅᓚᐅᖅᑐᓂᒃ ᑲᖏᖅᖠᓂᕐᒥ, ᐋᖅᑭᔅᓱᐃᕙᓪᓕᐊᓕᖅᐳᑦ ᑐᓐᖓᕕᔅᓴᓂᒃ ᓄᓇᒥ, ᐃᓚᖏᑦ 
ᐅᑉᐱᕈᓱᖅᑰᓚᐅᓐᖏᒻᒪᑕ ᑕᐃᒪᐃᒍᓐᓇᕐᒪᖓᑦᑕ. 
 
ᐱᓕᕆᐊᖑᕙᓪᓕᐊᓕᖅᐳᕐᓕ.  ᐊᒻᒪ ᒥᓂᔅᑕ ᐃᖕ ᐅᖃᓚᐅᕐᒪᑦ ᑕᒪᑐᒪᓂ ᑮᓇᐅᔭᑎᒍᑦ ᐸᕐᓇᐅᑎᓂᒃ 
ᐅᖃᐅᓯᖃᖅᑎᓪᓗᒍ.  ᐅᑉᐱᕆᕙᕋ ᒥᓂᔅᑕ ᐃᖕ ᐅᖃᖅᑎᓪᓗᒍ ᑕᒪᑐᒥᖓ ᑮᓇᐅᔭᑎᒍᑦ ᐸᕐᓇᐅᒻᒥᑦ.  ᐊᒻᒪ 
ᑐᑐ ᑕᑯᓐᓇᖃᑕᐅᔪᓐᓇᕋᔭᖅᐳᖅ ᐃᓘᓐᓇᓯᓗ ᐋᖅᑮᑎᓪᓗᑕ ᑎᑎᖅᑲᓂᒃ ᓇᓗᓇᐃᒃᑯᑎᓂᒃ 
ᑕᒪᑐᒧᓐᖔᖓᔪᓂᒃ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ:  ᖁᔭᓐᓇᒦᒃ, ᒥᓂᔅᑕ.   ᐅᖃᐅᓯᒃᑯᑦ ᐊᐱᖅᑯᑏᑦ.  ᐅᖃᐅᓯᒃᑯᑦ ᐊᐱᖅᑯᑎᔅᓴᖅᑕᖃᒃᑲᓂᖅᐹ?  ᑐᑐ. 
 
ᐊᐱᖅᑯᑦ 123-1(6):  ᐱᓕᕆᐊᑦ ᐅᖃᐅᓯᖃᖅᑎᓪᓗᒋᑦ ᐊᒥᓲᓂᖏᓐᓄᑦ ᓄᓇᕗᒻᒥ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐊᒥᓱᕈᖅᑎᓪᓗᒋᑦ 
 
ᑐᑐ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᐊᐱᖅᑯᒥᒐ ᒥᓂᔅᑕᖓᓐᓄᑦ ᐃᖅᑲᓇᐃᔭᖅᑐᓕᕆᔨᒃᑯᑦ.  
ᐱᔾᔪᑎᖃᖅᐳᖅ ᒪᓕᒐᓕᐅᖅᑎᐅᑉ ᐅᖃᐅᓯᕆᖅᑲᐅᔭᖏᓐᓄᑦ ᖃᒪᓂᖅᑐᐊᕐᒥᐅᒧᑦ ᐅᓪᓗᒥ ᐱᔾᔪᑎᖃᖅᑐᓂ 
ᐊᒥᓲᓂᖏᓐᓂᑦ ᐃᖅᑲᓇᐃᔭᖅᑏᑦ. 
 
ᐅᖃᐅᓯᐅᖅᑲᐅᒐᒪ ᐱᕙᓪᓕᐊᔪᒃᑯᑦ ᐅᓪᓗᒥ.  ᐃᒻᒪᖃ ᐊᒥᓲᓂᖏᑦ ᑕᒫᓃᑉᐳᑦ 29% 31%-ᒧᑦ.  ᑕᒪᓐᓇ ᓱᓕ 
ᐅᖃᖅᑏ ᐊᖏᔪᒻᒪᕆᐅᒻᒪᑦ.  ᑐᑭᓯᕗᖓ ᑕᑯᓐᓇᖅᑐᒍ ᑭᖑᓂᕗᑦ ᐊᓪᓛᑦ ᐊᕐᕌᒍᐃᑦ ᐊᕕᑦᑐᐃᓕᕐᓂᕐᒧᑦ ᐊᒻᒪ  

ᐱᑭᔭᐅᒋᐊᖅᓯᒪᔪᑦ ᐊᖏᕈᑎᓃᓚᐅᖅᑐᓂᒃ 1996-ᒥᓂᑦ ᒫᓐᓇᒧᑦ, ᐊᒥᓲᓂᖏᑦ, ᐃᒻᒪᖃ ᐊᒥᓲᓂᖅᐸᐅᓚᐅᕐᒪᑦ 
21% ᑕᒫᓂ 17-21%-ᒧᑦ ᐃᖅᑲᓇᐃᔭᓕᖅᑐᑦ ᒐᕙᒪᒃᑯᓐᓄᑦ. 
 
ᐊᐱᕆᔪᒪᔭᕋ ᒥᓂᔅᑕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᖃᐅᔨᒪᓪᓗᒋᑦ ᑕᒪᒃᑯᓂᖓ ᑐᑭᓯᒋᐊᕈᑎᒃᓴᐅᔪᓂᒃ 
ᐱᑕᖃᕐᒪᑕ, ᖃᓄᐃᓕᐅᕋᓱᐊᕐᒪᖔᑕ ᐊᒻᒪᓗ ᑕᒪᒃᓱᒥᖓ ᐋᖅᑭᒃᓯᓇᓱᐊᖅᑐᑎᒃ 
ᐊᓯᑦᔨᖅᐸᓪᓕᐊᓂᕆᕙᒃᑕᖏᓐᓂᒃ ᒐᕙᒪᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐃᓚᖓ ᐱᒋᐊᕈᑕᐅᔪᖅ ᐱᓕᕆᕕᒋᔭᑦᑎᓐᓄᑦ 
ᐊᕐᕋᒍᓂᐊᖅᑐᒥᒃ ᐱᓕᕆᓂᐊᕐᓗᑕ ᐊᒃᓱᕈᓐᓂᕐᓴᐅᓗᑕ ᖃᐅᔨᓴᕐᓂᕐᒧᑦ ᐃᖅᑲᓇᐃᔭᖅᑎᑦᑎᖃᑦᑕᕐᓂᕐᒧᑦ ᐊᒻᒪᓗ 
ᐃᖅᑲᓇᐃᔭᖅᑎᖃᕐᓂᕐᒧᑦ ᐱᕙᓪᓕᐊᓇᓱᐊᕐᓗᑎᒃ ᐃᖅᑲᓇᐃᔭᖅᑎᑕᕐᓂᕐᒧᑦ ᐃᖅᑲᓇᐃᔭᖅᑎᖃᒃᓴᐃᓐᓇᕐᓂᕐᒧᑦ 
ᐸᕐᓇᒍᑕᐅᔪᓂᒃ. 
 
ᐊᒻᒪᓗ ᐅᕙᓂ ᐅᖃᐅᑕᐅᖃᑦᑕᕐᓯᒻᒪᒻᒪ ᒪᓕᒐᓕᐅᕐᕕᒻᒥ ᐊᑕᐅᓯᐊᕋᑎᒃ ᒫᓐᓇᒧᑦ, ᑕᒪᒃᑯᐊ 
ᐃᖅᑲᓇᐃᔭᒥᓂᑉᐸᑦᑐ ᖁᑦᑎᑐᒻᒪᑦ ᓄᓇᕗᒻᒥ ᐅᕝᕙᓘᓐᓃᑦ ᐊᓯᑦᔨᖅᐸᓪᓕᐊᓂᕆᕙᒃᑲᖏᑦ ᓄᓇᕗᒻᒥ ᐊᒻᒪᓗ 
ᐱᓕᕆᕙᓪᓕᐊᓇᓱᐊᖅᑐᒍᑦ ᐱᕙᓪᓕᐊᑎᑦᑎᓂᕐᒧᑦ ᐃᖅᑲᓇᐃᔭᖅᑎᖃᐃᓐᓇᕐᓂᕐᒧᑦ ᑕᐃᒪᐃᓕᖓᓗᑕ ᑕᒪᒃᑯᐊ 
ᐃᖅᑲᓇᐃᔭᖅᑎᐅᔪᑦ ᐊᓯᑦᔨᑦᑕᓗᐊᓐᖏᓂᕐᓴᐅᒐᔭᖅᑐᒃᓴᐅᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑐᓴᓴᕈᒥᓇᖅ ᑕᐃᒃᑯᐊ ᐸᕐᓇᒍᑕᐅᔪᑦ ᖃᓄᐃᑦᑐᓂᐊᕐᒪᖔᑕ ᑭᓯᐊᓂᓕ 
ᒥᓂᔅᑕᐅᔪᖅ ᐊᖃᕆᔪᒪᔭᕋ, ᐱᕙᓪᓕᐊᑎᑦᑎᑎᓪᓗᒋᑦ ᐸᕐᓇᒍᑕᐅᔪᓂᒃ ᐱᓕᕆᕕᐅᔪᒥ ᐊᖏᕋᔭᖅᐸᑦ 
ᐅᖃᖃᑎᖃᖃᑦᑕᕐᓂᕐᒧᑦ ᐃᖅᑲᓇᐃᔭᖅᑎᐅᔪᓂᒃ, ᑭᒃᑯᐃᓐᓇᐃᑦ ᐊᐅᓪᓚᐸᓪᓕᐊᔪᑦ. 
 
ᐊᐱᕆᓗᒋᓪᓗᓐᓂᒃ ᖃᓄᐃᓕᐅᕈᓐᓇᕐᒪᖔᑦᑕ ᒐᕙᒪᐅᓗᑕ, ᐃᖅᑲᓇᐃᔭᖅᑎᑦᑎᔨᐅᓗᑕ, ᑕᒪᒃᑯᐊ 
ᐃᖅᑲᓇᐃᔭᐃᓐᓇᕈᓐᓇᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂᑦ. ᑕᐃᒪᓕ ᐃᓚᒋᓗᒍ ᐱᕙᓪᓕᐊᓂᕐᒧᑦ ᐸᕐᓇᒍᑕᐅᔪᑦ 
ᐊᒻᒪᓗ ᖃᐅᔨᓇᓱᐊᕐᓗᑕ ᖃᓄᐃᒻᒪᑦ, ᐊᒃᓱᐊᓗᒃ ᐱᕕᖃᖅᑎᑦᑎᔪᓐᓇᕐᒪᑕ ᐊᐱᕆᓗᒋᑦ ᐃᓄᐃᑦ 
ᐊᐅᓪᓚᕐᓂᐅᓴᔪᑦ, ᑕᐃᒃᑯᐊ ᒫᓐᓇᐅᔪᖅ ᑕᒪᓂᑦᑐᑦᓗ 30%-ᖏᑦ ᐊᐅᓪᓚᓛᕐᒥᒻᒪᑕ ᐊᑉᕋᒍᓛᖅᑐᒥᒃ, ᑕᐃᒃᑯᐊ 
ᐊᒥᓱᓂᖏᑦ ᐊᔾᔨᒋᓂᐊᖅᐸᒋᑦ. 
 
ᐊᐱᕆᓗᒋᑦ ᖃᓄᐃᓕᐅᕈᓐᓇᕐᒪᖔᑦᑕ ᑕᒪᓐᓇ ᐃᖅᑲᓇᐃᔭᕐᕕᐅᔪᖅ ᐊᑯᓂᐅᕐᓂᓴᐅᔪᖅ 
ᐃᖅᑲᓇᐃᔭᕐᕕᐅᔪᓐᓇᖁᓪᓗᒍ. ᖁᔭᓐᓇᒦᒃ. ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒪᓕ, ᐊᖅᑯᑎᒋᓗᒋᑦ ᐃᖅᑲᓇᐃᔭᕐᕕᐅᔪᓂ 
ᖃᓄᐃᓐᖏᑦᑎᐊᕐᓂᖏᓐᓄᑦ ᐱᓕᕆᐊᓄᑦ ᑕᒪᒃᑯᐊ ᐱᓕᕆᕕᐅᔪᓄᑦ ᐃᓕᓐᓂᐊᖅᑎᑦᑎᔾᔪᑎᐅᔪᑦ, ᐊᑐᐃᓐᓇᐅᔪᑦ 
ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᖏᓐᓄᑦ, ᐅᖃᖃᑎᒋᑉᐸᓪᓕᐊᔪᒍᑦ ᑕᒪᒃᑯᑎᒍᓇ ᐱᓕᕆᐊᑎᒍᑦ. 
 
ᐅᖃᖃᑎᒋᔭᕗᑦ ᐃᖅᑲᓇᐃᔭᖅᑎᐅᔪᑦ, ᖃᓄᐃᑦᑐᓂ ᐃᖅᑲᓇᐃᔭᕐᕕᐅᔪᓂ ᐅᕝᕙᓘᓐᓃᑦ ᐊᒃᓱᕈᕐᓇᖅᑐᓂᒃ 
ᑲᒪᒋᕙᒃᑲᑕᖏᓐᓂᒃ ᐊᒻᒪᓗ ᐱᓕᕆᕙᓪᓕᐊᔪᒍ ᑲᒪᓇᓱᐊᖅᑐᑕ ᑕᒪᒃᑯᓂᖓ ᑭᓯᐊᓂᓕ ᐊᖏᕐᓯᒪᓪᓚᕆᑦᑐᒍᑦ  
ᐅᖃᖃᑎᒋᖃᑦᑕᕐᓗᒋᑦ ᐃᖅᑲᓇᐅᔭᖅᑎᐅᔪᑦ ᓇᓗᓇᐃᕐᓯᓇᓱᐊᕐᓗᑕ ᐱᔾᔪᑎᒋᔭᖏᓐᓂᒃ 
ᐱᔾᔪᑎᖃᑐᐃᓐᓇᕆᐊᖃᖅᑐᓂᒃ ᐃᖅᑲᓇᐃᔭᖅᑎᐅᔪᑦ ᐊᓯᖏᓐᓄ ᕿᓂᕐᓂᐊᕐᓂᖏᓐᓄᑦ ᐊᓯᐊᓂ  

ᐃᖅᑲᓇᐃᔭᕐᕕᐅᔪᓂ ᐊᓯᖏᓐᓂ ᑲᑐᑦᔨᖃᑎᒌᖑᔪᓂ. ᑕᐃᒃᑯᐊ ᐱᓯᒪᓇᓱᐊᕐᓂᐊᕐᓗᒋᑦ ᐃᖅᑲᓇᐃᔭᖅᑎᒋᔭᕗᑦ 
ᓄᓇᕗᑦ ᒐᕙᒪᒃᑯᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐊᐱᖅᑯᑎᒃᓴᑲᓐᓂᑐᐃᓐᓇᖅ ᐊᐱᖅᑯᓯᕆᔪᒪᔭᕋ ᒥᓂᔅᑕᒧᑦ, 
ᐅᖃᐅᓯᖃᖅᑲᑕᐅᒻᒪᑦ ᖃᓄᐃᓐᖏᑦᑎᐊᓂᕐᒧᑦ  ᐃᖅᑲᓇᐃᔭᕐᕕᖃᕐᓂᕐᒧᑦ ᓇᓗᓇᐃᕐᓯᓇᓱᐊᕐᓗᑎᒃ 
ᐃᖅᑲᓇᐃᔭᖅᑎᐅᔪᓂᒃ ᖃᓄᐃᓐᖏᑦᑎᐊᓂᕐᒧᑦ ᑲᒪᒋᔭᐅᔭᕆᐊᖃᖅᑐᓄᑦ ᐊᒻᒪᓗ ᑕᒪᒃᑯᓄᖓ ᐊᖏᓯᓐᓄᑦ. 
 
ᐅᖃᖅᑎ, ᐊᑐᕐᓗᒍ ᐅᖃᐅᓯᕆᓐᓇᓱᖓ ᒪᓕᒐᓕᐅᖅᑎᐅᖃᑎᒪ ᖃᒪᓂᑦᑐᐊᕐᒥᐅᑉ, ᓇᓗᓇᓐᖏᒻᒪᑦ ᐃᓚᖓᑦ 
ᐱᔾᔪᑎᒋᔭᐅᓗᐊᖅᑐᓂᒃ ᓄᖅᑲᕈᑕᐅᕙᒃᑐᖅ ᓄᓇᕗᑦ ᒐᕙᒪᒃᑯᖏᓐᓂᑦ ᐃᖅᑲᓇᐃᔭᖅᑎᐅᔪᓄᑦ ᑕᒪᒃᑯᐊ 
ᐊᑭᓖᓂᕆᕙᒃᑲᖏᑦ ᐃᑲᔪᕈᑎᒋᕙᒃᑕᖏᑦ ᓄᓇᕗᑦ ᒐᕙᒪᒃᑯᖏᑕ ᐊᑦᑎᓐᓂᕐᓴᐅᒻᒪᑕ ᐊᓯᖏᓐᓂᒃ 
ᑲᑐᑦᔨᖃᑎᒌᒍᔪᓂᒃ ᑎᒥᐅᔪᓂᒃ ᐊᑭᓕᐅᑦᔨᓂᕆᕙᒃᑲᖏᓐᓄᑦ. 
 
ᒥᓂᔅᑕᐅᔪᖅ ᐊᖏᕈᓐᓇᖅᐸ ᐅᖃᖃᑎᖃᖃᑦᑕᓗᓂ ᐃᖅᑲᓇᐃᔭᖅᑎᐅᔪᓂᒃ ᐊᒻᒪᓗ ᐊᐱᕐᓱᕐᓗᒋᑦ ᖃᓄᖅ 
ᑕᒪᓐᓇ ᐱᐅᓯᒃᑲᓐᓂᕈᓐᓇᕐᒪᖔᖅ, ᖃᓄᐃᑦᑐᓂᒃ ᐃᓱᒪᒋᔭᖃᕐᒪᖔᑕ ᑕᒪᒃᑯᐊ ᐱᐅᓯᑎᒃᑲᓐᓂᕋᓱᐊᕐᓗᒋᑦ 
ᑮᓇᐅᑦᔭᒃᓴᕆᔭᐅᕙᒃᑐᑦ ᐃᑲᔪᕈᑕᐅᕙᒃᑐᑦ ᐃᓱᒪᒋᓗᒋᑦ ᐊᒥᒐᕐᓯᓂᕆᕙᒃᑕᕗᑦ. ᐃᓱᒪᔪᖓ ᐃᖅᑲᓇᐃᔭᖅᑎᐅᔪᑦ 
ᑐᑭᓯᐊᕙᓪᓚᐃᔪᑦ ᑮᓇᐅᔭᓂᒃ ᐊᒥᒐᕐᓯᓂᑦᑎᓐᓄᑦ. ᐊᔾᔨᐅᖏᑦᑐᒃᑯᑦ ᐱᑕᖃᕐᒥᒻᒪᑦ ᖃᐅᔨᓇᓱᐊᕐᓗᑕ 
ᓇᓂᓯᓇᓱᐊᕐᓗᑕ ᖃᓄᖅ ᑕᒪᒃᑯᐊ ᐱᐅᓯᑎᑦᑎᔪᓐᓇᕐᒪᖔᑦᑕ ᑮᓇᐅᑦᔭᒃᓴᕆᔭᐅᔪᓂᒃ ᐊᒻᒪᓗ 
ᐃᑲᔪᕈᑕᐅᕙᒃᑐᓂᒃ ᐃᖅᑲᓇᐃᔭᖅᑎᑦᑎᓐᓄᑦ. 
 
ᐊᐱᕆᔪᒪᔭᕋ ᒥᓂᔅᑕ ᐊᖏᕈᓐᓇᕐᒪᖔᖅ ᑕᒪᒃᓱᒥᖓ ᑲᒪᓂᕐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑲᔪᓯᑎᑦᑎᒋᐊᕈᓐᓇᕐᓂᐊᖅᑐᖓ ᐅᖃᖃᑎᖃᒃᑲᓐᓂᕆᐊᕐᓂᕐᒥᑦ 
ᐅᕙᖓ ᒪᓕᒐᓕᐅᖅᑎᐅᖃᑎᖏᓐᓂ ᒥᓂᔅᑕᐃᑦ ᑲᑎᒪᔨᖏᒍᑦ ᑲᒪᒋᔭᖃᖅᑐᓂᑦ ᐊᔾᔨᒌᖏᑦᑐᓂᑦ 
ᒥᓂᔅᑕᐅᕝᕕᖕᓂᑦ. ᑕᐃᒫᒃ ᐱᕝᕕᖃᖅᑎᑦᑎᔪᒪᒐᒪ ᑲᔪᓯᑎᒋᐊᕈᓐᓇᕐᓂᐊᕋᑦᑎᒍᑦ ᒐᕙᒪᒃᑯᓕᒫᑦ 
ᐱᓕᕆᓇᓱᒍᓐᓇᖁᓪᓗᒋᑦ ᐃᖅᑲᓇᐃᔭᖅᑎᖁᑎᓕᒫᕗᑦ.  
 
ᑲᔪᓯᑎᑦᑎᓇᓱᒍᓐᓇᕐᓂᐊᖅᑐᖓ ᐊᑐᐃᓐᓇᐅᓇᓱᓪᓗᖓ ᐱᕝᕕᒋᔪᓐᓇᖅᓯᑐᐊᕈᒪ, ᐃᖅᑲᓇᐃᔭᖅᑎᑖᕋᓱᓐᓂᖅ 
ᐊᒻᒪ ᑎᒍᒥᐊᖏᓐᓇᕋᓱᓐᓂᕐᒧᑦ ᐸᕐᓇᒃᑕᐅᓯᒪᔪᑦ ᐃᓗᓕᖏᑦ ᒪᓕᒡᓗᒋᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᖅᑎᒍᑦ ᐊᐱᖅᑯᓰᑦ. ᓈᓴᐅᑖ 7. ᑎᑎᕋᖅᓯᒪᔪᑎᖑᑦ ᐊᐱᖅᑯᓰᑦ. ᑐᑐ.  
 

ᑲᑎᒪᔾᔪᑎᔅᓴᖅ 7:  ᑎᑎᕋᖅᓯᒪᔪᑦ ᐊᐱᖅᑯᑏᑦ 
 
ᑎᑎᕋᖅᓯᒪᔪᖅ ᐊᐱᖅᑯᑦ 001-1(6): ᐃᖃᓗᓐᓂ ᐃᓕᓐᓂᐊᖅᑐᓕᕆᔩᑦ ᑮᓇᐅᔭᖅᑖᖏᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᓕᓂᑦ ᐊᐱᖅᑯᓯᐅᔪᓂᑦ ᑎᑎᕋᖅᓯᒪᓪᓗᑎᒃ ᐱᓯᒪᓪᓗᖓ ᑐᕌᖓᔪᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ. ᐅᖃᓕᒫᕐᓂᐊᖅᐸᒃᑲ. 
 

1. ᒥᓂᔅᑕᐅᕝᕕᖓᖃᐃ ᐃᓕᓐᓂᐊᖅᑐᓕᕆᔨᒃᑯᑦ ᑐᓴᕋᓱᓚᐅᖅᐸᑦ ᐃᖃᓗᐃᑦ ᓄᓇᓕᖏᓐᓂ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓂᑦ ᐱᕙᓪᓕᐊᑎᑦᑎᓇᓱᒍᓐᓇᕐᒪᖔᑕ ᐊᕐᕌᒍᑕᒫᑦ 
ᑲᑎᒪᓕᒫᖅᑐᒋᑦ ᐃᓕᓐᓂᐊᕐᕕᒻᒥ ᐊᒻᒪ ᓄᓇᓖᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔩᑦ 
ᑮᓇᐅᔭᖁᑎᖏᓐᓂᑦ ᐊᒡᒋᖅᑐᒧᑦ 2002-2003 ᐃᓕᓐᓂᐊᕐᓇᐅᑉ ᐊᕐᕌᒍᖓᓐᓄᑦ?  

2. ᒥᓂᔅᑕᐅᕝᕕᒃ ᑐᓴᕋᓱᓚᐅᕈᓂ, ᖃᖓᐅᓚᐅᖅᐸ? 

3. ᖃᓄᖅ ᖃᐅᔨᓇᓲᑎᖃᓚᐅᖅᐸᑦ ᒥᓂᔅᑕᐅᕝᕕᒃ ᑐᓴᕋᓱᒃᑐᑎᒃ ᐃᖃᓗᐃᑦ ᓄᓇᓕᖏᓐᓂ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓂᑦ? 

4. ᒥᓂᔅᑕᐅᕝᕕᒃ ᑎᑎᕋᖅᓯᒪᔪᓂᑦ ᑭᐅᔭᐅᔪᒪᓚᐅᖅᐸᑦ ᐃᖃᓗᐃᑦ ᓄᓇᓕᖏᓐᓂᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓂᑦ ᐱᔾᔪᑎᒋᓪᓗᒋᑦ ᑮᓇᐅᔭᖁᑎᑖᕆᓚᐅᖅᑕᖏᑦ? 

5. ᖃᓄᕐᓕ ᑐᓴᖅᑎᑦᑎᓚᐅᖅᐸᑦ ᐃᖃᓗᐃᑦ ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᖏᑦ 
ᒥᓂᔅᑕᐅᕝᕕᖕᒧᑦ ᐱᔾᔪᑎᒋᓪᓗᒋᑦ ᐱᕙᓪᓕᐊᑎᑦᑎᓇᓱᓐᓂᕐᒥᑦ ᑮᓇᐅᔭᖁᑎᑖᕆᖃᑦᑕᖅᑕᖏᓐᓂᑦ? 

6. ᖃᓄᕐᓕ ᐱᓕᕆᔾᔪᓯᖃᖅᐸᑦ ᑮᓇᐅᔭᓂᑦ ᓅᑎᕆᓂᕐᒥᑦ ᐃᖃᓗᐃᑦ ᓄᓇᓕᖏᓐᓂᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᖏᓐᓄᑦ ᐃᖅᑲᓇᐃᔭᖅᑎᑖᖅᑐᕐᓂᕐᒧᐊᖓᔪᓂᑦ 
ᐊᐅᓚᓂᖏᓐᓄᓪᓗ ᐃᖃᓗᖕᓃᑦᑐᑦ ᐃᓕᓐᓂᐊᕐᕖᑦ 2002-2003 ᐃᓕᓐᓂᐊᕐᓇᐅᑉ ᐊᕐᕌᒍᖓᓐᓄᑦ? 

7. ᐱᓕᕆᔾᔪᓯᐅᔪᖅ ᓅᑎᕆᓂᕐᒧᑦ ᑮᓇᐅᔭᓂᑦ ᐃᖃᓗᐃᑦ ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐊᐅᓚᑦᑎᔨᖏᓐᓄᑦ ᐃᖅᑲᓇᐃᔭᖅᑎᑖᖅᑐᕋᓱᓐᓂᕐᒧᑦ ᐊᐅᓚᓂᕐᒧᓪᓗ ᑐᕌᖓᔪᓂᑦ ᐃᖃᓗᐃᑦ 
ᐃᓕᓐᓂᐊᕐᕕᖁᑎᖏᓐᓂᑦ ᐊᒡᒋᖅᑐᒧᑦ ᐃᓕᓐᓂᐊᕐᓇᐅᑉ ᐊᕐᕌᒍᒋᓂᐊᖅᑕᖓᓐᓄᑦ ᒪᓕᒃᐸ 
ᐃᓕᓐᓂᐊᖅᑏᑦ ᐊᒥᓲᓂᕆᓂᐊᖅᑕᖏᓐᓂᑦ ᐅᕝᕙᓘᓐᓃᑦ ᐃᓕᓐᓂᐊᖅᑕᐅᓂᐊᖅᑐᒧᑦ? 

8. ᖃᓄᕐᓕ ᑮᓇᐅᔭᖁᑎᑖᖑᓂᐊᖅᑐᑦ ᐊᒥᓲᓂᕆᓂᐊᖅᑕᖏᑦ ᐊᑐᐃᓐᓇᕈᖅᑕᐅᓂᐊᖅᑐᑦ ᐃᖃᓗᐃᑦ 
ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᓄᑦ ᐃᖅᑲᓇᐃᔭᖅᑎᑖᖅᑐᕐᓂᕐᒧᑦ ᐊᐅᓚᓂᕐᒧᓪᓗ 
ᐃᖃᓗᐃᑦ ᐃᓕᓐᓂᐊᕐᕕᖁᑎᖏᓐᓄᑦ  
2002-2003-ᒥ ᐃᓕᓐᓂᐊᕐᓇᐅᓛᖅᑐᒧᑦ ᐊᔾᔨᖃᖏᓐᓂᖃᖅᑎᒋᕙ ᐊᒥᓲᓂᕆᔭᖏᓐᓂᑦ ᐃᖃᓗᐃᑦ 
ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᖏᑕ ᐱᓛᖅᑕᖏᓐᓂᑦ ᐊᑐᓕᖅᑎᑦᑎᓗᑎᒃ 
ᐊᑐᖅᑕᐅᓚᐅᖅᑐᒥ ᓄᓇᑦᓯᐊᑉ ᒐᕙᒪᒃᑯᖏᑕ ᐸᕐᓇᒃᓯᓯᒪᔾᔪᓯᕆᖃᑦᑕᓚᐅᖅᑕᖓᓂᑦ? 

9. ᖃᖓᓕ ᒥᓂᔅᑕᐅᕝᕕᒃ ᓂᕆᐅᑉᐸᑦ ᐊᑐᐃᓐᓇᕈᐃᓛᕐᓂᕐᒥᑦ 2002-2003-ᒥ ᑮᓇᐅᔭᐃᑦ 
ᒥᒃᓵᓄᐊᖓᔪᓂᑦ ᐃᖃᓗᐃᑦ ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔨᖏᓐᓄᑦ? 

10. ᒥᓂᔅᑕᐅᕝᕕᐅᑉ ᑮᓇᐅᔭᓄᑦ ᐸᕐᓇᒃᑕᐃᓯᒪᔪᖁᑎᖏᑕ ᕿᒥᕐᕈᔭᐅᓂᖏᑦ ᐃᓛᒃᑰᖓᕗᖅᑲᐃ ᓄᓇᕘᑉ 
ᒐᕙᒪᒃᑯᖏᓐᓄᑦ ᐱᓂᐊᒐᒃᓴᓂᑦ ᕿᒥᕐᕈᓂᕆᖃᑦᑕᖅᑕᖓᓄᑦ? 

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑲᑎᒪᔾᔪᑎᒃᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᓰᑦ. ᑲᑎᒪᔾᔪᑎᒃᓴᖅ 8. ᐅᑎᕐᕕᖃᕐᓂᖅ ᑎᑎᕋᖅᓯᒪᓪᓗᑎᒃ 
ᐊᐱᖅᑯᓯᐅᓂᑯᓄᑦ. ᑲᑎᒪᔾᔪᑎᒃᓴᖅ 9. ᑭᐅᓂᖅ ᒪᑐᐃᖅᓯᓂᕐᒧᑦ ᐅᖃᐅᓯᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 10. ᑭᐅᓂᖅ 
ᑮᓇᐅᔭᓕᕆᓂᕐᒧᑦ ᐅᖃᐅᓯᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 11. ᐊᑎᓕᐅᑲᑕᒍᑕᐅᓂᑯᑦ. ᑲᑎᒪᔾᔪᑎᓴᒃᖅ 12. 
ᐅᓂᒃᑳᓕᐊᕆᓂᑯᖏᑦ ᑲᑎᒪᔨᕋᓛᑦ ᐊᒻᒪ ᑲᑎᒪᔨᕋᓛᑐᐃᓐᓇᐃᑦ. ᑲᑎᒪᔾᔪᑎᒃᓴᖅ 13. ᐅᓂᒃᑳᓕᐊᕆᓂᑯᖏᑦ 
ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 14. ᑲᑎᒪᔾᔪᑎᒃᓴᓄᐊᖅᓯᓂᖅ ᑎᑎᖅᑲᓂᑦ. ᑐᑐ.  
 

ᑲᑎᒪᔾᔪᑎᒃᓴᖅ 14: ᓴᖅᑭᑎᕆᓂᖅ ᑎᑎᖅᑲᓂᒃ 
 
ᓴᖅᑭᑕᐅᔪᖅ ᑎᑎᖅᑲᒃ 015-1(6): ᐃᖃᓗᐃᑦ ᓄᓇᓕᖏᓐᓂ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᔩᑦ 
ᑮᓇᐅᔭᖁᑎᖏᑕ ᓅᑎᖅᑕᐅᓂᖏᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᑲᑎᒪᔾᔪᑎᒃᓴᓄᐊᖅᓯᔪᒪᒐᒪ ᐊᑎᓕᐅᖅᑕᐅᓂᑰᔪᒥᑦ ᐊᔾᔨᖓᓂᒃ 
ᑎᑎᕋᖅᑕᐅᓚᐅᖅᑑᑉ ᐊᖏᕐᕋᐅᔾᔭᐅᑎᑕᐅᓚᐅᖅᑐᒥᒃ ᐃᖃᓗᐃᑦ ᓄᓇᓕᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐊᐅᓚᑦᑎᔨᖏᓐᓄᑦ ᐃᓕᓐᓂᐊᖅᑎᓕᒫᓄᑦ ᑐᓴᖅᑎᑦᑎᔾᔪᑎᖃᖅᑐᓂᑦ ᐊᓯᔾᔨᖅᑕᐅᓂᕆᓂᐊᖅᑕᖏᓐᓂᑦ 
ᐃᓕᓐᓂᐊᖅᑐᓕᕆᔨᒻᒪᕆᒃᑯᓐᓄᑦ ᒪᓕᒐᙳᖅᑎᑕᐅᓇᓱᒃᑐᒥᒃ ᐊᒃᑐᐃᓂᖃᕋᔭᖅᑐᒥᒃ ᐃᓕᓐᓂᐊᖅᑎᓂᑦ ᐊᒻᒪ 
ᐊᖏᔪᖅᑳᖏᓐᓂᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓴᖅᑭᑎᑦᓯᓂᖅ ᑎᑎᖅᑲᓂᑦ. ᓈᓴᐅᑖ 14. ᓈᓴᐅᑖ 15. ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑎᔾᔪᑎᓄᑦ. 
ᓈᓴᐅᑖ 15. ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑎᔾᔪᑎᓄᑦ.  ᓈᓴᐅᑖ 16. ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑎᔾᔪᑎᓄᑦ 
ᓯᕗᓕᖅᐹᒥ ᐅᖄᓕᒫᖅᑕᐅᓂᖏᓐᓄᑦ. ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑎᔾᔪᑎᓄᑦ ᓯᕗᓕᖅᐹᒥ 
ᐅᖄᓕᒫᖅᑕᐅᓂᖏᓐᓄᑦ. ᓈᓴᐅᑖ 17.  ᐱᒋᐊᖅᑎᑎᔾᔪᑏᑦ. ᓈᓴᐅᑖ 17. ᐱᒋᐊᖅᑎᑦᑎᔾᔪᑏᑦ. 

ᓈᓴᐅᑖ 18.  ᓯᕗᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᐃᑦ.  ᑲᑎᒪᔾᔪᑎᔅᓴᖅ 19.  ᐊᐃᑉᐸᖓᓂ 
ᐅᖃᓕᒫᖅᑕᐅᓂᖏᓐᓄᑦ ᐱᖁᔭᔅᓴᐃᑦ.  ᓈᓴᐅᑖ 20.  ᐃᓱᒪᒃᓴᕐᓯᐅᕈᑎᔅᓴᐃᑦ ᑲᑎᒪᑐᐃᓐᓇᑎᓪᓗᒋᑦ 
ᐱᖁᔭᒃᓴᐃᑦ ᐊᓯᖏᓪᓗ;  ᐱᖁᔭᔅᓴᐃᑦ 2, 3, 4, 5 ᐊᒻᒪᓗ 6.  ᒥᓂᔅᓴᑕᐅᑉ ᐅᖃᐅᓯᔅᓴᖏᑦ 20 – 1 (6). 
 
ᒪᓕᓪᓗᒍ ᓴᓐᖏᓂᖃᖅᑎᑕᐅᓂᕋ ᐱᖁᔭᐅᔪᒧᑦ 02 – 1 (6) ᑲᑎᒪᓂᑐᐃᓐᓇᖅ ᐱᖁᔭᔅᓴᓂᑦ 
ᑲᑎᒪᑐᐃᓐᓇᓂᐊᖅᑯᒍᑦ ᒪᑐᔭᐅᒐᓱᓐᓂᖓᓂ ᐳᑭᕐᓇ-ᒧᑦ ᐃᔅᓯᕙᐅᑕᐅᓂᖓᓂ. 
 
ᐱᒋᐊᓚᐅᓐᖏᓂᑦᑎᓐᓂᑦ ᑲᑎᒪᓂᑐᐃᓐᓇᑎᓐᓂ ᐱᖁᔭᔅᓴᓂᑦ, ᐊᐱᕆᕙᒃᑲ ᑲᑎᒪᔨᐅᖃᑎᒃᑲ 
ᓄᖅᑲᖓᑲᐃᓐᓇᑎᓪᓗᑕ ᑳᐱᕐᕕᖓᓂ.  5-ᒥᓂᓯᒥ ᑲᑎᒪᔩᑦ.  ᐃᖅᓱᒃᑎ. 
 
>>ᓄᖅᑲᑲᐃᓐᓇᖅᑐᑦ 4:56-ᑎᓪᓗᒍ ᐅᓐᓄᓴᒃᑯᑦ ᐊᒻᒪᓗ ᐱᒋᐊᒃᑲᓂᖅᑐᑎᑦ 5:11 ᐅᓐᓄᓴᒃᑯᑦ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᐃᓱᒪᖅᓴᓯᐅᖅᑐᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᔅᓯᕙᐅᑕ (ᑐᓵᔨᑎᒍᑦ):  ᑲᑎᒪᒋᐊᓚᐅᕐᒥᑕ.  ᑲᑎᒪᒋᐊᕈᒪᓕᖅᑯᖓ ᑲᑎᒪᑐᐃᓐᓇᑎᓪᓗᑕ ᐱᖁᔭᒃᓴᓂᑦ.  
ᑲᑎᒪᑐᐃᓐᓇᕐᓂᒥᑦ ᑲᑎᒪᓕᖅᑯᒍᑦ. 
 
ᑲᑎᒪᑐᐃᓐᓇᑎᓪᓗᑕ ᐱᖁᔭᒃᓴᓂᑦ ᑲᑎᒪᔾᔪᑎᔅᓴᖃᖅᑯᒍᑦ:  ᐱᖁᔭᒃᓴᑦ 2, 3, 4,  5, ᐊᒻᒪᓗ 6,  ᒥᓂᔅᑕᐃᑦ 
ᐅᖃᐅᓯᔅᓴᖏᑦ, 20 – 1 (6).  ᓱᔪᒪᕙᑦ ᑲᑎᒪᔨᐅᔪᑦ?  ᐃᕿᑦᑐᖅ 
 
ᐃᕿᑦᑐᖅ (ᑐᓵᔨᑎᒍᑦ):  ᖁᔭᓐᓇᒦᒃ ᐃᔅᓯᕙᐅᑖᖅ.  ᐱᒋᐊᕈᒪᕗᖓᓕ ᐱᖁᔭᔅᓴᖅ 6,  ᐃᓕᖅᑯᓯᓕᕆᔨᒃᑯᑦ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᕿᑦᑐᖅ.  ᐊᖏᖃᑎᒌᑉᐱᑕ ᑲᑎᒪᔾᔪᑎᒋᓗᑎᒍ ᐱᖁᔭᔅᓴᖅ 6, 
ᐃᓕᖅᑯᓯᓕᕆᔨᒃᑯᓐᓂᑦ?  ᐊᐱᕆᔪᒪᕚᕋ ᒥᓂᔅᑕᐅᔪᖅ ᑲᒪᔪᖅ ᐃᓕᖅᑯᓯᓕᕆᔨᒃᑯᓐᓂᑦ ᐅᖃᐅᓯᔅᓴᖏᓐᓂᑦ 
ᐱᒋᐊᕐᕕᒋᓂᐊᖅᑕᖏᓐᓂᑦ.  ᒥᓂᔅᑕ. 
 
ᒪᓕᒐᒃᓴᖅ 6, ᑮᓇᐅᔭᖅᑐᕈᑎᒃᓴᓄᑦ ᒪᓕᒐᔅᓴᓄᑦ 2, 2002-2003-ᐃᓱᒪᒃᓴᕐᓯᐅᕈᑎᒃᓴᐃᑦ ᑲᑎᒪᔨᕋᓛᓄᑦ 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᔅᓯᕙᐅᑖᖅ ᐊᒻᒪᓗ ᑲᑎᒪᔨᐅᔪᑦ ᑲᑎᒪᑐᐃᓐᓇᓂᑦᑎᓐᓂ 
ᐱᖁᔭᔅᓴᐅᔪᓂᑦ.  ᓯᕗᓪᓕᖅᐹᒥ ᖁᔭᓐᓇᒦᕈᒪᕗᖓ ᐃᖅᑲᓇᐅᔭᖃᑎᓐᓂ ᐊᒻᒪᓗ ᒥᓂᔅᑕᐅᔪᒥᑦ 
ᐋᓐᓂᐊᕐᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐅᖃᕈᓐᓇᖅᑎᑕᐅᔪᓐᓇᕋᒪ. 
 
ᓄᓇᕗᑦ ᓯᕗᓂᒃᓴᕗᑦ ᐃᓕᓐᓂᐊᖅᑎᖁᑎᖏᑦ ᐱᔭᕇᓛᓕᕐᒥᒻᒪᑕ ᐋᑑᕚᒥ ᐊᒻᒪᓗ 
ᐅᖃᕆᐊᖅᑐᕐᓯᒪᓂᐅᓴᑐᐃᓐᓇᓛᖅᑯᖓ.  ᑭᓱᑐᐃᓐᓇᕐᓂᑦ ᐅᕝᕙᓘᓐᓃᑦ ᐅᖃᐅᓯᔅᓴᖃᕐᕕᒋᓐᓂᕈᔅᓯᐅᒃ 
ᐱᔭᕇᕐᓂᐅᓴᔪᓄᑦ,  ᐅᖃᐅᓯᕆᔪᒪᔭᓯ ᖃᐃᑕᐅᔪᓐᓇᖅᑯᑦ ᓇᒡᒐᔾᔭᐅᓕᖅᑭᕈᓚᐅᓐᖏᓐᓂᖓᓂ.  
ᖁᔭᓐᓇᒦᒻᒪᕆᐋᓗᒃ.  ᖃᐃᑦᑎᔭᐅᔪᒪᕗᖓ ᐅᖃᐅᓯᕆᔪᒪᔭᔅᓯᓐᓂ ᓇᒡᒐᔾᔭᐅᓕᖅᑭᕈᓚᐅᓐᖏᓐᖓᓂ 
ᐊᐅᓪᓚᓛᕋᒪ ᑕᕝᕙᓂ ᐅᓘᔪᒥ. 
 
ᑕᖅᑭᐅᓚᐅᖅᑐᒥ ᖁᕕᐊᓱᒍᓐᓇᖅᑎᑕᐅᓚᐅᖅᑯᖓ ᓯᕗᓪᓕᖅᐹᒥ ᐅᖃᕈᓐᓇᖅᑎᑕᐅᓪᓗᖓ ᑲᑎᒪᔨᕋᓛᓄᑦ 
ᒥᓂᔅᑕᐅᓕᖅᑎᓪᓗᖓ ᑲᒪᓪᓗᖓ ᐃᓕᖅᑯᓯᓕᕆᔨᒃᑯᓐᓂ.  ᐊᒻᒪᓗᑦᑕᐅ  ᖁᕕᐊᒋᒻᒪᕆᑉᐸᕋ 
ᓯᕗᓪᓕᖅᐹᕆᔭᐅᓐᓂᑦᑕᐅᖅ ᐅᖃᕈᓐᓇᑎᓪᓗᖓ ᑲᑎᒪᑐᐃᓐᓇᑎᓪᓗᑕ.  ᖃᐅᔨᒪᔪᐃᓐᓇᐸᓘᓕᖅᑯᓯ, ᐃᓄᐃᑦ 
ᐱᖅᑯᓯᖏᑦ ᐊᒻᒪᓗ ᐅᖃᐅᓯᖏᑦ ᐱᐅᒋᕕᐅᑎᒃᑲᒃᑭ ᐊᒻᒪᓗ ᐃᖅᑲᓇᐃᔮᖃᖅᓯᒪᓪᓗᖓ ᓴᐳᔾᔨᓪᓗᒍ ᐊᒻᒪᓗ 
ᓵᖅᑭᔮᖅᑎᑦᑎᒐᓱᑦᑐᒋᑦ ᐃᓅᓯᓕᒫᐸᓗᓐᓂ, ᐊᒻᒪᓗ ᖃᓄᑐᐃᓐᓇᒃᑯᑦ. 

ᐅᖃᐅᓯᕆᓚᐅᖅᑕᓐᓂ ᑲᑎᒪᔨᕋᓛᓄᑦ, ᓴᐳᔾᔩᒐᓱᓐᓂᖅ ᐊᒻᒪᓗ ᓴᖅᑭᔮᖅᑎᑦᑎᓂᖅ ᓇᒻᒥᓂᖅ ᐱᖅᑯᓯᖏᓐᓂᑦ ᐊᒻᒪᓗ 
ᐅᖃᐅᓯᖏᓐᓂᑦ ᐃᑲᔪᖅᑯᖅ ᓇᒻᒥᓂᖅ ᐅᐱᒋᓗᒍ ᐊᒻᒪᓗ ᓂᕆᐅᒋᓪᓗᒍ ᐃᓄᖁᑎᓐᓂ.  ᐃᖅᑲᓇᐃᔮᕋ, 
ᐃᑲᔪᖅᑎᒋᓪᓗᓯ, ᓄᓇᕗᒻᒥᐅᑕᐅᔪᑦ ᐃᑲᔪᖅᑕᐅᔪᓐᓇᖁᓪᓗᒋᑦ ᒐᕙᒪᖏᓐᓂ ᒪᓕᓪᓗᒋᑦ ᐱᖅᑯᓯᖏᓐᓂᑦ, 
ᐅᖃᐅᓯᖏᓐᓂ ᐊᒻᒪᓗ ᐅᑉᐱᕆᔭᐅᔪᑦ.  ᐅᖃᐅᔾᔭᐅᓯᒪᓂᓐᓂ ᑲᑎᒪᔨᐅᖃᑎᓐᓄᑦ, ᐃᓕᖅᑯᓯᓕᕆᔨᒃᑯᑦ ᐱᔾᔪᑎᒋᓪᓗᒍ 
ᓄᓇᕗᑦ ᐋᖅᑭᑕᐅᓚᐅᖅᑯ. 
 
ᐃᖅᑲᓇᐅᔮᕆᓂᐊᖅᑕᕗᑦ ᐊᖏᔪᒻᒪᕆᐅᒻᒪᑦ.  ᐃᓕᖅᑯᓯᓕᕆᔨᒃᑯᑦ ᐊᑐᕐᓂᖃᓪᓚᕆᒻᒪᑕ ᓄᓇᕗᒻᒥᐅᑕᓄᑦ. 
ᑎᓕᓯᔾᔪᑕᐅᓯᒪᒻᒪᑦ ᓯᕗᓕᖅᑕᐅᑎᓪᓗᒋᑦ ᓄᓇᕗᑦ ᒐᕙᒪᒃᑯᖏᑦ ᓴᐳᔾᔨᓇᓱᐊᖅᑎᓪᓗᒋᑦ 
ᓴᖅᑭᔮᖅᑎᑦᑎᓇᓱᐊᖅᑎᓪᓗᒋᓪᓗ ᐃᓄᐃᑦ ᐃᓕᖅᑯᓯᖓᓐᓂᒃ ᐅᖃᐅᓯᖓᓂᓪᓗ. ᑕᒪᓐᓇ ᐱᔭᕆᐊᑭᑦᑐᑯᓘᓐᖏᒻᒪᑦ 
ᐱᓗᐊᖅᑐᒥᑦ ᐅᓪᓗᒥᐅᓕᖅᑐᖅ ᐃᓅᓱᑦᑐᖁᑎᕗᑦ ᐅᓚᕕᓴᖅᑕᐅᑎᓪᓗᒋᑦ ᐊᒥᓱᓄᑦ ᐃᓕᖅᑯᓯᐅᔪᓄᑦ ᐊᑐᕆᐊᖏᑕᓗ 
ᐊᔪᕐᓇᖏᑦᑎᐊᖅᑐᑎᒃ ᐊᑐᐃᓐᓇᐅᓂᖏᓐᓄᑦ ᐅᓪᓗᒥᐅᓕᖅᑐᖅ ᐊᑐᖅᐸᑕᑦᑎᓐᓄᑦ. ᓲᕐᓗ ᐆᑦᑑᑎᒋᓗᒋᑦ, ᑕᓚᕖᓴ, 
ᖃᕋᓴᐅᔭᖅ, ᐊᒻᒪᓗ ᐅᖓᓯᑦᑐᒃᑰᕈᑎ ᑕᓚᕖᓴ ᐅᕙᑦᑎᓐᓂᒃ ᑕᑯᔅᓴᐅᑎᑦᑎᔭᕆᐊᖃᖅᑎᑎᒻᒪᑦ ᓄᓇᕗᒻᒥᐅᓄᑦ 
ᐃᓕᖅᑯᓯᑦᑎᓐᓂᒃ ᐅᖃᐅᓯᑦᑎᓂᓪᓗ ᐱᔪᓐᓇᕐᓂᓕᒫᕗᑦ ᐊᑐᕐᓗᒍ ᐊᒻᒪᓗ ᑕᑯᔅᓴᐅᑎᑦᑏᓐᓇᓕᒫᕋᓱᐊᖃᑦᑕᕐᓗᑕᓗ. 
 
(ᑐᓵᔨ ᓄᖅᑲᖅᐳᖅ) ᐅᖃᖅᑏ, ᐱᓕᕆᕕᐅᑉ 2002-2003 ᐊᑐᖅᑐᔅᓴᖁᑎᖏᑦ ᐃᕝᕕᑦ ᓵᖓᓃᑦᑐᑦ ᐱᒋᐊᕈᑎᐅᒻᒪᑕ. 
ᐃᓚᒃᑲᓐᓂᖏᑦ 1.9 ᒥᓕᐊᓐ ᑐᓂᔭᐅᓯᒪᔪᑦ ᐃᓕᖅᑯᓯᓕᕆᔨᒃᑯᓐᓄᑦ ᐅᕙᑦᑎᓐᓂᒃ ᐃᑲᔪᕐᓂᐊᕐᖓᑕ ᐱᒋᐊᕈᑎᒋᓗᒋᑦ 
ᓇᓗᓇᐃᕆᓂᕐᒥᒃ ᐃᓚᖏᓐᓂᒃ ᐱᒻᒪᕆᐅᔪᓂᒃ ᑲᒪᒋᔭᐅᔭᕆᐊᖃᖅᐸᑦᑐᓂᒃ ᐲᔭᕆᐊᖃᓐᖏᓪᓗᒋᑦ ᐃᓚᖏᑦ 
ᐱᓕᕆᕕᐅᑉ ᐱᓕᕆᐊᕆᕙᑦᑕᖏᑦ, ᐅᕝᕙᓘᓐᓃᑦ ᑐᓂᓰᓐᓇᕆᐊᖃᖃᑦᑕᖏᓪᓗᑕ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ ᑲᔪᓰᓐᓇᖅᑐᓄᑦ ᑮᓇᐅᔭᖃᖅᑎᑕᐅᓐᖏᑦᑐᓄᑦ ᐱᓕᕆᐊᓄᑦ. ᐱᓕᕆᐊᕆᔪᓐᓇᕐᓂᐊᕐᒥᔭᕗᑦ 
ᑲᒪᒋᔭᐅᔭᕆᐊᓖᑦ ᒪᓕᒐᔅᓴᓕᐊᖑᓯᒪᔪᓂᒃ, ᓲᕐᓗ ᑮᓇᐅᔭᖃᖅᑎᑦᑎᓂᕐᒥᒃ ᑲᔪᓰᓐᓇᓂᐊᖅᑐᓂᒃ 100 ᑕᐅᓴᓂᒃ 
ᓄᓇᕗᒥ ᖃᓄᐃᓕᐅᕈᑕᐅᓯᒪᔪᓄᑦ ᐅᖃᐅᔾᔨᒋᐊᖅᑏ ᑲᑎᒪᔨᓄᑦ. 
 
ᑮᓇᐅᔭᐃᑦ ᐊᑐᖅᑐᔅᓴᐃᑦ ᐊᒥᓱᕈᕆᐊᖅᑕᐅᓂᖏᑦ ᐱᓪᓗᒋᑦ, ᐃᓄᑐᖃᕐᓄᑦ ᐃᓅᓱᑦᑐᓄᓪᓗ ᐱᓕᕆᐊᑦ, 
ᑐᓂᔭᐅᓛᖅᑐᑦ 125 ᑕᐅᓴᓐᓂᒃ ᐊᑐᓂᑦ ᐃᑲᔪᖅᑕᐅᖁᓪᓗᒋᑦ ᓄᓇᓕᐅᔪᑦ ᓴᖅᑭᔮᖅᑎᑎᒃᑲᓐᓂᕐᓂᕐᒧᑦ ᐃᓅᓯᖏᓐᓂᒃ 
ᓄᓇᕗᒻᒥ ᐃᓄᑐᖃᐃᑦ ᐊᒻᒪᓗ ᐃᓅᓱᑦᑐᐃᑦ. ᑕᒪᓐᓇ ᑲᔪᓯᑎᑕᐅᒐᔭᖅᑐᖅ ᐱᕙᓪᓕᐊᑎᑕᐅᓕᖅᑲᑕ ᐱᓕᕆᐊᑦ 
ᓴᖅᑭᔮᖅᑎᑦᑎᒍᑕᐅᒐᔭᖅᑐᑦ ᐃᓕᖅᑯᓯᑐᖃᖏᓐᓂᒃ ᐊᒻᒪᓗ ᐃᓄᐃᑦ ᖃᐅᔨᒪᓂᑐᖃᖓᑦ ᐊᑐᖅᑕᐅᓕᕆᐊᒃᑲᓂᕐᓗᓂ 
ᓄᓇᕗᒥ ᐃᓅᓱᑦᑐᓄᑦ. ᑐᕌᒐᕗᓪᓕ ᐃᒪᐃᑦᑑᕗᖅ ᐃᓄᑐᖃᐃᑦ ᐱᕕᖃᖅᑎᓂᖅᓴᕆᒍᒪᓪᓗᒋᑦ ᐃᓄᐃᑦ 
ᖃᐅᔨᒪᓂᑐᖃᖏᓐᓂᒃ ᐃᓕᓴᑎᑦᑎᖁᓪᓗᒋᑦ ᐃᓅᓱᑦᑐᓂᒃ ᐊᒻᒪᓗ ᐃᑲᔪᖁᓪᓗᒋᑦ ᐃᓄᐃᑦ ᐱᖅᑯᓯᑐᖃᖏᓐᓂᒃ 
ᐃᓕᖅᑯᓯᑐᖃᖏᓐᓂᓪᓗ ᐆᒻᒪᐃᓐᓇᑎᑦᑎᓂᕐᒥᒃ. 
 
ᑕᒪᓐᓇ ᐱᔾᔪᑕᐅᓚᐅᖅᓯᒪᒻᒥᔪᖅ ᖃᒻᒪᖃᕐᕕᓕᕆᓂᕐᒧᑦ ᐱᓕᕆᐊᖑᔪᒥ, ᐃᑦᑕᕐᓂᓴᖃᕐᕕᓕᕆᓂᕐᒧᑦ ᐱᓕᕆᐊᖑᔪᒥ, 
ᐊᒻᒪᓗ ᓄᓇᓐᖑᐊᓕᕆᓂᕐᒧᑦ ᐱᓕᕆᐊᖑᔪᒥ. ᑖᒃᑯᐊ ᓄᑖᑦ ᑮᓇᐅᔭᐃᑦ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᕐᒧᑦ 
ᑐᓂᓯᓛᖅᑐᑦ 100 ᑕᐅᓴᓐᓂᒃ ᑕᒫᓂ ᐊᕌᒍᒥ ᖃᐅᔨᓴᖅᑕᐅᖁᓪᓗᒋᑦ ᖃᒻᒪᖃᕐᕕᒥᓃᑦ ᐃᓗᓕᖃᖅᑐᓴᐅᒻᒪᑕ 
ᐊᑐᕐᓂᖃᓪᓚᕆᑦᑐᓂᒃ ᐃᓕᖅᑯᓯᑐᖃᑦᑎᓐᓄᑦ. ᐊᒻᒪᓗᑦᑕᐅᖅ, ᓄᑖᑦ ᑮᓇᐅᔭᐃᑦ ᖃᒻᒪᖃᕐᕕᓕᕆᓂᕐᒨᖓᔪᑦ 
ᐊᑐᖅᑎᑦᑎᓂᐅᓴᒻᒥᔪᖅ ᕿᖓᐅᒻᒥ ᐱᓕᕆᐊᔅᓴᓕᐊᖑᓚᐅᖅᓯᒪᔪᓂᒃ ᑭᓱᓕᒫᑦᑎᐊᓄᑦ ᒐᕙᒪᒃᑯᓐᓂ ᐊᑐᖅᑐᔅᓴᐃᑦ 
ᖃᐅᔨᓴᖅᑕᐅᖃᑦᑕᖁᓪᓗᒋᑦ ᐃᓕᓐᓂᐊᕈᑕᐅᓗᑎᒃ ᐊᑐᖅᑐᔅᓴᓕᕆᔾᔪᑕᐅᕙᑦᑐᓄᑦ. ᑖᒃᑯᐊ ᑮᓇᐅᔭᐃᑦ ᓄᓇᕗᒥ 
ᐃᓅᓱᑦᑐᓂᒃ ᐱᕕᖃᖅᑎᑦᑎᓂᐊᕐᖓᑦ ᐱᓕᕆᐊᖃᕐᓂᕐᒥᒃ ᖃᒻᒪᖃᕐᕕᒥᓂᕐᓂᒃ ᕿᓂᕐᓂᕐᒥᒃ, 
ᐃᓕᓐᓂᐊᕈᑎᖃᑦᑎᐊᓪᓚᕆᒃᑲᔭᕐᖓᑕ ᐊᑑᑎᖃᑦᑎᐊᖅᑐᒥᒃ ᐊᒻᒪᓗ ᐃᖅᑲᓇᐃᔭᕆᐅᖅᓴᓯᓐᓈᕐᓗᑎᒃ, 
ᑕᐃᒪᐃᓕᐅᕐᓂᖃᖅᑎᓪᓗᒋᑦ ᖃᐅᔨᕙᓪᓕᐊᓯᓐᓈᕋᔭᕐᖓᑕ ᐅᐱᒍᓱᓐᓂᖃᕐᓗᑎᒃ ᐃᓕᖅᑯᓯᑐᖃᖓᓐᓂᒃ. 
 
ᐃᑦᑕᕐᓂᓴᓕᕆᓂᖅ 100 ᑕᐅᓴᓐᓂᒃ ᑐᓂᔭᐅᓛᕐᒥᔪᑦ ᑕᒫᓂ ᐊᕐᕌᒍᒥ. ᑕᒪᓐᓇ ᐅᕙᑦᑎᓐᓂᒃ ᐱᕕᖃᖅᑎᑦᑎᓂᐊᖅᑐᖅ 
ᐱᓕᕆᐊᖃᕐᓂᕐᒥᒃ ᓴᐳᔾᔨᓂᕐᒥᒃ ᐊᔾᔨᐅᖏᑦᑐᓂᒃ ᖃᓄᐃᓕᐅᕈᑕᐅᓯᒪᔪᓄᑦ ᑎᑎᖅᑲᖁᑎᑦᑎᓐᓄᑦ ᑎᑎᕋᖅᑕᐅᕙᑦᑐᑎᒃ 
ᐱᒻᒪᕆᐅᔪᑦ ᖃᓄᐃᓕᐅᕈᑕᐅᓯᒪᔪᑦ ᑭᖑᓂᑦᑎᓐᓂ ᑭᖑᕚᔅᓴᑎᓐᓄᑦ ᐊᑑᑎᖃᕐᓂᐊᖅᑐᑎᒃ. ᑕᒪᓐᓇ ᐱᒻᒪᕆᐅᒻᒪᑦ 
ᓄᓇᑖᕋᑖᕐᓂᑯᒥᓂᐅᑎᓪᓗᑕ. ᐅᕙᑦᑎᓐᓂᒃ ᐱᕕᖃᖅᑎᑦᑎᓂᐊᕐᖓᑦ ᑎᑎᖅᑐᐃᕙᓪᓕᐊᓂᕐᒧᑦ ᐊᒻᒪᓗ 
ᐆᒪᐃᓐᓇᑎᑦᑎᓂᕐᒧᑦ ᐱᒻᒪᕆᐅᔪᓂᒃ ᖃᓄᐃᓕᐅᕈᑕᐅᖃᑦᑕᖅᓯᒪᔪᓂᒃ ᑕᐃᒃᑯᓄᖓ ᑭᖑᕚᕆᓂᐊᖅᑕᑎᓐᓄᑦ. 
 
ᓄᓇᓐᖑᐊᓕᕆᓂᕐᒧᑦ ᐱᓕᕆᐊᖑᔪᖅ, ᑲᒪᒋᔭᖃᖅᐸᑦᑐᑦ ᓄᓇᓐᖑᐊᓕᕆᓂᕐᒥᒃ, ᑐᓂᔭᐅᓛᕐᖓᑕ 320 
ᑕᐅᓴᓐᓂᒃ ᑕᒫᓂ ᐊᕐᕌᒍᒥ. ᑖᓐᓇ ᐱᓕᕆᐊᖅ ᐃᑲᔪᕐᓂᖃᕐᓂᐊᖅᑐᖅ ᓄᓇᕗᒻᒧᑦ ᓴᖅᑭᔮᖅᑎᑎᒃᑲᓂᕐᓂᕐᒧᑦ  

ᐃᓄᐃᑦ ᑭᒃᑰᓂᖏᓐᓂᒃ ᓄᓇᕗᒻᒥᐅᓂᒃ ᐱᕕᖃᖅᑎᑦᑎᓂᐊᕐᖓᑦ ᐊᓯᔾᔩᓂᕐᒥᒃ ᐊᑎᖏᓐᓂᒃ ᓄᓇᐃᑦ ᐊᒻᒪᓗ 
ᓄᓇᓐᖑᐊᑎᒍᑦ ᐊᑎᖏᓐᓂᒃ ᐊᑎᑐᖃᖏᓐᓄᑦ. ᐅᕙᑦᑎᓂᑦᑕᐅᖅ ᐱᕕᖃᖅᑎᑦᑎᓂᐊᕐᒥᔪᖅ 
ᐊᐱᖅᓱᕈᓐᓇᕐᓂᕐᒥᒃ ᐃᓄᑐᖃᕐᓂᒃ ᐊᒻᒪᓗ ᑎᑎᕋᖅᑕᐅᕙᓪᓕᐊᓗᑎᒃ ᖃᐅᔨᒪᓂᕆᔭᖏᑦ ᐊᑎᑐᖃᖏᓐᓂᒃ 
ᓄᓇᐃᑦ. 
 
ᐱᓕᕆᐊᖑᓂᐊᖅᑐᑦ ᑖᒃᑯᐊᓕᒫᑦ ᐱᒻᒪᕆᐅᒻᒪᑕ. ᐊᑯᓂᒃᑲᓐᓂᖅ ᐃᑦᑕᕐᓂᓴᐃᑦ ᐊᒻᒪᓗ 
ᖃᓄᐃᓕᐅᕈᑕᐅᖃᑦᑕᖅᓯᒪᔪᑐᖃᐃᑦ ᑎᑎᕋᖅᑕᐅᓯᒪᓂᖏᑦ ᓴᐳᑎᔭᐅᓯᒪᓐᖏᑐᐊᖅᑲᑕ, 
ᐊᑦᑕᓇᖅᑐᒦᓪᓚᕆᓐᖑᓱᒻᒪᑕ. ᐊᒻᒪᓗ ᐊᑯᓂ ᐅᑕᖅᑭᑲᓐᓂᕐᓂᐊᕈᑦᑕ ᐅᖃᖃᑎᖃᕈᓐᓇᓂᕐᒥᒃ ᐃᓄᑐᖃᕐᓂᒃ 
ᓄᓇᐃᑦ ᐊᑎᑐᖃᖏᑕ ᒥᔅᓵᓄᑦ, ᖃᑦᑏᓐᓇᐅᓂᖅᓴᐅᓕᖅᑎᓪᓗᒋᑦ ᑭᓯᐊᓂ ᐃᓄᑐᖃᐃᑦ ᐊᒻᒪᓗ 
ᖃᐅᔨᒪᓂᕆᔭᐅᔪᑦ ᐱᒐᔭᕋᑦᑕ ᐊᐱᖅᓱᕋᔅᓴᖃᑦᑎᐊᕈᓐᓃᕐᓗᑕᓗ. 
 
(ᑐᓵᔨᑎᒍᑦ) ᖃᐅᔨᒪᔪᐃᓐᓇᐅᒐᑦᑕ, ᐃᓄᑐᖃᐃᑦ ᐱᒻᒪᕆᐅᒻᒪᑕ ᐅᕙᑦᑎᓐᓄᑦ ᐆᒪᐃᓐᓇᑎᑦᑎᒐᓱᐊᕐᓂᐊᑎᓪᓗᑕ 
ᐃᓄᐃᑦ ᐃᓕᖅᑯᓯᖓᓐᓂᒃ ᐅᖃᐅᓯᖓᓂᓪᓗ. ᐊᖅᑯᑎᑑᒻᒪᑕ ᑭᖑᓂᑦᑎᓐᓂ ᖃᓄᐃᓕᐅᕈᑕᐅᕙᓚᐅᖅᓯᒪᔪᓂᒃ ᐊᒻᒪᓗ 
ᑎᒍᒥᐊᖅᑎᐅᓪᓗᑎᒃ ᐃᓄᐃᑦ ᐃᓕᖅᑯᓯᑐᖃᖏᓐᓂᒃ. ᑕᐃᒪᐃᒻᒪᑦ, ᐃᓄᑐᖃᐃᑦ ᐱᕕᖃᖅᑎᑦᑐᒪᓂᐊᕈᑦᑎᒍ ᐊᒻᒪᓗ 
ᐃᓱᒪᒋᔭᒥᓐᓂᒃ ᐅᖃᐅᓯᖃᖁᓂᐊᕈᑦᑎᒍ ᒐᕙᒪᒃᑯᑦ ᐸᕐᓇᐅᑎᒋᓯᒪᔭᖏᓐᓄᑦ, ᐋᖅᑮᓛᖅᑐᒍᑦ ᐃᓄᑐᖃᕐᓂᒃ 
ᑲᑎᒪᔨᐅᓂᐊᖅᑐᓂᒃ. 300 ᑕᐅᓴᓐ ᑐᓂᔭᐅᓂᐊᖅᑐᑦ ᑕᒪᑐᒧᖓ ᐱᒻᒪᕆᐅᔪᒧᑦ ᐸᕐᓇᐅᑕᐅᓯᒪᔪᒧᑦ. 
 
ᐃᓄᐃᑦ ᖃᐅᔨᒪᔭᑐᖃᖏᑦ ᐱᒻᒪᕆᖃᑕᐅᒻᒪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐱᒻᒪᕆᒋᔭᐅᒻᒪᑦ. ᑭᓯᐊᓂ ᑕᒪᓐᓇ 
ᐱᔭᕆᐊᑐᓂᖅᐸᐅᖃᑕᐅᒋᓪᓗᓂ ᑐᑭᓕᐅᑦᑎᐊᕆᐊᖓᓂᒃ. ᐃᓐᓇᒻᒪᕆᓐᓄᑦ ᑲᑎᒪᔨᐅᔪᑦ, ᓴᖅᑭᑕᐅᓯᒪᓕᖅᐸᑕ, 
ᐱᓕᕆᐊᒃᓴᖃᕐᓂᐊᖅᑐᑦ ᖃᐅᔨᓇᓱᐊᕐᓗᑎᒃ ᖃᓄᖅ ᒐᕙᒪᒃᑯᑦ ᐊᑐᓕᖅᑎᑦᑎᕆᔭᕆᐊᖃᕐᒪᖔᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᒻᒪ ᕿᒥᕐᕈᓂᐊᕐᓗᑎᒃ ᒐᕙᒪᒃᑯᑦ ᐱᓕᕆᐊᖏᓐᓄᑦ ᐊᒻᒪᓗ ᐱᔨᑦᓯᖅᑎᓄᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ ᐃᓗᓕᖏᓐᓄᑦ. 
 
ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᓪᓚᕆᓕᕆᔨᒃᑯᑦ ᐊᒻᒪᓗ ᐅᕕᒃᑲᓕᕆᔨᒃᑯᓐᓄᑦ ᑲᑐᑦᔨᓂᐊᖅᑐᑦ 
ᑲᑐᑦᔨᖃᑎᒋᓐᓂᖏᓐᓂ ᑖᒃᑯᓇᓐᖓᑦ ᒐᕙᒪᒃᑯᓐᓂᑦ ᐊᒻᒪᓗ ᐃᓐᓇᓪᓚᕆᐅᔪᑦ ᑲᑎᒪᔨᖏᓐᓄᑦ ᐊᒻᒪᓗ 
ᐃᑲᔪᖃᑦᑕᕐᓂᐊᕐᓗᑎᒃ ᐱᔪᒪᔭᖏᓐᓂᒃ. 
 
ᐱᓕᕆᐊᖑᔪᑦ ᐅᖃᐅᓯᕆᓯᒪᔭᒃᑲ ᓴᓂᕐᕙᐃᕕᐅᓯᒪᓕᖅᑐᑦ ᓄᑖᓂ ᑮᓇᐅᔭᓂᒃ. ᑭᓯᐊᓂᓕ, 
ᖃᐅᔨᒪᑦᑎᐊᕆᐊᖁᔨᑐᐃᓐᓇᖅᑐᖓ. ᑮᓇᐅᔭᐃᓐᓇᑲᓪᓚᕐᒧᑦ ᑕᒪᒃᑯᐊ ᐱᓕᕆᐊᖑᔪᖅ ᑲᔪᓯᑎᑦᑎᐊᖅᑐᑦᑐᔾᔭᖏᒻᒪᑕ. 
ᑲᔪᓯᑦᑎᐊᕐᓂᕆᓂᐊᖅᑕᖓ ᐱᓕᕆᕕᒋᔭᒪ ᒪᓕᒃᑐᖅ ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ ᐊᖏᑦᑎᐊᕐᓯᒪᓂᕆᔭᖏᓐᓂᒃ. 
ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᓪᓚᕆᓕᕆᔨᒃᑯᑦ ᐊᒻᒪᓗ ᐅᕕᒃᑲᓕᕆᔨᒃᑯᓐᓄᑦ 
ᐃᖅᑲᓇᐃᔭᖅᑎᑭᒃᓱᕕᐅᑎᒻᒪᑕ. ᑲᑐᑦᔨᓗᑎᒃ ᐃᖅᑲᓇᐃᔭᖅᑎᐅᔪᑦ ᐃᖅᑲᓇᐃᔭᖅᑎᓄᑦ, ᐱᓕᕆᕕᐅᔪᖅ 
ᐃᖅᑲᓇᐃᔭᖅᑎᑭᓱᐃᓇᕐᓂᐊᖅᑐᖅ ᐊᒥᒐᕐᓯᓂᖏᓐᓄᑦ ᐃᖅᑲᓇᐃᔭᖅᑎᐅᔪᓂᒃ ᐱᓇᓱᐊᕐᓗᑎᒃ ᐱᓇᓱᒃᑕᖏᓐᓂᒃ. 
ᐱᓕᕆᕕᐅᔪᖅ ᓇᓗᓇᐃᐅᕐᓯᒋᐊᕐᓯᒪᔪᑦ ᐅᒃᑐᕋᓱᐊᕐᓂᕐᒧᑦ ᑕᒪᒃᑯᐊ ᐃᖅᑲᓇᐃᔭᑎᖏᑕ ᐊᒥᓱᓂᖏᑦ 
ᑮᓇᐅᔭᕆᓂᐊᖅᑕᑎᓄᑦ ᓇᒻᒪᖁᓪᓗᒋᑦ. ᓇᓗᓇᐃᕐᓯᕋᑖᓚᐅᕋᒪ ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᑎᓪᓗᒋᑦ, 
ᑲᒪᓇᒻᒪᕆᑦᑐ ᑕᒪᒃᑯᐊ ᖃᑦᓯᓐᓇᑯᓗᐃᑦ ᐃᖅᑲᑕᓇᐃᔭᖅᑐᑦ ᒫᓐᓇᐅᔪᖅ ᐱᓕᕆᕕᐅᔪᒥᒃ ᑲᒪᔪᓐᓇᕈᓗᔭᖃᑦᑕᕐᒪᑕ. 
ᒫᓐᓇᕈᓗᒃ ᐃᓚᒋᐊᖅᑕᐅᔾᔪᑎᖏ  405 ᑕᐅᓴ ᐱᓕᕆᕕᒻᒧᑦ ᐃᖅᑲᓇᐃᔭᖅᑎᓄᑦ ᐃᓚᓯᒋᐊᕐᓂᐊᖅᑐᑦ 4.9 
ᐃᖅᑲᓇᐃᔮᖑᔪᑦ. ᑕᒪᓐᓇ ᐱᒋᐊᕈᑕᐅᔪᖅ. 
 
ᐊᒻᒪᓗ ᓱᓕ, ᐃᒪᐃᑦᑕᕆᐊᖃᖅᐳᒍ, ᓇᓗᓇᐃᕐᓯᑦᑎᐊᕐᓗᑕ ᐱᓕᕆᕕᐅᔪᒥ ᓄᑖᖑᔪᓂᒃ ᐱᓕᕆᐊᓂᒃ ᐊᒻᒪᓗ 
ᐊᑐᐊᒐᐅᒐᔭᖅᑐᑦ ᑭᓱᓂᒃ ᐃᓗᓕᖃᕐᓂᐊᕐᒪᖔᑕ. 
 
ᐃᒃᓯᕙᐅᑖᖅ, ᓴᓐᖏᓂᕆᔭᖏᑦ ᐃᓕᖅᑯᓯᓕᕆᔨᒃᑯᑦ ᐱᔾᔪᑎᖃᓗᐊᕐᒪᑕ ᑎᒥᒧᑦ ᖃᓄᐃᓐᖏᓐᓂᖏᓐᓄᑦ 
ᓄᓇᕗᑦ ᓯᕗᓂᒃᓴᖓᓂᒃ. ᓴᖏᔪᓗᓂ ᐱᓕᕆᕕᐅᔪᖅ ᐃᑲᔪᖅᐸᓪᓕᕈᓐᓇᕐᒪᑕ ᐊᒥᓱᕈᖅᐸᓪᓕᐊᓂᖏᓐᓄᑦ 
ᐃᓄᐃᑦ ᐃᓕᖅᑯᓯᕆᔨᒃᑯᖏᓐᓄᑦ ᐊᒻᒪᓗ ᓴᖅᑭᔭᖅᑎᑦᑎᓂᐊᖅᑐᑎᒃ ᖃᓄᐃᓐᖏᑦᑎᐊᕐᓂᖏᓐᓄᑦ ᓄᓇᕗᒻᒥᐅᑦ. 

ᐊᖏᕐᓯᒪᔪᒍᑦ  ᓴᓐᖓᑎᑦᑎᓂᕐᒧᑦ ᐱᓕᕆᕕᐅᔪᑉ ᐱᓕᕆᐊᖏᓐᓄᑦ ᐊᒻᒪᓗ ᑕᐃᒪᐃᓕᐅᕈᑦᑕ ᐅᐱᒍᓱᒍᓐᓇᕐᒪᑕ 
ᓄᓇᕗᒻᒥᐅᑦ. ᓄᑖᖑᔪᑦ ᑮᓇᐅᔭᐃᑦ ᐱᓯᒪᔭᕗᑦ ᑲᔪᓯᒋᐊᕈᑎᑦᑎᐊᕙᐅᒻᒪᑦ. 
 
ᖃᐅᔨᒪᑦᑎᐊᕐᓂᐊᖅᐳᓯ ᑕᒪᒃᑯᐊ ᓄᑖᖑᔪᑦ ᑮᓇᐅᔭᐃᑦᒃ, ᐊᒻᒪᓗ ᐱᓕᕆᕕᐅᔪᑦ ᑮᓇᐅᔭᐃᑦ 
ᐊᑐᖅᑐᒃᓴᖁᑎᖏᑦ, ᐊᑐᖅᑕᐅᓂᐊᖅᑐᑦ ᐃᑲᔪᕐᓂᐊᕐᒪᑕ ᓄᓇᕗᒻᒥᐅᓂᒃ. ᖁᕕᐊᓱᓐᓂᐊᖅᑐᖓ 
ᖃᓄᐃᑦᑐᑐᐃᓐᓇᕐᓂᒃ ᑭᐅᔭᕆᐊᒃᓴᖅ ᐊᐱᖅᑯᑎᐅᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑲᔪᓯᔪᓐᓇᕐᓯᔪᑎᑦ ᐊᐱᖅᓱᖅᑕᐅᕕᒻᒧᑦ. ᐃᖅᓱᒃᑎ ᑕᐃᒃᑯᐊ 
ᐊᐱᖅᓱᖅᑕᐅᓂᐊᖅᑐᑦ ᐃᓂᖏᓐᓄᖅᑎᓚᐅᒃᑭᑦ. ᒥᓂᔅᑕ ᐃᑲᔪᖅᑎᑦᑎ ᑭᓇᒃᑯᓂᖏᓐᓂᒃ 
ᐅᖃᐅᓯᕆᔪᓐᓇᖅᐱᒋᑦ, ᒫᓂᑦᑐᑎᒍᑦ ᖃᐅᔨᒪᔪᐃᓐᓇᐅᒐᓗᐊᖅᑐᒍ ᑭᓯᐊᓂᓕ ᒥᓂᔅᑕ ᐅᖃᐅᓯᕆᒃᑭᑦ 
ᐃᖅᑲᓇᐃᔭᖅᑎᑎ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ);ᖁᔭᓐᓇᒦᒃ, ᐅᖃᖅᑏ. ᐅᕙᖓ ᑕᓕᖅᐱᖓᓃᑦᑐᖅ, ᑕᐃᕙᑦ ᑰᓚᑦ 
ᑐᑭᒧᐊᖅᑎᑦᑎᔨᐅᔪᖅ ᐊᑐᓕᖅᑎᑦᑎᓂᕐᒧ ᐊᒻᒪ ᐸᕐᓇᐃᓂᕐᒧ, ᐊᒻᒪᑦᑕᐅᖅ ᐅᕙᖓ ᓴᐅᒥᖓᓃᑦᑐᖅ ᓕᐅᓇ 
ᐊᓗᑳᖅ ᒫᓐᓇᐅᔪᖅ ᑐᖏᓕᕆᔭᖓ ᒥᓂᔅᑕᐅᑉ ᐱᖅᑯᓯᓕᕆᔩᑦ, ᐅᖃᐅᓯᓕᕆᔩᑦ, ᐃᓐᓇᑐᖃᓕᕆᔩᑦ ᐊᒻᒪ 
ᒪᒃᑯᑦᑐᓕᕆᔨᓂ. ᖁᔭᓐᓇᒦᒃ. 
 
ᐅᖃᖅᑎ: (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑐᖓᓱᑦᑐᐃᓐᓇᐅᒋᔅᓯ. ᑐᖓᓱᑦᑎᒍᒪᓗᐊᕐᒥᔭᕋ ᓕᐅᓇ ᐊᓪᓗᑳᖅ 
ᑐᖏᓕᕆᔭᖓ ᒥᓂᔅᑕᐅᑉ ᐱᖅᑯᓯᓕᕆᔩᑦ, ᐅᖃᐅᓯᓕᕆᔩᑦ, ᐃᓐᓇᑐᖃᓕᕆᔩᑦ ᐊᒻᒪ ᒪᒃᑯᑦᑐᓕᕆᔨᓂ. 
ᐊᑯᓂᒐᓚᒃ ᑕᑯᖏᓇᑦᑎᒍ ᑭᒪᒃᓯᓚᐅᖅᑎᓪᓗᒍ. ᑐᓐᖓᓱᒋᑦ ᐅᑎᕋᕕᑦ ᐊᒻᒪ ᐅᐱᒍᓱᑦᑎᐊᖅᑯᒍ ᐃᓕᓐᓂ. 
 
ᐊᐱᕆᔪᒪᔭᕋ ᐃᒃᑲᕆᐊᓗᒃ ᐅᖃᐅᓯᒃᓴᖃᕐᒪᖔᖅ ᒪᑐᐃᕐᓂᖓᓄ ᑲᑎᒪᔨᕋᓛᑦ. 
 
ᐃᒃᑲᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᓯᕙᐅᑖ  ᖁᕕᐊᑦᑐᖓ ᑲᑎᒪᔨᕋᓛᑦ ᒪᑐᐃᕐᓂᖓᓄ 
ᐅᖃᐅᑎᔪᓐᓇᕋᒃᑭ ᑲᑎᒪᕙᓪᓕᐊᓕᖅᑎᓪᓗᑕ 2002/2003 ᓇᓚᐅᑦᑖᖅᑕᐅᓯᒪᔪᑦ  ᐱᖅᑯᓯᓕᕆᔩᑦ, 
ᐅᖃᐅᓯᓕᕆᔩᑦ, ᐃᓐᓇᑐᖃᓕᕆᔩᑦ ᐊᒻᒪ ᒪᒃᑯᑦᑐᓕᕆᔩᑦ, ᐃᓚᒋᔭᐅᔪᑦ ᐊᐱᕆᔪᓐᓇᖅᑎᑕᐅᓂᐊᖅᑐᑦ ᑖᒃᑯᓂᖓ 
ᓇᓚᐅᑦᑖᖅᑕᐅᓯᒪᔪᓂ. 
 
ᑲᑎᒪᔨᕋᓛᖑᔪᑦ ᐊᔭᐅᖅᑏᑦ ᑲᑎᖃᑎᖃᕈᓐᓇᓚᐅᕐᒪᑕ ᒥᓂᔅᑕᒥ ᐊᒻᒪ ᐃᖅᑲᓇᐃᔭᖅᑎᖏᓐᓂ. ᒥᓂᔅᑕᐅᔪᖅ 
ᑐᑭᓯᒋᐊᖅᑎᑦᑎᔪᓐᓇᓚᐅᖅᑐᖅ ᐱᓕᕆᕕᐅᔫᑉ ᑮᓇᐅᔭᖅᑐᕈᑎᒃᓴᖏᓐᓂ. ᐅᖃᖅᑏ ᐃᓚᒋᔭᐅᔪᑦ ᐃᑉᐱᒍᓱᒻᒪᑕ 
ᐱᓕᕆᕕᐅᔪᖅ ᐱᒻᒪᕆᐅᒻᒪᑦ ᐱᓕᕆᖃᑦᑕᖅᑐᓂ ᐃᓄᐃᑦ ᐃᑉᐱᒋᓪᓚᕆᑦᑕᖏᓐᓂ, ᐱᖅᑯᓯᕗ, ᐅᖃᐅᓯᕗ, 
ᐃᓐᓇᑐᖃᕗᑦ ᐊᒻᒪ ᒪᒃᑯᑦᑐᕗ. 
 
ᐃᒃᓯᕙᐅᑖ, ᐃᓚᒋᔭᐅᔪᑦ ᓇᓗᓇᐃᖅᓯᓯᒪᒻᒪᑕ ᐃᖅᑲᓇᐃᔭᖅᑎᑖᕈᓐᓇᖏᓐᓂᖏᓐᓄ ᐃᓪᓗᖃᒐᖅᓴᕐᓂᖓᓄ. 
ᑕᐃᒪᐃᓐᓂᖓᓄ ᑮᓇᐅᔭᒃᓵᖑᓂᐊᖅᑐᑦ ᓄᖅᑲᖓᑎᑕᐅᔪᑦ. 
 
ᐃᓚᒋᔭᐅᔪᑦ ᖁᕕᐊᓚᐅᖅᑐᑦ ᓄᑖᓂ ᑮᓇᐅᔭᖅᑕᖃᕐᒪᑦ ᐃᓐᓇᑐᖃᕐᓄ ᐱᓕᕆᐊᖑᓂᐊᖅᑐᓂ ᑕᒪᓐᓇ 
ᐃᓱᒫᓘᑎᐅᓯᒪᒻᒪ ᐃᓚᒋᔭᐅᔪᓄ ᑭᖑᓂᑦᑎᓐᓂ. 
 
ᐃᓚᒋᔭᐅᔪᑦ ᖁᕕᐊᓚᐅᖅᑐᑦ ᑐᓴᕆᐊᒃᓴᖅ ᐱᓕᕆᕕᐅᔪᖅ ᐸᕐᓇᐃᓯᒪᒻᒪᑦ ᓴᖅᑭᑎᑦᑎᓗᑎ ᑲᑎᒪᔨᓂ 
ᐃᓐᓇᑐᖃᐅᔪᓂ. ᑖᒃᑯᐊ ᖃᑎᒪᔨᐅᔪᑦ ᐃᓚᐅᑎᑦᑎᑲᓐᓂᕈᓐᓇᓂᐊᖅᑐᑦ ᐃᓐᓇᑐᖃᐅᔪᓂ ᒐᕙᒪᒃᑯ  

ᐃᓱᒪᓕᐅᖃᑦᑐᕐᓂᖏᓐᓂ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏ ᐊᑐᖅᑕᐅᓗᑎ ᓴᖅᑭᑎᑦᑎᕙᓪᓕᐊᑎᓪᓗᒋ ᒐᕙᒪᖓ 
ᓄᓇᕗᒻᒥ ᐱᓕᕆᐊᖓᔪᓂ ᐊᒻᒪ ᐊᑐᐊᒐᐅᔪᓂ. 
 
ᐃᓚᒋᔭᐅᔪᑦ ᑐᓴᕈᒪᓂᐊᕐᒥᔪᑦ ᓇᓗᓇᐃᖅᓯᒪᔪᓂ ᖃᓄᖅ ᐊᐅᓚᓂᖃᕐᓂᐊᕐᒪᖔᖅ ᑲᑎᒪᔨᐅᔪᑦ ᐊᒻᒪ ᖃᓄᖅ 
ᐃᓐᓇᑐᖃᐅᔪᑦ ᓂᕈᐊᖅᑕᐅᓂᐊᕐᒪᖔᑕ ᑲᑎᒪᔨᓄ. ᐃᓚᒋᔭᐅᔪᑦᑕᐅᖅ ᑲᑎᒪᔨᐅᔪᑦ ᐱᓕᕆᖃᑎᖃᑦᑎᐊᕐᓗᑎ 
ᒪᒃᑯᑦᑐᓂ. 
 
ᐃᓚᒋᔭᐅᔪᑦ ᑕᑯᒋᐊᒃᓴᖅ ᖁᕕᐊᓚᐅᕐᒥᔪᑦ ᑮᓇᐅᔭᖅᑕᖃᒃᑲᓂᕐᓂᖓᓄ ᒪᒃᑯᑦᑐᓄ ᐱᓕᕆᐊᓂ. ᑭᓯᐊᓂᓕ, 
ᐃᓚᒋᔭᐅᔪᑦ ᓇᓗᓇᐃᖅᓯᓚᐅᖅᑐᑦ ᑕᒻᒪᐅᑕᐅᖃᑦᑕᕆᐊᖓ ᐱᓕᕆᕕᐅᔪᒧ ᐱᓕᕆᐊᓄᑦ 
ᑮᓇᐅᔭᖃᖅᑎᑕᐅᓂᐅᔪᖅ ᓇᓗᓇᐃᖅᑕᐅᓯᒪᒻᒪᑕ ᐃᑲᔫᑎᑦ ᐊᒻᒪ ᑐᓂᕐᕈᓯᐊᑦ. 
 
ᐃᓚᒋᔭᐅᔪᑦ ᑕᑯᒃᑲᓐᓂᕈᒪᒻᒥᔪᑦ ᑮᓇᐅᔭᓂ ᑐᕌᖓᔪᓂᑦ ᐱᐅᖅᓱᐊᓂᕐᒧ ᐊᒻᒪ ᓴᖅᑭᔮᖅᑎᑕᐅᒋᐊᕐᓂᖓᓄ 
ᐃᓄᑦᑎᑐᑦ ᐅᖃᐅᓯᖅ. ᐃᓚᒋᔭᐅᔪᑦᑕᐅᖅ ᐃᓱᒫᓘᑎᖃᓚᐅᕐᒥᔪᑦ ᐊᒥᓲᓂᖅᓴᐅᔪᑦ ᑮᓇᐅᔭᑦ ᐱᔭᐅᖃᑦᑕᖅᑐᑦ 
ᒐᕙᒪᑐᖃᒃᑯᓐᓂ ᐅᐃᕖᑎᑐᑦ ᐅᖃᐅᓯᕐᓄ ᐅᑎᖅᑎᑕᐅᕙᒻᒪᑕ ᐊᑐᖅᑕᐅᖃᑦᑕᖏᓗᐊᕐᓂᖏᓐᓄ. 
 
ᐃᓚᒋᔭᐅᔪᑦ ᑕᑯᔪᒪᓂᐊᕐᒥᔪᑦ ᐊᕐᕌᒍᑕᒫᑦ ᐅᓂᒃᑳᓕᐊᖑᓯᒪᔪᓂ ᐊᕐᓇᐃᑦ ᑲᑎᒪᔨᖏᓐᓄ ᑕᕙᓂ ᐃᓪᓗᒥ, 
ᐃᓚᒋᔭᐅᔪᑦ ᖃᐅᔨᒪᒃᑲᓂᕐᓂᐊᕐᒪᑕ ᐱᓕᕆᐊᖑᔪᓂ ᐊᒻᒪ ᑲᒪᒋᔭᐅᔪᓂ. ᑕᑯᔪᒪᓂᐊᕐᒥᔪᒍᑦ ᒥᓂᔅᑕᐅᑉ ᐅᓪᓗᒥᒧ 
ᑎᑭᓯᒪᔪᓂ ᑐᑭᓯᒋᐊᖅᑎᑦᑎᓗᓂ ᐃᖅᑲᓇᐃᔮᖑᓯᒪᔪᓂ ᐅᓪᓗᒥᒧ ᐃᓄᐃᑦ ᖃᐅᔨᒪᔭᑐᖃᖏᓐᓂ. 
 
ᒪᓕᒐᓕᐅᖅᑎᐅᔪᑦ ᖁᕕᐊᓱᓚᐅᖅᑐᑦ ᑕᑯᔭᕆᐊᒃᓴᖅ ᓄᑖᖑᔪᓂᒃ ᑮᓇᐅᔭᓂᒃ ᓄᓇᓐᖑᐊᓕᕆᓂᕐᒧᑦ ᐱᓕᕆᐊᒥ. 
ᐃᓚᖏᑦ ᒪᓕᒐᓕᐅᖅᑎᐅᔪᑦ ᐅᖃᓚᐅᕐᒪᑕ ᑲᑎᒪᔨᐅᔪᓂᒃ ᐃᓐᓇᒻᒪᕆᐅᔪᓂᒃ ᐃᑲᔪᖅᐸᓪᓕᒻᒪᕆᒃᑲᔭᕐᒥᔪᑦ 
ᑕᒪᒃᑯᓄᖓ ᐱᓕᕆᐊᒧᑦ. 
 
ᒪᓕᒐᓕᐅᖅᑎᐅᔪᑦ ᑕᑯᔪᒪᒐᓗᐊᕐᒪᑕ ᐃᑲᔪᕈᑕᐅᔪᓂᒃ ᐊᒻᒪᓗ ᑐᓂᕐᕈᑕᐅᔪᓂᒃ 2001-2002 ᐊᕐᕋᒍᒥ 
ᓴᖅᑭᑕᐅᓂᐊᖅᑐᓂᒃ ᒪᓕᒐᓕᐅᕐᕕᒻᒥ. ᒪᓕᒐᓕᐅᖅᑎᐅᔪᑦ ᑕᑯᔪᒪᔪᑦ ᑖᒃᑯᐊ ᐱᓕᕆᕕᐅᔪᑦ ᖃᐅᔨᒪᑦᑎᐊᕐᓗᑎᒃ 
ᑕᒪᒃᑯᐊ ᑲᑐᑦᔨᖃᑎᒌᖑᔪᑦ ᐊᒻᒪᓗ ᐃᓄᐃᑦ ᓄᓇᓕᓐᓂᑦᑐᑦ ᐊᒻᒪᓗ ᐊᕕᒃᑐᕐᓯᒪᔪᓂᒃ ᐱᕕᖃᕈᓐᓇᖅᑐᑦ 
ᑐᒃᓯᕋᕐᓗᑎᒃ ᑮᓇᐅᔭᓂᒃ ᐱᓕᕆᕕᐅᔪᓂᒃ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑎᔪᑦ ᖃᐅᔨᒪᓂᐊᖅᐳᑦ ᑕᐃᒃᑯᐊ ᐱᓕᕆᕕᐅᔪᑦ ᐊᒥᓱᑲᓪᓚᓐᓂᒃ ᑮᓇᐅᔭᓂᒃ 
ᐱᓯᒪᒐᓗᐊᖅᑎᓪᓗᒋᑦ ᑕᒫᓂ ᐊᕐᕋᒍᒥ, ᑲᑎᑦᑐᒋᑦ ᐊᒥᓱᓂᖏᑦ ᑮᓇᐅᔭᓄᑦ ᐃᑲᔪᓯᐊᓄᑦ ᑐᓂᕐᕈᑎᓄᑦ 
ᐊᒥᓱᕈᕆᐊᓚᐅᕐᓯᒪᓐᖏᒻᒪᑕ 2001-2002 ᑮᓇᐅᔭᓂ ᐊᑐᖅᑐᒃᓴᓂ. ᐊᑐᓐᖏᑉᐸᑕ ᐱᓕᕆᕕᐅᔪᓂ 
ᐊᐅᓚᓂᖏᓐᓄᑦ ᒪᑭᒪᐃᓐᓇᕈᑎᖏᓐᓄᑦ ᑮᓇᐅᔭᖃᖅᑎᑕᐅᓂᖏᓐᓄᑦ ᑕᒫᓂ ᐊᕐᕌᒍᒥ, ᒪᓕᒐᓕᐅᖅᑎᐅᔪᑦ 
ᑕᑯᔪᒪᒐᔭᕐᒪᑕ ᑮᓇᐅᔭᐃᑦ ᐊᓯᐊᓄᑦ ᐋᖅᑭᒃᓱᕐᓗᒋᑦ ᐃᑲᔪᕈᑎᓄᑦ ᑐᓂᕐᕈᓯᐊᓄᑦ ᐱᓕᕆᐊᓄᑦ. 
 
ᐃᒃᓯᕙᐅᑖᖅ, ᑕᒪᔾᔭ ᐅᖃᐅᓯᕐᖓᐅᑎᑲ. ᒪᓕᒐᓕᐅᖅᑎᐅᔪᑦ ᖁᕕᐊᓱᓚᐅᖅᑐᑦ ᑕᒪᒃᑭᓪᓗᒋᑦ ᐱᓕᕆᕕᐅᔪᑉ 
ᐱᕙᓪᓕᐊᓂᖏᓐᓄᑦ, ᐊᒻᒪ ᓂᕆᐅᒃᐳᖓ ᑕᒪᒃᑯᐊ ᐊᑐᓂᒃ ᒪᓕᒐᓕᐅᖅᑎᐅᔪᑦ ᓴᖅᑭᓂᐊᖅᑐᑦ ᓇᒻᒥᓂᒃ 
ᐅᖃᐅᓯᒃᓴᖏᓐᓂᒃ ᐊᒻᒪᓗ ᐃᓱᒪᓗᒍᑎᒍᔭᐅᔪᓂᒃ ᐱᓕᕆᕕᐅᔪᓂ ᐊᕐᕋᒍᖓᓂ 2002-2003 ᑮᓇᐅᔭᓄᑦ 
ᐊᑐᖅᑐᒃᓴᓄᑦ. 
 
ᓄᖅᑲᐅᓯᕈᒪᓕᖅᑐᖓ ᐅᖃᕆᐊᒃᑲᓐᓂᕐᓗᖓ ᐅᖃᐅᓯᕆᔭᐅᓯᒪᔪᓂᒃ ᒪᓕᒐᓕᐅᖅᑎᓂᒃ ᐅᑭᐅᓂᒃ 
ᐊᒥᓱᑲᓪᓚᐅᔪᓂᒃ ᐱᔾᔪᑎᖃᖅᑐᓂᒃ ᐱᒻᒪᕆᐅᓂᖏᓐᓂᒃ ᑕᒪᒃᑯᐊ ᐱᓕᕆᕕᐅᔪᑉ ᐊᑐᐃᓐᓇᕆᔭᖏᓐᓂᒃ ᐊᒻᒪᓗ 
ᐱᔾᔪᑎᒋᔭᕆᐊᖃᖅᑕᖏᑦ ᐱᓕᕆᐊᒃᓴᕆᔭᖏᑦ ᐱᔪᓐᓇᕐᓂᐊᕐᒪᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᔾᔭ 
ᐅᖃᐅᓯᕐᖓᐅᑎᒃᑲ. 
 
ᐃᒃᓯᕙᐅᑕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᑕᒪᒃᑯᐊ ᐅᖃᐅᓯᕐᖓᐅᑎᑎᑦ ᑐᓴᕈᒥᓇᖅᐳᑦ. 
ᑕᒪᓂᐊᖅᑐᒍ ᐱᖁᔭᒃᓴᖅ 6. 

ᐊᐱᕐᓱᕈᓐᓇᕐᓂᐊᓕᕐᒥᔪᓯ ᐅᖃᕐᓗᓯ ᐊᒻᒪᓗ ᐱᕕᖃᖅᑎᑕᐅᓂᐊᕆᕗᓯ 10 ᒥᓂᔅᒥ ᒪᓕᒐᓕᐅᖅᑎᒧᑦ 
ᐊᑕᐅᓯᕐᒧᑦ ᐅᖃᕐᓂᐊᕐᓗᓯ ᒪᓕᓪᓗᒍ ᒪᓕᒐᖅ 77(1), ᐃᓕᒃᓯᓐᓂᒃ ᐱᕕᖃᖅᑎᑦᑎᔪᖅ 10 ᒥᓂᔅᒥᒃ 
ᐅᖃᕈᓐᓇᕐᕕᖃᖅᑎᑕᐅᓗᓯ. 
 
ᒪᓕᓪᓗᒍ ᒪᓕᒐᕗᑦ 77 (2), ᖃᓄᐃᓕᖓᖁᒻᒪᖔᒍ ᐃᒃᓯᕙᐅᑕᐅᑉ, ᒪᓕᒐᓕᐅᖅᑎᐅᔪᖅ ᐊᑕᐅᓯᐊᓐᖏᓪᓗᓂ 
ᐅᖃᕈᓐᓇᕐᓂᐊᖅᑐᖅ ᐅᖃᐅᓯᖃᖅᑎᓪᓗᒋᑦ ᑭᓯᐊᓂ ᑕᐃᒃᑯᐊ ᒪᓕᒐᓕᐅᖅᑎᐅᔪᑦ ᐊᑐᓂᑦ 
ᐅᖃᕐᓯᒪᔪᐃᓐᓇᐅᓕᖅᐸᑕ. 
 
ᐃᓕᑕᕆᖃᑦᑕᓗᒍ ᐃᒃᓯᕙᐅᑕᐅᔪᖅ ᑲᑎᒪᓂᐅᔪᒥ, ᒪᑐᐃᓕᖅᐸᑕ ᐅᖃᐅᓯᒃᓴᑐᐃᓐᓇᕐᓄᑦ. ᐅᖃᐅᓯᒃᓴᐃᑦ. 
ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒥᕈᒪᔭᕋ ᒥᓂᔅᑕᐅᔪᖅ ᐊᓇᕈᐊᖅ ᐊᒻᒪᓗ 
ᐃᖅᑲᓇᐃᔭᖅᑎᖏᑦ. ᖁᔭᓐᓇᒦᕋᓗᒃ ᑕᕝᕙᓂ ᑲᑎᒪᑐᐃᓐᓇᖅᑎᓪᓗᑕ ᐅᕙᓃᒍᓐᓇᕋᑦᓯ. 
 
ᖁᕕᐊᓱᒃᑎᐊᖅᐳᖓ ᐅᖃᐅᓯᖃᕆᐊᒃᓴᖅ ᐃᓕᖅᑯᓯᓕᕆᓂᕐᒥᒃ ᐊᒻᒪᓗ ᐊᑐᓕᖅᑎᑕᐅᕙᓪᓕᐊᓂᐊᕐᓂᖏᓐᓂᒃ 
ᐃᓄᐃᑦ ᖃᐅᔨᒪᔭᑐᖃᖏᑦ ᒐᕙᒪᑦᑎᓐᓂ. ᖁᕕᐊᓱᒃᑐᒍ ᑕᑯᔭᕆᐊᒃᓴᖅ ᑮᓇᐅᔭᓂᒃ ᐊᑐᖅᑐᒃᓴᐅᔪᓂᒃ 
ᐊᒥᓱᕈᕆᐊᖅᑕᐅᔪᓂᒃ, ᐊᒥᓱᒻᒪᕆᐅᓗᐊᓐᖏᑦᑐᒐᓗᐊᓂᒃ ᒐᕙᒪᑎᒍᓪᓕ, ᑕᐃᒪᓕᖃᐃ ᐃᓄᒻᒧᑦ 
ᑕᖃᓂᒥᐅᑕᑐᐃᓐᓇᕐᒧᑦ ᐊᒥᓱᐊᓗᒐᓗᐊᑦ, ᑭᓯᐊᓂᓕ ᑕᒃᑯᐊ 2 ᒥᓕᐊᓐᓂᒃ ᐃᓚᒋᐊᖅᑕᐅᓯᒪᒻᒪᑕ 
ᐱᓕᕆᕕᐅᔪᖅ. 
 
ᑕᒪᒃᑯᐊ ᑮᓇᐅᔭᐃᑦ ᑐᕌᖓᓗᐊᖅᑐᑦ ᐅᕕᒃᑲᐅᔪᓄᑦ ᐊᒻᒪᓗ ᐃᓄᓐᓄᑦ ᐱᓕᕆᐊᖑᔪᓄᑦ 
ᖃᓄᐃᓕᐅᕈᑎᒃᓴᐅᔪᓄᑦ, ᑕᒪᒃᑯᓄᖓᓕ ᐅᕙᑦᑎᓐᓄᒃ 40 ᐅᖓᑖᓂ ᐅᑭᐅᖃᖅᑐᑎᒍᑦ ᑖᒃᑯᓇᓂ 
ᐃᓚᓕᐅᑦᔭᐅᓯᒪᕙᓪᓚᐃᖏᑦᑐᒍᑦ ᐱᓕᕆᐊᖑᔪᓂᒃ ᐃᒃᐱᒍᓱᓗᐊᕐᓂᕐᓴᐅᒐᑦᑕ ᐃᓐᓇᓪᓚᕆᐅᓂᕐᓴᓂᒃ ᐊᒻᒪᓗ 
ᐅᕕᒃᑲᐅᔪᓂᒃ ᐊᒻᒪᓗ ᐃᓅᓱᑦᑐᐃᑦ ᐊᒻᒪᓗ ᐊᑯᓐᓂᖓᓃᑦᑐᑦ ᐱᖃᑕᐅᑎᑕᐅᓐᖏᑎᐊᕐᖓᑕ. 
 
ᑕᐃᒪᐃᒃᑲᓗᐊᖅᑎᓪᓗᒍ, ᐱᒻᒪᕆᐊᓘᒻᒪᑦ ᑖᓐᓇ ᐱᓕᕆᕕᐅᔪᖅ, ᐊᒻᒪᓗ ᐃᓱᒪᔪᖓ 
ᓴᖅᑭᔮᖅᑎᑎᒃᑲᓐᓂᕆᐊᖃᕐᓂᑎᓐᓂᒃ ᑖᔅᓱᒥᖓ ᐱᓕᕆᕕᐅᔪᒥᒃ ᐃᑲᔪᖃᑦᑕᖅᓯᒪᒌᕐᖓᑦ ᐊᒥᓱᓂᒃ ᐃᓄᓐᓂᒃ 
ᑕᖅᑲᒃᑯᓇᓐᖓᑦ. ᑐᓂᕐᕈᑎᓂᒃ ᐃᑲᔫᓯᐊᓂᓪᓗ ᐱᑕᖃᕐᒥᒻᒪᑦ ᐱᔭᐅᕙᑦᑐᓂᒃ ᓄᓇᕗᒻᒥᐅᓄᑦ, ᐱᓗᐊᖅᑐᒥᑦ 
ᓄᓇᓕᐅᔪᓄᑦ ᐊᑐᖅᐸᑦᑐᓄᑦ ᑖᒃᑯᓂᖓ ᑮᓇᐅᔭᓂᒃ ᐃᓕᓐᓂᐊᕐᓂᕐᒧᑦ ᐊᒻᒪᓗ ᓴᖅᑭᔮᖅᑎᑎᒃᑲᓂᕐᓂᕐᒧᑦ 
ᐃᓄᐃᑦ ᐅᖃᐅᓯᖓᓐᓂᒃ, ᐃᓕᖅᑯᓯᖓᓐᓂᒃ ᐊᒻᒪᓗ ᐊᓯᓕᒫᖏᓐᓂᒃ. 
 
ᐱᓗᐊᖅᑐᒥᑦ ᑕᒫᓂ ᐅᑭᐅᕆᓚᐅᖅᑕᑎᓐᓂ, ᐱᓕᕆᐊᖅᑕᖃᓚᐅᕐᒥᒻᒪᑦ ᓴᓂᕋᔭᒻᒥ ᐊᒻᒪᓗᑦᑕᐅᖅ ᐊᓯᖏᑎᑐᑦ 
ᓄᓇᓖᑦ ᐃᓕᓐᓂᐊᑎᑦᑎᔪᖃᓚᐅᖅᓯᒪᒻᒥᒻᒪᑦ ᐃᓅᓱᑦᑐᓂᒃ ᐊᓐᓄᕋᔾᔨᐅᓂᕐᒥᒃ ᐃᓄᔅᓯᐅᑎᓂᒃ. 
ᐃᓕᓐᓂᐊᖅᑎᑕᐅᓚᐅᖅᓯᒪᔪᑦ ᐊᓐᓄᕋᔾᔨᐅᓂᕐᒥᒃ ᖃᓄᖅ ᓴᓇᔭᐅᓲᖑᒻᒪᖔᑕ ᐃᓕᖅᑯᓯᑐᖃᖅᑎᒍᑦ. 
 
ᑮᓇᐅᔭᓂᑦᑕᐅᖅ ᐊᑐᖅᑕᐅᔪᖃᓚᐅᕐᒥᔪᖅ ᑕᕝᕙᓐᖓᑦ ᐱᓕᕆᕕᒻᒥ ᐊᕙᑎᓕᕆᓂᕐᒧᑦ ᐊᒻᒪᓗ 
ᐊᓐᓇᐅᒪᒍᓐᓇᓂᕐᒧᑦ ᐊᐅᓪᓚᖅᓯᒪᓗᓂ. ᓲᕐᓗ ᐆᑦᑑᑎᒋᓗᒍ, ᐃᓕᓐᓂᐊᖅᑎᑕᐅᓚᐅᖅᓯᒪᔪᖅ 
ᐃᓪᓗᕕᒐᓕᐅᕐᓂᕐᒥᒃ, ᓄᓗᐊᓕᐅᕐᓂᕐᒥᒃ ᐊᒻᒪᓗ ᐊᓯᖏᓐᓂᒃ ᐊᑐᖅᑕᐅᔭᕆᐊᖃᓲᓂᒃ ᐊᓐᓇᐅᒪᓇᓱᓐᓂᕐᒧᑦ 
ᐊᒻᒪᓗ ᐃᓕᓐᓂᐊᖅᑕᐅᔭᕆᐊᖃᖅᓯᒪᔪᓂᒃ ᐃᓅᓱᑦᑐᓄᑦ. 
 
ᐆᒪᐃᓐᓇᑎᑦᑎᓂᐅᒻᒪᑦ ᐊᒻᒪᓗ ᓴᖅᑭᔮᖅᑎᑦᑎᓂᐅᒻᒪᑦ ᐃᓕᖅᑯᓯᑦᑎᓐᓂᒃ. ᖁᓚᓐᖏᑎᐊᖅᑐᖓ ᑖᓐᓇ 
ᐱᓕᕕᐅᔪᖅ ᐊᑐᕐᓂᖃᓕᖅᐸᓕᐊᓪᓚᕆᓐᖑᓱᒻᒪᑦ ᒐᕙᒪᑦᑎᓐᓄᑦ. ᐃᓛᓐᓂᒃᑯᑦ ᐱᔭᕆᐊᑐᔪᕈᓘᕙᒻᒪᑦ 
ᓴᖅᑭᔮᖅᑎᑦᑎᓇᓱᓐᓂᕐᒥᒃ ᒪᓕᒐᕐᓂᒃ ᐊᒻᒪᓗ ᐊᐅᓚᔾᔪᓯᕐᓂᒃ ᒪᓕᒋᐊᖃᖅᐸᑕᑦᑎᓐᓂᒃ. 

ᑖᓐᓇ ᐱᓕᕆᕕᒃ ᐱᖃᑎᒋᓗᒍ, ᐃᓱᒪᖅᑲᐅᒐᒪ ᐃᓕᓐᓂᐊᑎᑦᑎᔨᔅᓴᓂᒃ ᐱᔪᓐᓇᕋᔭᕐᒪᖔᑦᑕ 
ᐃᓕᓐᓂᐊᑎᑦᑎᒐᔭᖅᑐᓂᒃ ᖃᐅᔨᒪᔭᐅᔭᕆᐊᓕᓐᓂᒃ ᐃᓕᖅᑯᓯᑐᖃᖅᑎᒍᑦ ᐱᖅᑯᓯᑐᖃᖅᑎᒍᓪᓗ ᐃᓄᓐᓄᑦ. 
ᑕᑯᔪᒪᒐᔭᖅᑐᖓ ᐊᒥᓱᕈᕆᐊᖅᑕᐅᑎᓪᓗᒋᑦ ᐃᓕᖅᑯᓯᓕᕆᔨᒃᑯᑦ ᐊᑐᖅᑐᔅᓴᖁᑎᖏᑦ ᐱᔾᔪᑎᒋᓪᓗᒍ 
ᐅᐱᓐᓇᕋᓂ 26-ᓂᒃ ᓄᓇᓕᖁᑎᖃᖅᑐᒍᑦ ᓄᓇᕗᒥ. 
 
ᐃᓕᖅᑯᓯᓕᕆᓂᕐᒥᒃ ᐃᓕᓐᓂᐊᑎᑦᑎᔨᑕᖃᖅᑲᑦ ᐱᒋᐊᕈᑎᒋᓪᓚᕆᒃᑲᔭᕐᖓᒍᑦ ᐱᓕᕆᕕᐅᑉ. ᐊᔅᓱᓪᓗᑭᐊᖅ, 
ᖃᐅᔨᒪᔪᒍᑦ ᑖᓐᓇ ᓄᑖᖑᒻᒪᑦ ᐱᓕᕆᕕᐅᔪᖅ ᐊᒻᒪᓗ ᓇᓗᓇᓐᖏᑦᑐᖅ ᐱᔭᕆᐊᑭᓐᓂᖅᓴᐅᒐᔭᖅᑐᖅ 
ᐊᑐᐊᒐᓕᐅᕐᓂᖅ ᓄᑖᒧᑦ ᐱᓕᕆᕕᐅᓂᐊᖅᑐᒧᑦ. ᓲᕐᓗ ᐆᑦᑑᑎᒋᓗᒍ, ᐃᓕᓐᓂᐊᕐᓂᓕᕆᔨᒃᑯᑦ 
ᐊᑐᐊᒐᖁᑎᖃᖃᑦᑕᖅᓯᒪᒻᒪᑦ ᐊᑯᓂᒃ ᐊᒻᒪᓗ ᐱᔭᕆᐊᑐᔪᕈᓘᓪᓗᑎᒃ ᐊᓯᔾᔨᕋᓱᒋᐊᖏᑕ, ᑭᓯᐊᓂ 
ᓇᓗᓇᓐᖏᑦᑐᖅ ᑕᒪᓐᓇ ᑲᔪᓯᑎᑕᐅᔪᓐᓇᕋᔭᕐᒥᔪᖅ. 
 
ᐃᓱᒪᒻᒥᔪᖓ ᐃᓕᓴᖅᓯᔭᕆᐊᖃᕋᔭᕋᑦᑕ ᐱᓕᕆᕕᒃ ᑐᓐᖓᕕᒋᔭᐅᓕᓐᖑᓱᒻᒪᑦ ᒐᕙᒪᑦᑎᓐᓄᑦ, ᐱᓗᐊᖅᑐᒥᑦ 
ᐊᑐᕈᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᑦᑕᕐᓂᓴᑐᖃᕐᓂᒃ ᑎᑎᕋᖅᑕᐅᓯᒪᔪᓂᒃ, ᑕᒪᓐᓇ 
ᐱᓕᕆᐊᕆᔭᕆᐊᖃᓐᖑᓱᑦᑕᕗᑦ. 
 
ᐅᖃᒃᑲᓐᓂᕈᓐᓇᖅᑐᖓ ᓱᓕ, ᑭᓯᐊᓂ ᖁᔭᓐᓇᒦᕈᒪᓕᖅᑲᒋᑦ, ᐃᔅᓯᕙᐅᑖᖅ ᐱᕕᖃᖅᑎᒃᑲᕕᓐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᖅᑭᑦᑐᖅ. ᐱᔭᕇᓐᖏᑕᕋᓗᐊᑦ 10 ᒥᓂᔅᓯᒋᕋᑖᖅᑕᐃᑦ, ᑭᓯᐊᓂ 
ᑕᕝᕗᖓ ᐃᓱᖃᕐᓂᐊᕈᕕᑦ ᖃᓄᐃᓐᖏᒻᒥᔪᖅ. ᐅᖃᖅᑎ ᐅᖃᖅᑲᐅᒻᒪᑦ ᑲᑎᒪᑐᐃᓐᓇᕐᓂᐊᕋᑦᑕ 
ᑲᑎᒪᓪᓚᑦᑖᖏᓪᓗᑕ ᑲᑎᒪᔪᓐᓃᕈᒪᓕᕋᓱᐊᕐᓂᑎᓐᓂ. ᒪᓕᒐᓕᐅᖅᑏᑦ ᖃᐅᔨᒪᖁᑐᐃᓐᓇᑕᒃᑲ ᐱᕕᖃᕐᓂᑎᓐᓂᒃ. 
ᐊᑎᕐᓂᒃ ᐱᓯᒪᑦᑎᒐᒪ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. ᐅᖃᐅᓯᖃᖅᑎᓪᓗᑕ ᐅᖃᐅᓯᓕᕆᓂᕐᒥᒃ, ᐅᖃᐅᓯᕐᓂᒃ 
ᔭᒐᐃᕙᓪᓕᐊᓕᕋᒪ ᐊᑲᕆᓂᖅᓴᕆᕙᓪᓕᐊᓕᕋᒃᑯᑦ ᓇᑯᕐᒦᓚᒋᐊᖓ ᖁᔭᓐᓇᒦᓚᓂᕐᒥᒃ, ᑕᐃᒫᒃ 
ᐅᖃᐅᓯᕆᒐᓗᐊᕋᒃᑯ. 
 
ᐱᔾᔪᑎᒋᓪᓗᒍ ᐃᓕᖅᑯᓯᓕᕆᔨᒃᑯᑦ, ᐅᐱᓐᓇᕋᓂ ᑖᓐᓇ ᐱᓕᕆᕕᒃ ᑐᓐᖓᕕᐅᒻᒪᑦ ᓄᓇᕗᑦ ᒐᕙᒪᒃᑯᖏᓐᓄᑦ, 
ᒥᓂᔅᑕ ᑕᐃᒫᒃ ᐅᖃᕋᑖᑦᑎᐊᑎᓪᓗᒍ, ᖃᐅᔨᔭᕆᐊᖃᓚᐅᕋᑦᑕ ᐃᓕᖅᑯᓯᑐᖃᕗᑦ ᔭᒐᔾᔮᖏᒃᑲᓗᐊᕐᒪᖔᖅ 
ᓄᓇᕗᒥ. 
 
ᐅᖃᕈᒪᑐᐃᓐᓇᖅᑯᖓ ᓄᓇᑦᓯᐊᕐᒥᑦ ᒐᕙᒪᖓᑦ ᐃᓱᒫᓘᑎᖃᓗᐊᓚᐅᓐᖏᒻᒪᑕ ᐃᓕᖅᑯᓯᓕᕆᔨᒃᑯᓐᓂ 
ᑭᓯᐊᓂᓕ ᒫᓐᓇ ᓄᑖ ᒐᕙᒪᒋᔭᕗᑦ ᖃᐅᔨᕙᓪᓕᐊᓕᖅᑯᑦ ᐱᒻᒪᕆᐅᒻᒪᑦ ᓴᐳᔾᔩᓂᖅᑎᓐᓂ ᐃᓄᐃᑦ 
ᐱᖅᑯᓯᑐᖓᓐᓂ ᐊᒻᒪᓗ ᐱᖃᖅᑎᔪᒥᓇᕐᓂᐊᖅᑯᑦ ᑕᒪᒃᑯᐊ ᐃᖅᑲᓇᐃᔮᕆᔭᐅᓂᐊᖅᑐᑦ 
ᐃᑲᔫᑎᖃᑦᑎᐊᕐᓂᖏᓐᓄᑦ ᑲᒪᒋᔭᐅᔭᕆᐊᓕᓐᓂᑦ. 
 
ᐊᒥᓱᒻᒪᕆᐅᕗᑦ ᐱᒡᒐᓇᖅᑐᒻᒪᕇᑦ ᐱᓗᐊᖅᑐᒥᑦ ᑮᓇᐅᔭᖃᕐᓂᖅ ᑭᓱᓕᒫᓄᑦ, ᑭᓯᐊᓂ ᐱᑕᖃᕆᐊᖃᕐᒪᑦ 
ᒪᑯᓂᖓ ᓲᕐᓗ ᐱᓕᒻᒪᖅᓴᐃᓂᕐᒧᑦ ᐃᓕᓐᓂᐊᕐᓂᕐᒧᓪᓗ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖓᓂᒃ ᑐᓴᐅᒪᑎᑦᑎᓂᕐᒥᒃ 
ᐊᓯᐅᔨᑦᑕᐃᓕᓂᕐᒥᓪᓗ. ᕿᓂᕆᐊᖃᓪᓚᑦᑖᖅᑐᒍᑦ ᐃᓄᐃᑦ ᐊᔪᓐᖏᔾᔪᓯᑐᖃᖏᓐᓂᑦ 
ᐃᓕᓴᕈᑕᐅᔪᓐᓇᕐᓂᖏᓐᓂᑦ, ᖁᒥᐅᑕᐅᔪᒥᓂᕐᓂᑦ ᐊᓯᖏᓐᓂᓪᓗ ᖃᐅᔨᒪᓂᐅᔪᓂᑦ, ᐃᖅᑲᐅᒪᓗᑕ 
ᑲᔪᓯᔪᓐᓇᕐᒪᑕ ᑭᓯᐊᓂ ᑮᓇᐅᔭᑎᒍᑦ. 
 
ᖁᕕᐊᓇᑦᑎᐊᖅᑐᖅ ᑖᒃᑯᐊ ᒥᓂᔅᑕᐅᕝᕕᒃ ᐃᓚᒋᐊᖅᓯᓯᒪᒻᒪᑕ ᐃᓚᖓᓂᒃ ᑮᓇᐅᔭᓂᑦ ᑖᒃᑯᓄᓐᖓᓕᒫᖅ ᐊᒻᒪ 
ᑕᒪᓐᓇ ᐱᒋᐊᕐᓂᑐᐃᓐᓇᕆᒻᒪᒍ. ᓈᒪᔪᓂᑦ ᑮᓇᐅᔭᓂᑦ ᑕᑯᔪᒪᔪᒍᑦᐱᔭᐅᔪᓐᓇᕐᓂᐊᕐᓂᖏᓐᓂ ᐊᒻᒪᓗ ᑕᒪᓐᓇ  

ᐱᒋᐊᕐᓂᐊᓕᑕᐃᓐᓇᖅᑐᓂ. ᑕᑯᔪᒪᒐᓗᐊᖅᑯᒍᑦ ᓈᒻᒪᑦᑐᓂᑦ ᑮᓇᐅᔭᖃᕐᓂᕐᒥᑦ ᐱᔨᑦᑎᕋᐅᑎᖃᑦᑎᐊᕐᓂᐊᕋᑦᑕ, 
ᑭᓯᐊᓂᓕ ᖃᐅᔨᒪᕗᒍᑦ ᑮᓇᐅᔭᖃᓐᖏᓂᑦᑎᓐᓂ ᓄᓇᕗᑦ ᑮᓇᐅᔭᖏᓐᓂ ᑖᒃᑯᓄᖓᓕᒫᖅ ᐃᓄᐃᑦ 
ᐱᔪᒪᔭᖏᓐᓂ, ᐅᖃᐅᔩᔪᒪᑐᐃᓐᓇᖅᑯᖓ ᒐᕙᒪᒃᑯᓐᓄᑦ, ᐃᓕᖅᑯᓯᓕᕆᔨᒃᑯᑦ ᑮᓇᐅᔭᖃᖅᑎᑕᐅᑦᑎᐊᖁᓪᓗᒍ 
ᓴᖅᑭᔮᖅᑎᑦᑎᓂᕐᒧᑦ ᐃᓄᐃᑦ ᖃᐅᔨᒪᔭᑐᖃᖏᓐᓂ, ᐱᖅᑯᓯᑐᖃᕐᓂᑦ ᐅᐱᒍᓱᓐᓂᕐᒥᑦ ᐊᒻᒪᓗ ᐅᑉᐱᕆᔭᐅᔪᓂᑦ. 
 
ᒥᓂᔅᑕᐅᔪᖅ ᐅᖃᖅᑲᐅᒋᕗᖅ ᑮᓇᐅᔭᓂᑦ ᓴᓂᕐᕙᐃᓯᒪᒻᒪᑦ ᐃᓄᑐᖃᕐᓄᑦ ᐃᖅᑲᓇᐃᔭᖃᑎᖃᕐᓂᕐᒧᑦ ᐊᒻᒪᓗ 
ᑕᒪᓐᓇ ᐱᒋᐊᑦᑎᐊᕐᕕᐅᓂᐊᖅᑐᓂ ᐃᓕᖅᑯᓯᓕᕆᔨᒃᑯᓐᓄᑦ.  ᐅᕙᑦᑎᓄᑦ ᖃᐅᔨᒪᑦᑎᐊᖏᑦᑐᓄᑦ ᐃᓄᐃᑦ  
ᐱᖅᑯᓯᖏᓐᓂ, ᑕᒪᓐᓇ ᐱᐅᔪᒻᒪᕆᐅᕗᖅ ᑖᒃᑯᐊ ᑐᑭᓯᑎᑦᑎᒋᐊᕈᑏᑦ ᓄᐊᑕᐅᒋᐊᕐᓂᖏᓐᓂ 
ᐊᑐᖅᑕᐅᔪᓐᓇᕐᓗᑎᑦ ᐊᒻᒪᓗ ᐃᑲᔫᑕᐅᓗᑎᑦᑎ ᐃᓅᓱᑦᑐᓄᑦ. 
 
ᑭᓱᑐᐃᓐᓇᐅᕗᑦ ᑕᖅᑳᓂ ᓄᓇᒥ ᐊᓪᓛᒃ ᑕᐃᒪᐃᓪᓗᐊᖃᑎᓐᓂ ᖃᐅᔨᒪᔭᐅᓐᖏᑦᑐᓂᑦ, ᓱᕐᓗ ᐅᒪᒐᓱᐊᕐᓂᕐᒧᑦ 
ᐊᔪᓐᖏᓐᓂᐅᔪᑦ ᐊᒻᒪᓗ ᐊᑦᑕᓇᕐᓂᖏᓐᓂ ᓯᑯᓂᑦ ᐊᒻᒪᓗ ᓯᓚᐅᑉ ᖃᓄᐃᓐᓂᕆᔪᓐᓇᖅᑕᖏᓐᓂ 
ᖃᐅᔨᒪᔭᕆᐊᖃᕐᑕᑎᑦᓂ ᐊᐅᓚᖅᓯᒪᓂᑦᑎᓂ, ᐊᒻᒪᓗ ᐱᓗᐊᖅᑐᒥ ᐃᓅᓱᑦᑐᐃᑦ ᐃᓕᒋᐊᖃᒻᒪᕆᒻᒪᑕ 
ᑕᐃᒪᐃᑑᔪᓂᑦ. 
 
ᐃᓄᑐᖃᕗᑦ ᓄᖑᓚᐅᓐᖏᓐᓂᖏᓐᓂ, ᖁᕕᐊᒻᒪᕆᓚᐅᖅᑯᖓ ᑐᓴᕆᐊᔅᓴᖅ ᑕᐃᒪᐃᑦᑑᔪᑦ 
ᐱᒋᐊᖅᑕᐅᓂᐊᓕᕐᖓᑕ ᓴᖅᑭᔮᖅᑐᖃᖅᐸᖏᒻᒪᑦ ᐃᓕᓐᓂᐊᕈᑎᐅᒐᔭᖅᑐᓂᑦ ᐃᓕᓐᓂᐊᕕᓐᓂ ᐊᒻᒪᓗ 
ᑐᓴᕈᒥᓇᖅᑯ ᐃᓄᑐᖃᐃᑦ ᖃᐅᔨᒋᐊᖅᕕᐅᔪᓐᓇᓂᐊᕐᓂᖏᓐᓂ ᐃᓅᓱᑦᑐᐃᑦ ᐃᓕᓐᓂᐊᖅᑎᑕᐅᓂᖏᓐᓂ 
ᐊᒻᒪᓗ ᐃᓐᓇᓪᓚᕇᑦ ᖃᓄᖅ ᐃᓅᒐᓱᒋᐊᖃᕐᓂᕐᒥᑦ ᐊᐅᓪᓚᖅᓯᒪᓪᓗᑎ. 
 
ᐱᔪᓐᓇᖅᑎᑕᐅᑉᐸᑕ ᑮᓇᐅᔭᐃᑦ ᐊᒥᓲᓂᖅᓴᐃᑦ ᐃᒪᐃᑦᑑᔪᓄᑦ ᐋᖅᑭᑕᐅᓯᒪᓗᑎᑦ, ᐃᑲᔫᑎᒋᔭᐅᔪᓐᓇᒻᒪᕆᑉᐳᖅ 
ᐃᓄᖁᑎᑦᑎᓐᓄᑦ. ᖁᔭᓐᓇᒦᒃ, ᐃᔅᓯᕙᐅᑖᖅ ᐅᖃᕈᓐᓇᖅᑎᑕᐅᒐᒪ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦᒃ ᓄᑕᕋᖅ.  ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᔅᓯᕙᐅᑖᖅ.  ᐅᖃᐅᓯᔅᓴᓕᐊᓘᓐᖏᒃᑲᓗᐊᖅᑐᖓ ᑭᓯᐊᓂᓕ 
ᐅᐱᒋᔪᒪᕙᒃᑲ ᐃᓕᖅᑯᓯᓕᕆᔨᒃᑯᑦ ᐱᒋᐊᖅᑎᑦᑎᓂᖏᓐᓂ ᒥᓂᔅᑕᐅᔫᑉ ᐅᖃᐅᓯᕆᐊᖅᑲᐅᔭᖏᓐᓂ 
ᒪᑐᐃᕐᔪᑎᒋᕙᓪᓕᐊᓪᓗᓂᒋᑦ ᐊᒻᒪᓗ ᑮᓇᐅᔭᖃᖅᑎᑦᑎᓂᖅ ᑕᐃᒃᑯᓄᖓᓕᒫ ᐊᒻᒪᓗ ᐱᓕᕆᐊᕆᔭᓄᑦ 
ᑲᔪᓯᓯᒪᐃᓐᓇᖁᓇᕐᓂᐊᖅᑯ ᐊᕐᕌᒍᑕᒫᑦ. 
 
ᐅᖃᕈᒪᒋᕗᖓ ᑲᑎᒪᕕᔾᔪᐊᓕᕋᐃᒐᑦᑕ, ᐅᖃᐅᓯᕗᑦ ᐊᒻᒪᓗ ᑎᑎᕋᐅᓯᕗᑦ ᐊᑐᖅᑕᐅᕙᑉᐳᖅ ᐊᒻᒪᓗ 
ᐅᖃᖅᐸᓪᓕᐊᔪᖃᖅᑎᓪᓗᒍ ᑐᓴᔩᖃᕐᓂᖅ, ᑭᓯᐊᓂᓕ ᐃᓄᑦᑎᑑᓕᖅᑎᑕᐅᓪᓗᑎ, ᐊᑲᐅᓐᖏᓕᐅᕈᑕᖃᖅᓯᒪᕗᖅ 
ᑲᑎᒪᔨᓄᑦ ᐅᖃᐅᓯᕗᑦ ᐅᖃᕋᓗᐊᖅᑎᓪᓗᒍ ᑕᕝᕙᓂ ᑲᑎᒪᕕᑦᑎᓐᓂ. 
 
ᑐᓵᔩᑦ ᖃᓪᓗᓈᑎᑑᖅᑎᑦᑎᓕᕋᐃᒻᒪᑕ, ᓇᕿᑦᑕᖅᑎᓄᑦ ᑎᑎᕋᖅᑕᐅᓕᖅᑐᑎᑦ ᖃᓪᓗᓈᑎᑐᑦ 
ᑐᑭᓕᐅᖅᑕᐅᑲᓐᓂᓕᕆᓪᓗᑎᑦ ᐃᓄᑦᑎᑐᑦ, ᑕᒪᓐᓇ ᐊᑲᐅᓐᖏᓕᐅᕈᑕᐅᖃᑦᑕᖅᓯᒪᒻᒪᑦ ᐅᐱᓐᓇᕋᓂ ᐃᓄᑦᑎᑐᑦ 
ᐅᖃᖅᑕᕗᑦ ᑎᑎᕋᖅᑕᐅᒋᐊᓕᐅᒐᓗᐊᑦ ᐅᖃᐅᓯᕗᑦ ᒪᓕᓪᓗᒋᑦ. 
 
ᐊᒻᒪᓗ ᓱᓕ, ᑮᓇᐅᔭᐃᑦ ᐊᑐᖅᑐᔅᓴᖁᑎᖏᓐᓄᑦ,  ᑮᓇᐅᔭᖃᖅᑎᑕᐅᒃᑲᓐᓂᕆᐊᖃᕋᓗᐊᕐᖓᑕ  ᑕᒃᑯᐊ 
ᐅᖃᐅᓯᕆᕋᑖᖅᑕᒃᑲ.  ᒪᓕᒐᓕᐅᖅᑎ ᑲᑎᒪᔾᔪᑎᒥᓂᖏᓐᓂ ᑎᑎᕋᖅᑎᒥ ᐱᑕᖃᕆᐊᖃᖅᐳᖅ ᑲᑎᒪᔾᔪᑎᓕᕆᔪᓂᒃ 
ᑎᑎᕋᖅᑐᓂᒃ ᐅᖃᐅᓯᐅᔪᓂᒃ ᒪᓕᒐᓕᐅᕐᕕᒻᒥᑦ ᐃᓄᑦᑎᑐᑦ ᐅᖃᓕᒪᑎᓪᓗᖓ ᑎᑎᕋᕐᓗᑎᒃ ᐃᓄᑦᑎᑐᑦ ᑕᕝᕙᓂ 
ᓄᓇᕗᒻᒥᐅᑦ ᑐᑭᓯᐊᒍᓐᓇᖁᓪᓗᒋᑦ ᖃᓄᖅ ᐅᖃᐅᓯᖃᕐᒪᖔᖅᑕ ᒪᓕᒐᓕᐅᕐᕕᒻᒥ. 

ᐊᒻᒪ ᑕᐃᒃᑯᐊ ᐃᓕᓐᓂᐊᖅᓯᒪᓐᖏᑦᑐᑦ ᐃᓕᓐᓂᐊᕐᕕᓐᓂᑦ, ᐱᐅᒐᔭᖅᐳᖅ, ᑕᒪᒃᑮᓐᓄᑦ ᒪᒃᑯᑦᑐᓄᑦ ᐊᒻᒪ 
ᐃᓐᓇᑐᖃᕐᓄᑦ, ᐱᓪᓗᒍ ᐊᒥᓲᓂᖅᓴᐃᑦ ᐃᓄᖁᑎᕗᑦ ᐃᓕᓐᓂᐊᓪᓚᑦᑖᖅᓯᒪᓐᖏᒻᒪᑕ ᐃᓕᓐᓂᐊᕐᕕᓐᓂᑦ, ᐱᓪᓗᒍ 
ᖃᓪᓗᓇᐅᔭᕆᐅᖅᓯᒪᒻᒪᑕ, ᖃᐅᔨᒪᓐᖏᒻᒪᑕ ᖃᓄᖅ ᐅᖃᖃᑎᖃᕆᐊᖓ ᑕᒪᒃᑯᓂᖓ ᐱᒡᒐᓇᖅᑐᓂᒃ 
ᐅᖃᐅᓯᖏᓐᓂᑦ ᐊᑐᕐᓗᑎᒃ. 
 
ᐃᓄᐃᑦ ᐅᖃᓕᒫᕈᓐᓇᕆᐊᖃᕐᒪᑕ ᐋᔩᕐᓂᑎᓐᓂᒃ ᒪᓕᒐᓕᐅᕐᕕᒻᒥ ᑭᓯᐊᓂ ᐱᒡᒐᓇᕐᒪᑦ ᖃᓪᓗᓇᐅᔭᕈᓐᓇᕐᓇᓂ, 
ᐅᖃᐅᓯᖃᖅᑐᓂ ᑐᓴᖅᑕᐅᖁᔭᖏᓐᓂᑦ ᑭᓯᐊᓂ ᐅᖃᓕᒪᓗᓂᐅᒻᒪᑦ ᐃᓄᑦᑎᑐᑦ. 
 
ᐊᒻᒪ ᓇᓗᓇᓐᖏᑦᑎᐊᖅᐳᖅ ᖃᐅᔨᒪᒐᑦᑕ ᖃᓄᖅ ᐅᖃᐅᓯᖃᕐᒪᖔᖅᑕ.  ᑕᒪᒃᑯᐊ ᐱᓕᕆᐊᑦ 
ᐱᒋᐊᖅᑎᑕᐅᔪᓐᓇᖅᑐᒋᕙᒃᑲ ᐃᓱᒪᔅᓇᖅᓯᐅᕈᑕᐅᓗᑎᓪᓗ ᐱᓕᕆᕝᕕᒻᒥ.  ᐃᓕᓐᓂᐊᖅᓯᒪᕗᒍᑦ ᐃᓚᖏᓐᓂᑦ 
ᐃᓅᓯᖃᑦᑎᐊᒃᑲᓐᓂᕈᓐᓇᓂᕐᒧᑦ ᓄᓇᕗᒻᒥᐅᓄᑦ ᐊᒻᒪ ᐱᐅᒐᔭᖅᐳᖅ, ᐱᐅᒐᔭᖅᐳᖅ ᒫᓐᓇᐅᔪᖅ ᑕᒪᓐᓇ ᑲᔪᓰᓐᓇᕐᒪᑦ 
ᐅᕙᖓ ᓄᓇᓕᖓᓐᓄᑦ ᐊᑯᓂᑲᓪᓚᐅᓕᖅᑐᖅ ᐃᓕᓐᓂᐊᖅᑎᑦᑎᓪᓗᑎᒃ ᐃᑲᔪᖃᑦᑕᖅᑐᓂᒃ ᐊᒻᒪ 
ᑕᐃᒪᐃᒋᐊᖃᖅᐳᖅᑕᐅᖅ ᓄᓇᕗᒻᒥ ᓄᓇᓕᐅᔪᓂᑦ. 
 
ᐅᖃᐅᓯᖃᓐᖏᒃᑲᓗᐊᖅᑎᓪᓗᑕ ᐊᑭᑐᔪᓄᑦ ᓇᓚᐅᑦᑖᖅᑕᐅᓯᒪᔪᓂᒃ ᐅᖃᕈᒪᕗᖓ ᒪᒃᑯᑦᑐᐃᑦ 
ᐊᑐᐃᓐᓇᐅᕕᐅᓂᖅᓴᐅᒋᐊᖃᕐᒪᑕ ᐃᓪᓗᓂᒃ ᓄᓇᓕᓐᓂᑦ ᐊᑐᖅᑕᐅᔪᓐᓇᖅᑐᓂᒃ ᐃᓱᒪᔅᓇᖅᓯᐅᕈᑕᐅᒋᐊᖃᖅᑐᓂ 
ᓯᕗᓪᓕᐅᔾᔭᐅᒋᐊᖃᕐᒪᖔᖅ ᐱᓕᕆᕝᕕᒻᒧᑦ.  ᑕᒪᔾᔭ ᐅᖃᐅᓯᕆᔪᒪᖅᑲᐅᔭᒃᑲ ᒫᓐᓇᐅᔪᖅ.  ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᑲᕐᕆᐊᓗᒃ.  ᐅᐃᓕᐊᒻᔅ ᐅᖃᓪᓚᑦᑎᑲᐃᓐᓇᕈᓐᓇᖅᐸᕋ 10-
ᒥᓂᔅᓯᖃᕐᓗᓂ. 
 
ᐅᐃᓕᐊᒻᔅ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐃᑦᑐᒥᒃ ᐅᖃᐅᓯᔅᓴᖃᖅᐳᖓ, ᖁᔭᓐᓇᒦᕈᒪᒋᕙᕋ ᒥᓂᔅᑕ 
ᐱᔾᔪᑎᒋᓪᓗᒍ ᒥᓂᔅᑕᐃᑦ ᐅᖃᐅᓯᕆᖅᑲᐅᔭᖏᓐᓂᑦ ᐃᑉᐱᐊᕐᔪᒻᒧᑦ ᒪᒃᑯᑦᑐᐃᑦ ᑮᓇᐅᔭᖅᑖᖅᑎᑕᐅᓚᐅᕐᓂᖏᓐᓄᑦ 
ᐱᓕᕆᕝᕕᖓᓐᓂᑦ, ᐱᓕᒻᒪᔅᓴᐃᓂᕐᒧᑦ ᓴᖅᑮᓪᓗᑎᒃ ᐱᖓᓱᓂᒃ ᐊᕙᓗᒥᐅᑕᓂᒃ ᑎᑎᖅᑲᓂᒃ ᐱᓕᕆᕝᕕᒻᒥᑦ 
ᐊᑭᑯᑖᖃᖅᑐᒥᒃ ᖁᔭᓐᓇᒦᖅᑳᕈᒪᑐᐃᓐᓇᖅᑲᐅᕙᕋ ᒥᓂᔅᑕ ᑕᒪᑐᒧᖓ. 
 
ᐅᖃᕈᒪᒋᕗᖓ ᓄᓇᕗᒻᒥ ᒐᕙᒪᒃᑯᑦ ᒐᕙᒪᐅᒻᒪᑦ ᐃᓄᓕᒫᓄᑦ ᐊᒻᒪ ᐃᓛᓐᓂᒃᑯᑦ  ᐃᓚᖏᑦ ᑐᑭᓯᓂᕐᓗᖅᑰᖅᐸᒻᒪᑕ 
ᑖᓐᓇ ᐱᓕᕆᕝᕕᒃ ᐱᓕᕆᐊᖃᖅᑐᑑᒋᐊᖓ ᐃᓄᓐᓂᒃ ᓄᓇᕗᒻᒥ ᑭᓯᐊᓂ ᒐᕙᒪᐅᓪᓗᑕ, ᒐᕙᒪᐅᒐᑦᑕ ᑭᒃᑯᓕᒫᓄᑦ 
ᐃᓄᐃᓐᓇᕐᓅᓐᖏᑦᑐᖅ ᑖᔅᓱᒪᓐᖓᑦ ᐱᓕᕆᕝᕕᒻᒥᑦ. 
 
ᐱᔾᔪᑎᒋᓪᓗᒍ ᑖᓐᓇ ᐱᓕᕆᕝᕕᒃ ᑕᐃᔭᐅᓂᖃᕐᒪᑦ ᐃᓕᖅᑯᓯᑐᖃᓕᕆᓂᖅ, ᐅᖃᐅᓯᓕᕆᓂᖅ, ᐃᓐᓇᑐᖃᓕᕆᓂᖅ 
ᐊᒻᒪ ᒪᒃᑯᑦᑐᓕᕆᓂᖅ ᐊᒻᒪ ᒐᕙᒪᑖᕋᑖᖅᑎᓪᓗᑕ ᓄᓇᕗᒻᒥ, ᑖᓐᓇ ᐱᓕᕆᕝᕕᒃ ᓴᖅᑭᓚᐅᕐᒪᑦ ᐃᓚᖏᓪᓗ 
ᑐᑭᓯᓂᕐᓗᓚᐅᕐᒪᑕ ᑖᓐᓇᑐᐊᖅ ᐱᓕᕆᐊᖃᕆᐊᖓ ᐃᓄᓐᓂᒃ ᑕᖅᑲᒃᑯᓂᖓ ᑭᓯᐊᓂ ᓄᓇᕗᒻᒥ ᒐᕙᒪᒃᑯᑦ 
ᑕᖅᑲᒃᑯᓄᖓ ᒐᕙᒪᐅᒻᒪᑦ.  ᑖᓐᓇ ᐱᓕᕆᕝᕕᒃ ᐱᓕᕆᐊᖃᖅᐳᖅ ᐃᓕᖅᑯᓯᑐᖃᓕᒫᖏᓐᓂᑦ ᓄᓇᕗᒻᒥ, 
ᐃᓄᐃᓐᓇᕐᓅᓐᖏᑦᑐᖅ. 
 
ᓂᕆᐅᑉᐳᖓᓗ ᑖᓐᓇ ᐱᓕᕆᕝᕕᒃ ᐊᔭᐅᖅᓯᔪᓐᓇᕆᐊᖓ ᒐᕙᒪᒃᑯᓐᓄᑦ ᐱᓕᕆᕝᕕᓕᒫᓂᒃ ᓄᓇᕗᒻᒥ 
ᐅᖃᖃᑎᖃᕐᓂᐊᕈᑎᒃ ᐃᓐᓇᑐᖃᕐᓂᒃ ᐊᒻᒪ ᐃᓄᓐᓂᒃ ᑕᖅᑳᓂ, ᐊᑐᐊᒐᖃᕆᐊᖃᕐᒪᑕ ᐱᓕᕆᕝᕖᑦ ᑕᕝᕙᓂ ᒐᕙᒪᒥ 
ᒪᓕᓐᓂᐊᖅᑕᖏᓐᓂᑦ ᐃᓱᒪᒋᔭᐅᔪᑦ ᐃᓄᓐᓄᑦ ᐊᒻᒪ ᐱᓗᐊᖅᑐᒥ ᐃᓄᐃᑦ ᖃᐅᔾᔨᑎᒋᑦ 
ᐊᑐᕐᓂᓗᑦᑕᐅᒋᐊᖃᓐᖏᒻᒪᑕ, ᐊᒻᒪ ᐃᓐᓇᑐᖃᐃᑦ ᐊᐱᖅᓱᖅᑕᐅᑐᐃᓐᓇᖏᓪᓗᑎᒃ ᐊᖅᑯᑎᒋᔭᐅᑐᐃᓐᓇᖏᓪᓗᑎᒃ, 
ᑭᓯᐊᓂ ᐃᓚᓕᐅᑎᓗᒋᑦ ᒪᓕᒐᕐᓂᒃ ᐊᒻᒪ ᐸᕐᓇᐃᓂᕐᓂᒃ ᑕᕝᕙᓂ ᐱᓕᕆᕝᕕᒻᒥᑦ. 

ᐱᓪᓗᒍ ᐃᓕᖅᑯᓯᑐᖃᓕᕆᔨᒃᑰᒻᒪᑕ ᐱᓕᕆᖃᑎᖃᕆᐊᖃᖅᑐᒐᓗᐊᑦ ᒐᕙᒪᒃᑯᓐᓂᑦ ᐱᓕᕆᕕᓕᒫᓄᓂᒃ ᑕᒪᒃᑯᐊ 
ᐃᓄᐃᑦ ᐱᔪᒪᔭᖏᑦ ᐃᓕᖅᑯᓯᒥᓐᓂᒃ ᐊᑐᕐᓗᑎᒃ ᑲᒪᒋᔭᐅᖃᑦᑕᕐᓂᐊᕐᒪᑕ ᐱᓕᕆᕕᐅᔪᓕᒫᓂ ᒐᕙᒪᒃᑯᓐᓂᑦ. 
 
ᑐᑭᓯᔪᐃᓐᓇᐅᖁᔨᒐᓗᐊᖅᐳᖓ ᖃᐅᔨᔪᒪᒐᒪ ᑕᒪᒃᑯᐊ ᐱᓕᕆᕕᐅᔪᖅ ᐃᓄᐃᓐᓇᕐᓄᒻᒪᖓ ᐅᕝᕙᓘᓐᓃᑦ 
ᓄᓇᕗᒻᒥᐅᑦ ᐃᓄᖏᓐᓄᑦ. ᑕᐃᒪᐃᑦᑕᕆᐊᖃᓐᖏᑦᑐᒐᓗᐊᖅ ᒫᓐᓇᐅᔪᖅ ᐅᖃᐅᓯᖃᖅᑎᓪᓗᑕ 
ᐃᓕᖅᑯᓯᓕᕆᔨᒃᑯᓐᓂᑦ, ᖃᐅᔨᒍᒪᑐᐃᓐᓇᖅᑐᖓ ᑖᒃᑯᐊ ᐱᓕᕆᕕᐅᔪᑦ ᑐᕌᖓᓪᓗᐊᑕᕐᒪᖔᑕ 
ᓄᓇᖃᖅᑳᕐᓯᒪᔪᓄᑦ ᐅᕝᕙᓘᓐᓃᑦ ᐃᓄᓐᓄᑦ ᐅᕝᕙᓘᓐᓃᑦ ᖃᓪᓗᓈᓄᑦᑕᐅᖅ. 
 
ᐊᒥᓱᒻᒪᑕ ᓄᑖᖑᔪᑦ ᓱᕐᓗ ᐊᓯᕙᖅᑐᕐᓯᐅᑕᐅᔪᑦ ᐊᑐᖅᐸᒃᑕᕗᑦ ᐅᓪᓗᒥᐅᔪᖅ. ᐃᓄᓐᓄᑦ 
ᓴᓇᐅᒐᐃᓐᓇᐅᖏᑦᑐᒐᓗᐊᑦ ᐱᑕᖃᖅᐸᓕᕐᒪᑦ ᐊᒥᓱᓂᒃ ᐊᓯᕙᕈᑕᐅᔪᓂᒃ ᓱᓇᒃᑯᑖᓂᒃ ᐊᒻᒪᓗ 
ᑕᒪᒃᑯᐊᖑᒋᓪᓗᑎᒃ ᐅᐊᑦᑎᐊᕈᓐᓂᕐᓴᐅᔪᑦ ᓴᓇᕐᕈᑎᐅᔪᑦ ᑲᑎᑕᐅᔭᕋᐃᒻᒪᑕ ᐊᑲᐅᓂᕐᓴᒧᑦ ᐊᑐᖅᑕᐅᕙᒃᑐᑦ. 
 
ᐆᒃᑐᑎᖃᕈᓐᓇᖅᑐᖓ, ᐃᓄᓕᕆᔨᐅᖃᑦᑕᕐᓯᒪᒐᒪ ᐊᒻᒪᓗ ᐊᑯᓂᒃ ᐃᓄᓕᕆᔨᐅᖃᑦᑕᕐᓯᒪᓪᓗᖓ. 
ᐱᓕᕆᖃᑎᖃᕈᒪ ᐃᓐᓇᒻᒪᕆᐅᔪᒥᒃ ᐊᒻᒪᓗ ᐅᕕᒃᑲᐅᓂᕐᓴᐅᔪᒥᒃ ᐊᒻᒪᓗ ᐃᓄᓯᓕᕆᓂᕐᒧᑦ ᐃᑲᔪᕋᓱᒃᑯᒪ 
ᐃᓐᓇᒻᒪᕆᐅᔪᒥᒃ ᐊᒻᒪᓗ ᐊᑐᕈᓐᓇᕆᓪᓗᖓ ᒪᓐᓇᕐᓂᓴᐅᓂᕐᓴᐅᔪᓂᒃ ᐅᖃᐅᑦᔨᓂᕐᒥᒃ ᐊᒻᒪᓗ 
ᐅᐊᑦᑎᐊᕈᕐᓂᕐᓴᕐᓂᒃ ᐊᑐᕈᓐᓇᕆᓪᓗᖓ ᐃᓄᓯᓕᕆᓇᓱᐊᖅᑎᓪᓗᖓ. 
 
ᐅᓪᓗᒥᐅᔪᖅ ᐊᔾᔨᒋᒍᓐᓂᕐᒪᒍ, ᐅᓪᓗᒥᐅᔪᕐᓕ ᐃᒥᐊᓗᒃᑕᖃᓕᕐᒪᑦ ᐊᖓᔭᕐᓇᖅᑐᓂᓪᓗ ᐊᒻᒪᓗ ᐊᓯᖏᓐᓂᒃ 
ᑕᒪᒃᑯᐊ ᐱᔾᔪᑎᒋᔭᐅᓪᓗᑎᒃ ᐃᑲᔪᖅᑕᐅᔭᕆᐊᖃᕈᑎᒋᓕᖃᑦᑕᕐᖓᒋᑦ ᐊᐅᓪᓗᒥᐅᔪᖅ ᐊᒻᒪᓗ ᐅᐊᑦᑎᐊᕈ 
ᑕᐃᒪᐃᑦᑕᕆᐊᖃᖃᑦᑕᓚᐅᓐᖏᑦᑐᖓ ᑕᒪᒃᑯᐊ ᐊᑐᐃᓐᓇᐅᖃᑦᑕᓚᐅᓐᖏᒻᒪᑕ. 
 
ᑕᒪᔾᔭ ᐆᒃᑐᑎᒋᔭᒃᑲ ᖃᐅᔨᔭᕆᐊᖃᖅᑕᒃᑲᑦ. ᓲᕐᓗ ᐱᓕᕆᕕᐅᔪᖅ ᑕᕝᕙᓂ ᑕᐃᒪᐃᓕᖓᒻᒪᑦ 
ᓴᖓᑎᑦᑎᓐᓇᓱᐊᕐᓗᑕ ᐃᓄᐃᑦ ᐱᖁᓯᖏᓐᓂᒃ. ᑕᒪᔾᔭ ᐅᖃᕈᒪᖅᑲᐅᔭᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᐊᓚᑲᓐᓄᐊᖅ ᑭᖑᓪᓕᐅᓪᓗᓂ ᐅᖃᕐᓂᐊᖅᑐᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᑖᒃᑯᓄᖓ ᐃᓕᖅᑯᓯᓕᕆᔨᒃᑯᓐᓄᑦ. 
 
ᐅᖃᐅᓯᒃᓴᖃᖅᑐᖓ ᑕᑭᓗᐊᓐᖏᑦᑐᒥᒃ. ᒪᓕᒃᑐᒋᑦ ᐃᓄᐃᑦ ᐃᓕᖅᑯᓯᖏᑦ ᐊᒻᒪᓗ ᐱᖁᓯᖏᑦ ᐃᓄᐃᑦ 
ᐃᓕᒋᐊᖃᕋᓗᐊᕐᒪᑕ ᐃᓄᐃᑦ ᐃᓄᓇᓱᐊᕐᓂᕆᕙᓚᐅᖅᑕᖏᓐᓂᒃ ᐅᐱᓐᓇᕋᓂ ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ 
ᐅᖃᐅᓯᐅᔪᑦ ᐊᑐᖅᑕᕙᒍᓐᓂᖅᑐᑦ. ᐊᔾᔨᒌᓐᖏᑦᑐᓂᒃ ᐊᕕᒃᑐᑉᓯᒪᔪᓂᒃ ᐅᖃᐅᓯᖃᕋᓗᐊᕐᒪᑕ, ᕿᑭᖅᑖᓗᒻᒥ, 
ᕿᑎᕐᒥᐅᓂ ᐊᒻᒪᓗ ᑭᕙᓪᓕᕐᒥ. ᐊᓄᕆᑦ ᓇᑭᓐᖔᕐᓂᖏᑦ ᐅᒃᑐᑎᒋᓗᒋᑦ. ᐅᖃᐅᓯᐅᓂᖏᑦ ᐊᔾᔨᒋᓐᖏᑦᑐᑦ 
ᐊᔾᔨᒋᓐᖏᑦᑐᓂᒃ ᐊᕕᒃᑐᕐᓯᒪᔪᓂ, ᐃᓄᒃᑎᑐᖅᑐᐃᓐᓇᐅᒐᓗᐊᖅᑎᓪᓗᒋᑦ., 
 
ᑕᒪᔾᔭ ᓇᓗᓇᐃᖅᑐᕆᐊᖃᖅᑕᕗᑦ ᒪᓕᓪᓗᒋᑦ ᐃᓄᐃᑦ ᐃᓕᖅᑯᓯᖏᑦ ᐃᓕᓐᓂᐊᖅᑎᓐᓂᐊᕐᓗᒋᑦ ᐃᓄᐃᑦ 
ᒥᒃᓵᓄᑦ, ᐃᒪᕐᒥ, ᓄᓇᒥ ᐃᓄᓇᓱᐊᕐᓂᕐᒧᑦ, ᖃᓄᖅ ᐅᒪᓇᓱᐊᕐᓂᕐᒧᑦ ᓴᒃᑕᐅᓯᒪᔪᓄᑦ ᓯᑯᒥ ᐊᓯᕙᒃᓯᒪᑎᓪᓗᒋᑦ. 
ᖃᐅᔨᒪᔭᕆᐊᖃᕋᑦᑕ ᑕᐃᒪᐃᑦᑐᓂᒃ ᐅᒪᓇᓱᐊᕈᓐᓇᕐᓂᕐᒧᑦ ᐃᓕᖅᑯᓯᑐᖃᕗᑦ ᐊᑐᕐᓗᒍ. 

ᐅᓪᓗᒥᐅᔪᖅ ᐊᓪᓛᑦ ᐅᕙᖓ ᑐᐊᕕᕋᓗᐊᓕᕋᐃᒐᒪ, ᐃᓱᒪᒃᓴᕐᓯᐅᑲᐃᓐᓇᖏᒃᑯᒪ 
ᐊᒃᑕᓇᕿᑐᐃᓐᓇᕆᐊᖃᖅᑐᖓ. ᐃᓕᑦᑕᕆᐊᖃᖅᑐᒍᑦ ᓱᒃᑲᐃᔾᔪᒥᒋᐊᖃᕋᑦᑕ ᐊᒻᒪᓗ ᕿᓄᐃᓴᕈᓐᓇᕐᓗᑕ. 
ᓇᓚᖃᑦᑕᕐᓗᒋᑦ ᐃᓐᓇᕆᔭᓄᑦ ᐅᐱᓐᓇᕋᓂ ᑕᐃᒃᑯᐊ ᖃᐅᔨᒪᒻᒪᑕ ᐃᓄᐃᑦ ᐃᓕᖅᑯᓯᖏᓐᓂᒃ. 
 
ᖃᐅᔨᒪᔭᕆᐊᖃᖅᑐᒍᑦ ᑕᐅᓇᓂ ᐊᒃᑕᕐᓇᖅᑐᓂᒃ ᓯᓚᑎᑦᑎᓐᓂ. ᐊᒻᒪᓗ ᑕᒪᒃᑯᐊ ᐊᐳᑎᐅᔪᑦ 
ᖃᓄᐃᓕᖓᓂᖏᑦ, ᐊᔾᔨᒋᓐᖏᑦᑐᐊᓗᒻᒪᑕ ᐅᑭᐅᒃᑯᑦ ᖃᓄᐃᑦᑐᓂᖏᑦ ᐊᒻᒪᓗ ᓯᓚᒧᑦ ᐃᒃᐱᓐᓇᕐᓂᖏᑦ. 
ᐊᐳᑎᑦ ᖃᓄᐃᑦᑐᓂᖏᑦ, ᐃᓚᖏᑦ ᐊᐳᑎᐅᔪᑦ ᐃᓪᓗᕕᒐᓕᐅᕈᑕᐅᔪᓐᓇᖅᑐᑦ. ᖃᐅᔨᒪᔭᕆᐊᖃᖅᑐᒍᑦ 
ᖃᓄᐃᑦᑐ ᐊᐳᑎᐅᔪᑦ ᓴᓇᔭᕐᓂᕐᓴᐅᒻᒪᖔᑕ ᐊᒻᒪᓗ ᖃᓄᐃᑦᑐᑎᓪᓗᒋᑦ ᐊᐳᑎᐅᔪᑦ ᓴᓇᔾᔪᑎᒃᓴᐅᖏᒻᒪᖔᑕ 
ᐊᑲᐅᓐᖏᓕᐅᕈᑎᖃᕈᑕᐅᔪᓐᓇᕐᒪᖓᑕ. 
 
ᐃᓛᓐᓂᒃᑯᑦ, ᐅᕙᖓᑦᑕᐅᖅ ᓇᒻᒥᓂᖅ ᖃᐅᔨᒪᓂᖃᓗᐊᕌᓗᓐᖏᒻᒥᒐᒪ ᐊᐳᑎᐅᑉ ᒥᔅᓵᓄᑦ ᐊᒻᒪᓗ 
ᑕᒻᒪᖃᑦᑕᓚᐅᖅᓯᒪᒻᒥᒐᒪ ᐃᓅᓱᑦᑑᓪᓗᖓ ᐱᔾᔪᑎᒋᓪᓗᒍ ᓯᓚᐃᑦᑑᖃᑦᑕᓚᐅᖅᓯᒪᒻᒥᒐᒪ. 
ᐊᑯᓂᐅᓗᐊᕋᔭᓐᖏᑦᑐᖅ ᑕᒪᒃᑯᐊ ᐃᓕᓐᓇᓱᐊᕐᓗᒋᑦ ᓇᒻᒥᓂᖅ ᐱᕕᖃᖅᑎᑐᐊᕈᕕᑦ ᐃᓕᓐᓂᐊᓂᕐᒥᒃ 
ᑕᒪᒃᑯᓂᖓ. ᐅᕙᖓᓕ ᓇᒻᒥᓂᖅ, ᐊᑯᓂᕈᓗᒃ ᐃᓕᓐᓇᓱᓚᐅᖅᓯᒪᒐᒪ ᑕᒪᒃᑯᓂᖓ ᐱᔾᔪᑎᒋᓪᓗᒍ 
ᓈᓚᒍᒪᖃᑦᑕᓚᐅᖅᓯᒪᓐᖏᒻᒪ. ᑕᐃᒫᒃ ᑕᕝᕙ ᐊᑐᖅᓯᒪᕗᖓ ᐊᒻᒪᓗ ᐃᓕᓐᓂᐊᑎᑦᑎᔾᔪᑎᒋᔪᓐᓇᖅᑐᒋᑦ 
ᐃᓅᓱᓐᓂᖅᓴᓄᑦ ᐃᓄᓐᓄᑦ. 
 
ᐊᒻᒪᓗᑦᑕᐅᖅ, ᐊᕐᓇᓅᖓᔪᑦ, ᐊᕐᓇᐃᑦ ᐃᓕᓐᓂᐊᕆᐊᖃᕐᒥᒻᒪᑕ ᑲᒪᒋᔭᕆᐊᖃᓲᖏᓐᓂᒃ ᐃᓕᖅᑯᓯᖅᑎᒍᑦ. 
ᖃᓄᑐᐃᓐᓇᖅ ᐃᓕᓐᓂᐊᑎᑦᑎᕕᔅᓴᐅᒻᒪᑦ ᐊᕐᓇᓂᒃ ᓂᕕᐊᖅᓯᐊᓂᒃ ᖃᓄᖅ ᐃᓅᓯᖃᑦᑎᐊᕆᐊᖃᕐᓂᕐᒥᒃ. 
ᐊᒥᓱᓂᓗ ᖃᓄᐃᑦᑐᑐᐃᓐᓇᕐᓂᒃ ᐱᑕᖃᐅᖅᑐᓂ ᓂᕕᐊᖅᓯᐊᓄᑦ ᐃᓕᓐᓂᐊᖅᑕᐅᔪᓐᓇᖅᑐᓂᒃ 
ᐃᓕᖅᑯᓯᖅᑎᒍᑦ. 
 
ᐊᒻᒪᓗᑦᑕᐅᖅ, ᑕᐃᒃᑯᐊ ᖃᓪᓗᓈᑎᑐᑦ ᐅᖃᕈᓐᓇᑎᐊᓐᖏᑦᑑᒐᓗᐊᑦ, ᖃᐅᔨᒪᓂᖃᕐᒥᒻᒪᑕ ᐃᓕᖅᑯᓯᑐᖃᕐᓂᒃ. 
ᐅᕙᖓᓕ, ᖃᐅᔨᒪᓐᖏᓗᐊᕋᒪ ᐃᓄᐃᑦ ᐃᓕᖅᑯᓯᖏᓐᓂᒃ ᑭᓯᐊᓂ ᐃᑲᔪᕈᓐᓇᖅᑐᖓ ᐱᓕᕆᖃᑎᖃᕐᓗᖓ 
ᐃᓄᑐᖃᕐᓂᒃ ᐃᓅᓱᑦᑐᓂᓪᓗ. 
 
ᑕᐃᒫᒃ ᐅᖃᕈᒪᖅᑲᐅᒐᒪ. ᓂᕆᐅᑉᐳᖓ ᐃᓕᔅᓯᓐᓂᒃ ᐱᓕᕆᖃᑎᖃᕐᓂᐊᕆᐊᔅᓴᖅ ᐊᒻᒪᓗ 
ᐱᓕᕆᖃᑎᖃᑦᑎᐊᕈᒪᕗᒍᑦ ᑭᒃᑯᑐᐃᓐᓇᑦᑎᐊᓂᒃ ᐃᓕᖅᑯᓯᓕᕆᓂᕐᒨᖓᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑖ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᓚᒃᑲᓐᓄᐊᖅ. ᑭᖑᓪᓕᖅ ᑑᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖ. ᐃᒃᓯᕙᐅᑖ, ᐅᖃᐅᓯᖃᒐᓛᒍᒪᑐᐃᓐᓇᖅᑐᖓ ᑕᒪᑐᒧᖓ. 
ᐅᖃᕆᐊᒃᑲᓐᓂᕈᒪᑐᐃᓐᓇᖅᑐᖓ ᐅᖃᐅᓯᕆᖃᑦᑕᐅᔭᐃᓐᓇᑕᕐᓂᒃ ᐊᕐᕌᒍᑕᒫᑦ. ᐃᒪᐃᑦᑑᓪᓗᓂ, ᕿᒥᕐᕈᓂᖅ 
ᐊᑐᖅᑐᔅᓴᓂᒃ, ᐃᒪᓐᓇᑐᐃᓐᓇᑯᓗᓐᓂᒃ 125 ᑕᐅᓴᓐᓂᒃ ᐱᑕᖃᕐᖓᑦ ᐃᓅᓱᑦᑐᓅᖓᔪᓂᒃ ᐱᓕᕆᕕᓕᒫᕐᒥ. 
 
ᑕᐅᕗᖓᓕᒫᕈᓐᓇᕋᓗᐊᖅᑐᖓ ᐊᔾᔨᒌᓐᖏᑦᑐᑦ ᑭᓱᑐᐃᓐᓇᐃᑦ ᐱᓪᓗᒋᑦ ᐅᖃᐅᓯᕆᓯᒪᔭᒃᑲ ᑭᖑᓂᑦᑎᓐᓂ 
ᐊᒻᒪᓗ ᓇᓗᓇᕈᓐᓃᕐᖓᑦ ᑭᖑᓂᑦᑎᓐᓂ ᐊᒥᓱᐊᓗᐃᑦ ᐱᔭᐅᔪᒪᓯᒪᔪᑦ ᐱᓕᕆᐊᑦ ᐊᒻᒪᓗ ᐱᔨᑦᑎᕋᐅᑏᑦ 
ᑭᖑᓂᑦᑎᓐᓃᖃᑦᑕᖅᓯᒪᒻᒪᑕ. 
 
ᐱᓕᕆᕕᖃᕋᑦᑕ ᐃᓅᓱᑦᑐᓕᕆᓂᕐᒥᒃ ᐃᓚᖃᖅᑐᓂ ᑕᐃᔭᐅᓂᕆᕙᑦᑕᖓ ᐊᒻᒪᓗ ᑕᑯᒃᑲᓐᓂᕈᒪᒐᓗᐊᕋᒪᓕ 
ᐃᓕᓴᕆᔭᐅᓂᖏᓐᓂᒃ ᐱᔭᕆᐊᖃᖅᐸᑦᑕᖏᑕ ᐃᓅᓱᑦᑐᐃᑦ ᓄᓇᕗᒥ. ᐊᑎᑐᐃᓐᓇᕆᓐᖏᑕᖓᓂ 
ᑭᓯᐊᓂᑦᑕᐅᖅ ᐊᑐᖅᑐᔅᓴᑲᓐᓂᕐᓂᒃ ᓇᓪᓕᐅᒃᑯᒫᖅᑕᖃᕐᓗᓂ 250 ᑕᐅᓴᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑑᑐ. ᓂᕆᒋᐊᖃᓕᕋᑦᑕ. ᑐᓵᔩᑦ ᐃᖅᓱᖅᑎᓗ ᖃᐃᖁᔭᐅᕗᑦ ᑐᒃᑐ 
ᐃᓪᓗᕈᓯᕐᒧᑦ ᑕᒧᓗᖃᑕᐅᔭᖅᑐᕐᓗᑎᒃ ᐊᒻᒪᓗ ᒪᓕᒐᓕᐅᖅᑏᑦ ᐊᒻᒪᓗ ᑎᑎᕋᖅᑏᑦ ᖃᐃᖁᔭᐅᒋᕗᑦ. 
ᖁᔭᓐᓇᒦᒃ, ᐃᑲᕐᕋᐅᑉ ᐊᕝᕙᖓᓂᒃ ᓄᖅᑲᖓᑲᐃᓐᓇᓂᐊᖅᑐᒍᑦ. 
 
>>ᒪᓕᒐᓕᐅᖅᑏᑦ ᓄᖅᑲᑲᐃᓐᓇᖅᑐᑦ 6-ᒥ ᐅᓐᓄᒃᑯᑦ ᐱᒋᐊᒃᑲᓂᕐᓂᐊᖅᑐᑦ 6:30-ᒥ ᐅᓄᒃᑯᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖅᑕᖃᕈᓐᓃᖅᑐᖓ ᑲᔪᓯᒃᑲᓂᕈᑎᒃᓴᑎᓐᓂ. ᐅᑕᖅᑭᔪᒍᒃᓱᓕ, 
ᑭᓯᐊᓂᓕ ᐃᓱᒫᓘᑎᖃᒃᑲᓐᓂᕈᒃᓯ. ᖃᓄᐃᓕᔪᒪᕙᑦ ᑲᑎᒪᔨᕋᓛᑦ? ᐃᒃᑲᕆᐊᓗᒃ. 
 
ᐃᒃᑲᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᖅᑎᒐᕐᒨᕈᒪᔪᖓ 8-6 ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖅᑯᓯᓕᕆᔩᑦ, ᐅᖃᐅᓯᓕᕆᔩᑦ, ᐃᓐᓇᑐᖃᓕᕆᔩᑦ ᐊᒻᒪ ᒪᒃᑯᑦᑐᓕᕆᔩᑦ 
ᓇᓗᓇᐃᔭᖅᓯᒪᓂᖏ -- ᐊᐅᓚᑦᑎᕕᒃ ᐱᓕᕆᕕᒻᒧ: ᑲᑎᓪᓗᒋ ᐊᐅᓚᑦᑎᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 2ᒥᓕᐊᓐ 
622ᑕᐅᓴᓐ. ᐃᒃᑲᕆᐊᓗᒃ. 
 
ᐃᒃᑲᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖ. ᑐᓐᓂᖅᑯᑏᑦ ᐊᒻᒪ ᐃᑲᔫᓯᐊᑦ ᐊᔾᔨᒋᒻᒪᒋ 
ᐊᕐᕌᓂᐅᓚᐅᖅᑐᒧ. ᑖᓐᓇ ᑐᑭᖃᖅᐸ ᑮᓇᐅᔭᐃᑦ ᐊᑐᖅᑕᐅᓚᐅᖅᓯᒪᖏᑦᑐᑦ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᕆᐊᒃᓴᖅ ᐳᐃᒍᕐᓂᕋᒪ ᒪᑉᐱᖅᑎᒐᐅᔪᒥ ᐊᑐᕋᓱᓪᓗᒍ. 
ᐅᖃᖅᑲᐅᒐᓗᐊᕐᒥᒐᒪ ᐃᓚᒋᔭᐅᔪᓕᒫᑦ ᐅᖃᕈᓐᓇᑎᓐᓂᐊᕋᒃᑭᑦ. ᒥᓂᔅᑕᐅᔪᖅ ᑭᐅᔪᒪᕚ ᐃᒃᑲᕆᐊᓘᑉ 
ᐊᐱᖅᑯᑎᖓᓂ? 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᐄ, ᖁᔭᓐᓇᒦᒃ ᐃᔅᓯᕙᐅᑖᖅ. ᐊᑖᓃᑦᑐᑦ ᑐᓐᓂᖅᑯᑏᑦ ᐊᒻᒪ ᐃᑲᔫᓯᐊᑦ, 
ᐊᑖᓂ 8-7, ᑐᓐᓂᖅᑯᑏᑦ ᐊᒻᒪ ᐃᑲᔫᓯᐊᓂ ᑮᓇᐅᔭᖅᑐᕈᑎᒋᓂᐊᖅᑕᕗᑦ ᐊᓯᔾᔨᖅᓯᒪᖏᑦᑐᖅ, ᑭᓯᐊᓂᓕ 
ᐅᖃᖅᑲᐅᒐᒪ ᒪᑐᐃᕐᓂᖓᓂ, ᐊᓯᖏᓐᓂ ᑮᓇᐅᔭᓂ ᐊᑐᐃᓐᓇᖅᑕᖃᕐᒪᑦ ᒪᒃᑯᑦᑐᓄ, ᓲᕐᓗ $125,000 
ᒪᒃᑯᑦᑐᓄ ᐱᒋᐊᕈᑎᓄ.  
 
ᑭᓯᐊᓂᓕ ᐊᔾᔨᒌᖏᓐᓂᖃᖏᒃᑲᓗᐊᖅᑎᓪᓗᒋ ᑐᓐᓂᖅᑯᑕᐅᔪᓂ ᐊᒻᒪ ᐃᑲᔫᓯᐊᓂ ᐊᕐᕌᓂᐅᓚᐅᖅᑐᒥ, 
108ᖑᔪᑦ ᐱᔪᒪᓚᐅᕐᒪᑕ ᑐᓐᓂᖅᑯᓯᐊᓂ ᐊᒻᒪ ᐃᑲᔫᓯᐊᓂ. ᑐᑭᓯᒋᐊᕐᕕᒃᓴᐅᔪᑦ ᑐᓂᓂᐊᖅᑕᕗ ᐃᓚᒋᔭᐅᔪᓄ 
ᒫᓐᓇᒫᖅ, ᐊᔾᔨᒌᒃᑲᓗᐊᖅᑎᓪᓗᒋ ᑕᕙᓂ, ᐅᖃᖅᑲᐅᒐᒪ ᒪᑐᐃᕐᓂᖓᓂ, ᐊᓯᖏᓐᓂ ᑮᓇᐅᔭᓂ 
ᐊᑐᐃᓐᓇᖅᑕᖃᕐᒪᑦ ᒪᒃᑯᑦᑐᓄ ᐊᒻᒪ ᐃᓐᓇᑐᖃᕐᓄᑦ, ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᒃᓴᖅᑕᖃᒃᑲᓂᖅᖄ ᒪᑉᐱᖅᑎᒐᕐᒥ 8-6. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖ ᐊᐱᖅᑯᑎᒃᓴᖃᖅᑐᖓ ᐊᐅᓚᑦᑎᕕᒃ ᐱᓕᕆᕕᖕᒧ 
ᑎᑎᖅᓯᒪᔪᖅ ᒥᓂᔅᑕᐅᑉ ᑐᖏᓕᖓᑕ ᐊᓪᓚᕕᖓᓂ ᐊᐅᓚᑦᑎᕙᒻᒪ ᐊᒻᒪ ᐸᕐᓇᐃᓪᓗᓂ ᐱᓕᕆᕕᒻᒧ. 
ᐊᒻᒪᓗᑦᑕᐅᖅ ᐱᑕᖃᖅᑎᑦᑎᕙᑦᑐᓂ ᐊᐅᓚᑦᑎᓂᕐᒥ ᐅᖃᐅᔪᐃᒋᐊᖅᑐᓂ ᒥᓂᔅᑕᒥ ᐊᒻᒪ ᒥᓂᔅᑕᐅᔪᓂ 
ᐱᓕᕆᐊᖑᔪᓂ ᐱᖅᑯᓯᕐᓄ ᐅᖃᐅᓯᕐᓄ, ᐃᓐᓇᑐᖃᕐᓄ ᐊᒻᒪ ᒪᒃᑯᑦᑐᓄ. 
 
ᐊᐱᕆᔪᒪᔪᖓ ᐱᖅᑯᓯᕐᓅᖓᔪᓂ. ᑕᒪᓐᓇ ᖃᖓ ᑕᐃᒪᐃᓕᓂᐊᖅᐸ, ᖃᖓ ᐊᑐᐊᒐᐅᔪᖅ ᐃᓂᖓᓃᓐᓂᐊᖅᑲ 
ᐃᓐᓇᑐᖃᐅᔪᑦ ᐅᖃᐅᔭᐅᖃᑦᑕᓂᐊᕐᒪᑕ ᑖᒃᑯᓂᖓ ᐱᓕᕆᐊᖑᔪᓂ? ᒫᓐᓇᐅᔪᖅ ᐊᑐᐊᒐᖃᖏᑯᒃᓯ ᖃᖓ 
ᐊᑐᐊᒐᐅᔪᖅ ᐊᑐᓕᖅᑎᑕᐅᒐᔭᖅᐸ? ᖁᔭᓐᓇᒦᒃ ᐃᒃᓯᕙᐅᑖ.  

ᐃᒃᓯᕙᐅᑕᖅ (ᑐᓴᔨᑎᒍᑦ): ᖁᔭᓐᓇᒥᒃ, ᐅᐃᓕᐊᒻᔅ. ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᐄ, ᖁᔭᓐᓇᒦᒃ, ᐅᖃᖅᑏ. ᐃᒪᐃᓕᐅᖅᑐᒍᑦ, ᑎᑎᕋᖅᐸᓪᓕᐊᔪᒍᑦ 
ᐊᑐᐊᒐᐅᔪᒥᒃ ᒫᓐᓇᐅᔪᖅ ᐊᒻᒪᓗ ᓂᕆᐅᒃᐳᒍᑦ ᒫᓐᓇᒫᒃᑯᑦ, ᐱᓇᓱᐊᕈᓯᕐᓂ ᒪᕐᕈᓐᓂ ᓯᕗᓂᑦᑎᐊᑎᓐᓂᓘᓐᓃᑦ, 
ᐱᔭᕇᕐᓯᒪᓂᐊᖅᑐᒃᓴᐅᕗᒃ. 
 
ᑭᓯᐊᓂᓕ ᒪᓕᒐᓕᐅᖅᑎᐅᔪᑦ ᖃᐅᔨᒪᖁᑐᐃᓐᓇᖅᑕᒃᑲ ᑕᒪᒃᑯᐊ ᐃᓚᖏᑦ ᒪᓕᒃᑕᐅᔭᕆᐊᖃᖅᑐᑦ 
ᒪᓕᒐᕋᓛᓪᓗᓐᓂᑦ ᑲᒪᒋᓂᐊᖅᑕᕗᑦ ᑎᑎᕋᖅᑕᐅᑲᓐᓂᕆᐊᖃᕐᓂᐊᕐᒪᑕ. ᖁᓚᓐᖏᑦᑐᖓ, ᑕᐃᒃᑯᐊ 
ᐃᓐᓇᓪᓚᕆᓐᓄᑦ ᑲᑎᒪᔨᐅᔪᑦ ᓴᖅᑭᑕᐅᓯᒪᓕᖅᐸᑕ, ᐅᑭᐊᒃᓵᖃᐃ, ᐅᖃᕐᕕᒋᖃᑦᑕᕆᐊᖃᓛᕐᒥᔭᕗᑦ 
ᐊᑐᐊᒐᒃᓴᐅᔪᓂᒃ. 
 
ᑕᐃᒪᓕ ᓂᕆᐅᒃᐳᒍ ᐊᑐᐊᒐᐅᔪᑦ ᐋᖅᑭᒋᐊᖅᑕᐅᒐᔭᕆᐊᖏᓐᓂᒃ ᐅᕝᕙᓘᓐᓃᑦ ᓴᖅᑭᑕᐅᓛᖅᑐᒃᓴᐅᕗᑦ 
ᐅᑭᐊᒃᓵᖅ. ᐱᓕᕆᕕᐅᓪᓗᑕ, ᐊᑐᐊᒐᖃᖅᑐᒍᑦ ᐋᖅᑭᒃᓯᒪᔪᒥᒃ, ᑭᓯᐊᓂᓕ ᐅᖃᕈᒪᔪᖓ ᐱᓇᓱᐊᕈᓯᓂ 
ᐊᒥᓱᓗᐊᓐᖏᑦᑐᓂᒃ ᑕᖅᑭᓂᓪᓗᓂ ᒪᕐᕈᓐᓂᒃ, ᑕᒪᒃᑯᐊ ᐊᑐᐊᒐᐅᔪᑦ ᐊᖅᑭᒃᑕᐅᓯᒪᓛᖅᑐᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᐃᓕᐊᒻᓗᔅ. ᓱᓕ ᐊᐱᖅᑯᑎᒃᓴᐃᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᔪᖓ 8-6 ᐊᒻᒪ 8-7 ᑲᑎᓐᖓᕙᓪᓚᐃᔪᒃ. 
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᖃᖅᑐᖓ 8-7 ᐊᕐᓇᐃᑦ ᐱᒋᐊᖅᑕᐅᕙᓪᓕᐊᓂᖏᓐᓄᑦ ᑮᓇᐅᔭᐃᑦ 
ᐊᒥᓱᓂᖃᖅᑐᑦ 50 ᑕᐅᓴᓐ. ᑲᑎᒪᔨᑕᖃᖃᑦᑕᕐᓯᒪᒻᒪᑦ ᐊᕐᓇᓄᑦ ᓴᖅᑭᔪᒪᔪᓂᒃ ᐱᒋᐊᕈᑕᐅᔪᓐᓇᖅᑐᓂᒃ 
ᐅᕝᒃᑲᐅᔪᓄᑦ ᓱᕐᓗ ᓄᑲᑉᐱᐊᓄᑦ ᐊᒻᒪᓗ ᓂᕕᐊᕐᓯᐊᓄᑦ ᑲᑐᑦᔨᖃᑎᒋᓄᑦ ᐊᒻᒪᓗ ᐋᖅᑭᒃᓯᓯᒪᔪᖃᕐᒪᖔᖅ 
ᑕᒪᒃᑯᐊ ᐅᕕᒃᑲᐅᔪᑦ ᐊᖑᑎᑦ ᐊᕐᓇᐃᓪᓗ ᑐᓂᔭᐅᔪᓐᓇᕐᒪᖔᑕ ᐃᒻᒥᓂᒃ ᖃᓄᑐᐃᓐᓇᖅ 
ᐱᒋᐊᖅᑎᑦᑎᔾᔪᑎᒃᓴᖏᓐᓂᒃ. ᒥᓂᔅᑕᐅᔪᖅ ᐅᖃᕆᐊᕈᓐᓇᖅᐸ ᐅᕙᑦᑎᓐᓄ ᖃᓄᐃᑦᑐᓂᒃ ᐱᒋᐊᕈᑎᒃᓴᐅᔪᓂᒃ 
ᐃᓱᒪᖃᕐᓯᒪᒻᒪᖔᑕ ᑕᕝᕙᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔭᕆᐊᖃᖅᑐᑎᑦ ᑮᓇᐅᔭᖅᑕᖃᕐᒥᒻᒪᑦ 
ᐋᖅᑭᒃᓯᒪᔪᓂᒃ ᐃᒪᓐᓇᐅᔪᓂᒃ 125 ᑕᐅᓴᓐ ᐅᕕᒃᑲᐅᔪᓄᑦ ᐊᒻᒪᓗᒃᑲᓐᓂᖅ 125 ᑕᐅᓴᓐ ᐃᓐᓇᓪᓚᕆᐅᔪᓄᑦ. 
 
ᐊᒻᒪᓗ ᑕᐃᒃᑯᐊ ᐃᑲᔪᕈᑕᐅᔪᑦ ᑐᒃᓯᕋᕐᕕᐅᔪᓐᓇᖅᑐᑦ ᑕᒪᒃᑯᓇᓐᖓᑦ ᐊᔾᔨᒌᓐᖏᑦᑐᓂᒃ ᑲᑐᑦᔨᖃᑎᒋᓂᒃ, 
ᓄᖅᑲᖓᑎᑕᐅᓐᖏᑦᑐᑦ ᐱᓇᓱᐊᕈᒪᒃᐸᑕ. ᑕᒪᓐᓇ ᐱᔾᔪᑎᒋᓪᓗᒍ ᑕᒪᒃᑯᐊ ᑮᓇᐅᔭᐃᑦ ᐊᒥᕈᕆᐊᖅᑕᐅᓯᒪᕗᑦ. 
ᐊᑐᐃᓐᓇᐅᔪᓐᓇᕐᓂᐊᖅᑐᑦ ᐅᕕᒃᑲᐅᔪᓄᑦ ᑐᒃᓯᕋᕈᒪᓐᓂᖅᐸᑕ ᐃᑲᔪᕈᑕᐅᔪᓄᑦ, ᐊᓯᑦᔨᕆᐊᖃᖅᐸᑕ 
ᐊᑐᐊᒐᐅᔪᓄᑦ, ᑕᐃᒃᑯᐊ ᐊᓯᑦᔨᕈᑕᐅᔪᑦ ᐋᖅᑭᒃᑕᐅᓯᒪᔭᕆᐊᖃᕐᓂᐊᖅᐳᑦ ᐅᑭᐅᑦ ᐊᒥᓱᓗᐊᓐᖏᑦᑐᓂ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐃᒃᐸᖓ ᐊᐱᖅᑯᑎᒋᔪᒪᔭᕋ ᐅᕙᓂ ᐊᑖᓂᑦᑐᖅ ᐊᕐᓇᓄᑦ 
ᐱᒋᐊᕈᑕᐅᔪᓐᓇᖅᑐᓄᑦ ᑐᓂᕐᕈᑎᓄᑦ, ᐱᔾᔪᑎᖃᖅᑐᑦ ᐊᕐᓇᐃᑦ ᑲᑎᒪᔨᖏᓐᓄᑦ ᐊᒻᒪᓗ ᐃᓚᒋᓂᒃ  

ᐊᓐᓂᕐᓯᕆᓂᕐᒧᑦ, ᐃᑲᔪᕈᑕᐅᔪᓂ. ᑕᒪᓐᓇ ᐊᒃᑐᐊᓂᖃᖅᐸ ᐃᓄᓕᕆᓂᕐᒧᑦ ᐋᓐᓂᕐᓯᕆᓂᕐᒧᑦ. 
 
ᐱᓕᕆᖃᑎᖃᖅᐸᒃᐸᑦ ᐃᓄᓕᕆᔨᒃᑯᓐᓂᑦ ᑕᒪᓂ ᐋᓐᓂᕐᓯᕆᖃᑦᑕᕐᓂᕐᒧᑦ ᑲᒪᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᑲᔪᖅᐸᒃᑕᕗᑦ ᐊᕐᓇᐃᑦ ᑲᑎᒪᔨᖏᑦ 
ᐊᐅᓚᔾᔪᑎᖏᓐᓄᑦ ᐊᒻᒪᓗ ᐅᕙᑦᑎᓐᓄᑦ ᐅᖃᓕᖅᐸᒃᑐᑎᒃ ᖃᓄᐃᓕᐅᕐᓂᐊᕐᓂᕐᒥᓂᒃ ᐊᒻᒪᓗ ᐃᓗᐊᓂ 
ᖃᓄᐃᖅᐸᒻᒪᖔᑕ, ᑐᓴᖅᑎᑦᑎᔪᓐᓇᖅᑐᑦ ᐅᕙᑦᑎᓐᓂᒃ ᐃᓄᓕᕆᔨᒃᑯᓐᓂᑦ ᐱᓕᕆᖃᑎᖃᕐᓯᒪᒻᒪᖔᕐᒥᒃ. 
 
ᑐᕌᖓᓗᐊᓐᖏᑦᑐᖅ ᐱᓕᕆᐊᓄᑦ ᑭᓯᐊᓂᓕ ᑲᑎᒪᖃᑎᖃᕐᓂᕋᐃᒻᒪᑕ ᐱᓕᕆᕕᐅᔪᓂ ᑭᒡᒐᖅᑐᖅᑎᐅᔪᓂᒃ, 
ᐅᖃᖃᑎᖃᕋᔭᖅᐳᑦ ᐃᓄᓕᕆᔨᒃᑯᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᐃᓕᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. ᑐᑭᓯᑎᑕᐅᒋᐊᕈᒪᑐᐃᓐᓇᖅᑐᖓ 50 ᑕᐅᓴᓐ ᐊᒻᒪᓗ 250 
ᑕᐅᓴᓐ, ᑲᑎᑦᑐᒋᑦ 300 ᑕᐅᓴᓐᖑᒻᒪᑕ. ᑕᐃᒪ ᑖᒃᑯᐊ ᑲᑎᑦᑐᒋᑦ ᑕᐃᒪᓐᓇᐅᕚᑦ ᐊᕐᓇᓄᑦ ᐸᕐᓇᐅᑕᐅᓯᒪᔪᓄᑦ 
ᑮᓇᐅᔭᐃᑦ ᓄᓇᓕᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. 250 ᑕᐅᓴᓐ ᑐᓂᕐᕈᑕᐅᓯᒪᔪᑦ ᐊᕐᓇᐃᑦ 
ᑲᑎᒪᔨᖏᓐᓄᑦ ᐊᒻᒪᓗ ᐃᓚᒌᑦ ᐱᑦᑎᐊᖅᑕᐅᖃᑦᑕᖏᓐᓂᖏᓐᓄᑦ ᐊᒻᒪᓗ 50 ᑕᐅᓴᓐ ᐊᕐᓇᐃᑦ 
ᐸᕐᓇᐅᑎᒋᓯᒪᔭᖏᓐᓄᑦ ᐃᑲᔫᓯᐊᔅᓴᐃᑦ ᑕᐃᒃᑯᓄᖓ ᐊᕐᓇᓄᑦ ᑲᑎᒪᔨᕋᓛᖃᐅᖅᑐᓄᑦ ᓄᓇᓕᓐᓂ. 
ᑕᐃᒪᐃᑦᑐᓂᒃ ᑐᓂᕐᕈᑎᖃᖅᐸᑦᑐᒍᑦ ᑲᑎᒪᔨᕋᓛᕐᓄᑦ ᓄᓇᓕᓐᓄᑦ. ᓄᓇᓕᓐᓄᑦ 
ᐱᒋᐊᖅᑎᑦᑎᒍᑕᐅᕙᓪᓕᐊᖁᓪᓗᒋᑦ ᐱᓕᕆᐊᖑᕙᑉᐳᑦ. ᑕᐃᒪᐃᓕᐅᖃᑦᑕᖅᑐᑦ ᑐᓂᕐᕈᑎᓕᕆᓂᕐᒥ. 50 ᑕᐅᓴᓐ 
ᑐᕌᖓᔪᑦ ᓄᓇᓕᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. ᐃᓚᒋᐊᕈᒪᓪᓗᒍ ᒪᓕᑦᑕᐅᔭᕆᐊᖃᓪᓚᕆᑦᑐᓂᒃ 
ᐱᑕᖃᐅᕐᒥᒻᒪᑦ ᐊᒻᒪᓗ ᓴᖅᑭᖅᑕᐅᔭᕆᐊᖃᖅᐸᑦᑐᑎᒃ ᑕᕝᕙᓂ ᒪᓕᒐᓕᐅᕐᕕᒻᒥ ᓲᕐᓗ ᒪᓕᑦᑕᐅᔭᕆᐊᓖᑦ 
ᐊᕐᓇᐃᑦ ᑲᑎᒪᔨᖏᓐᓄᑦ ᐊᒻᒪᓗ ᐊᕐᕌᒍᑕᒫᑦ ᐅᓂᒃᑳᓕᐊᖑᔭᕆᐊᖃᖅᐸᑦᑐᓄᑦ ᓴᖅᑭᖅᑕᐅᓯᒪᔪᑦ ᑕᕝᕙᓂ 
ᑲᑎᒪᕕᒻᒥ, ᒪᓕᒐᓕᐅᕐᕕᒻᒥ. ᖃᖓ ᐊᕐᓇᐃᑦ ᑲᑎᒪᔨᖏᑕ ᐊᕐᕌᒍᑕᒫᖅᓯᐅᑎᖓ ᐅᓂᒃᑳᖓ ᓴᖅᑭᖅᑕᐅᓛᕐᖓᑦ 
ᑕᕝᕗᖓ ᑲᑎᒪᕕᒻᒧᑦ? ᖁᔭᓐᓇᒦᒃ, ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. ᒪᓕᒋᐊᓕᖏᑕ ᐃᓗᐊᓂ, ᐊᕐᓇᐃᑦ 
ᑲᑎᒪᔨᖏᓐᓂᒃ ᐱᔾᔪᑎᖃᖅᑎᓪᓗᑕ, ᑐᓂᓯᒋᐊᖃᓲᑦ ᐊᕐᕌᒍᑕᒫᖅᓯᐅᒻᒥᑦ ᐅᓂᒃᑳᖓᓐᓂᒃ ᑭᓯᐊᓂ 
ᑮᓇᐅᔭᓕᕆᓂᕐᒧᑦ ᐊᕐᕌᒍ ᐱᒋᐊᓲᖑᒻᒪᑦ ᐊᐃᐳᕈᓪ 1-ᒥ ᐊᒻᒪᓗ 90-ᓂᒃ ᐅᓪᓗᓂᒃ  
ᐱᕕᖃᖅᑎᑕᐅᒋᐊᖃᓲᖑᓪᓗᑎᒃ ᑐᓂᓯᒍᓐᓇᖅᓯᓂᕐᒧᑦ ᐅᓂᒃᑳᒥᓐᓂᒃ. ᑕᐃᒪ ᓂᕆᐅᑉᐳᒍᑦ ᐅᓂᒃᑳᖓᑦ  

 



ᐊᐃᑉᐱᖅ, ᒪᐃ 7, 2002 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

508 

ᐊᕐᕌᒍᑕᒫᖅᓯᐅᑦ ᑐᓂᔭᐅᓛᕆᐊᖓ ᓯᕗᓂᕆᓂᐊᖅᑕᑎᓐᓂ ᐱᓕᕆᕕᑦᑎᓐᓄᑦ ᐊᒻᒪᓗ ᓴᖅᑭᖅᑕᐅᒐᔭᖅᑐᓂ 
ᒪᓕᒐᓕᐅᕐᕕᒻᒧᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᕐᓂᒃ ᐱᑕᖃᕈᓐᓃᕐᖓᑦ ᑖᔅᓱᒧᖓ ᒪᑉᐱᒐᕐᒧᑦ, 8-6. ᐃᓕᖅᑯᓯᓕᕆᔨᒃᑯᑦ, 
ᐅᖃᐅᓯᓕᕆᔨᒃᑯᑦ, ᐃᓄᑐᖃᓕᕆᔨᒃᑯᑦ ᐊᒻᒪᓗ ᐃᓅᓱᑦᑐᓕᕆᔨᒃᑯᑦ. ᐃᓚᖓ. ᐊᐅᓚᑦᑎᕕᒃ ᐱᓕᕆᕕᒻᒧᑦ. 
ᑲᑎᑦᑐᒋᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 2 ᒥᓕᐊᓐ 622 ᑕᐃᓴᓐ. ᓈᒻᒪᓴᖅᑐᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖅ 8-8. ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓄᑐᖃᓕᕆᔨᒃᑯᑦ, 
ᐃᓅᓱᑦᑐᓕᕆᔨᒃᑯᑦ. ᐅᖃᐅᓯᓕᕆᔨᒃᑯᑦ ᑐᓴᐅᒪᖃᑦᑕᐅᑎᓕᕆᔨᒃᑯᓪᓗ. ᑲᑎᑦᑐᒋᑦ ᐊᐅᓚᔾᔪᑏᑦ 
ᐋᖅᑭᐅᒪᐃᓐᓇᕈᑏᓪᓗ, 1 ᒥᓕᐊᓐ 600 ᑕᐅᓴᓐ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᐊᑖᓂ 8-8, ᐊᒻᒪᓗ 8-9, ᑲᑎᑦᑐᒋᑦ ᑐᓂᕐᕈᑏᑦ ᐃᑲᔫᓯᐊᓪᓗ 300 ᑕᐅᓴᓐ. 
ᖃᑦᑏᓐᓇᕈᕆᐊᖅᓯᒪᔪᑦ ᐊᒥᓲᓂᖏᑦ ᐊᒻᒪᓗ ᒪᑉᐱᕈᔅᓯᐅᒃ 8-9-ᒧᑦ 200 ᑕᐅᓴᓐᖑᒻᒪᑕ. ᑭᓱᒨᑯᐊ ᑐᕌᖓᔪᑦ, 
200 ᑕᐅᓴᓐ, ᐊᑖᓃᑦᑐᖅ ᐃᑲᔫᓯᐊᑦ?. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓄᑕᕋᖅ. ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖ. ᐱᔾᔪᑎᖓ ᖃᑦᑏᓐᓇᕈᕆᐊᕐᓂᖓᑕ ᐊᒥᓲᓂᖏᑕ 
ᐊᑐᖅᑐᔅᓴᐃᑦ ᓄᓇᕗᑦ ᒐᕙᒪᒃᑯᖏᓐᓂ ᖃᑦᑏᓐᓇᕈᕆᐊᖅᓯᒪᒐᓗᐊᖅᑎᓪᓗᒍ, ᐱᔾᔪᑎᓖᑦ ᑮᓇᐅᔭᐃᑦ 
ᒐᕙᒪᑐᖃᒃᑯᓐᓂᒃ ᑐᓂᔭᐅᓐᓂᖏᒻᒪᑕ ᑎᑎᕋᖅᐸᓪᓕᐊᑎᓪᓗᑕ ᓇᓚᐅᑦᑖᖅᓯᒪᔭᑦᑎᓐᓂᒃ. 
 
ᒥᑭᓪᓕᒋᐊᖅᓯᒪᓐᖏᑦᑐᖅ ᑭᓯᐊᓂᓕ ᓂᕆᐅᒃᑲᑦᑕ ᑮᓇᐅᔭᓂᑦ ᒐᕙᒪᒃᑯᓂᑦ ᑲᓇᑕᒥ ᑕᒪᓐᓇ 
ᐋᖅᑭᒋᐊᓕᖁᓪᓗᒍ ᒥᑭᓪᓕᒋᐊᖅᓯᒪᓂᖓ. 
 
ᑕᒪᓐᓇ ᑎᑎᖅᓯᒪᕗᖅ 8-14.  ᑕᒪᓐᓇ ᒥᑭᓪᓕᒋᐊᖅᓯᒪᔪᖅ ᓇᓂᒐᔭᖅᑲᓯᐅᒃ 8-14-ᒥᑦ ᐊᑎᖃᖅᑐᖅ ᐅᖃᐅᓰᑦ 
ᐃᓕᓴᕆᔭᐅᓯᒪᔪᑦ ᐊᖏᕈᑎ.  ᐊᕐᕌᓂ 596-ᑕᐅᓴᓐ-ᖑᓚᐅᖅᑐᑦ, ᑕᒪᓐᓇ ᒥᑭᓪᓕᕚᓪᓕᐊᖅᓯᒪᔫᔮᖅᑯ ᑭᓯᐊᓂᓕ 
ᑲᓇᑕᒥ-ᓄᓇᕗᒻᒥ ᑲᑐᔾᔭᐅᔪᓂᑦ ᐊᖏᕈᑎᒥᑦ ᑮᓇᐅᔭᑦ ᑕᕝᕗᖓᖅᑕᐅᓯᒪᓐᖏᓚᑦ.  ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᓄᑕᕋᖅ 
 
ᓄᑕᕋᖅ (ᑐᓵᔨᑎᒍᑦ):  ᐃᒻᒪᖃ ᐊᐱᕆᔪᓐᓇᕈᒪ, 8-9-ᒦᑦᑐᒍᑦ ᐅᖃᐅᓯᑐᖃᕐᓂᑦ ᓴᐳᔾᔨᓂᖅ ᐊᒻᒪᓗ 
ᓴᖅᑭᔮᖅᑎᑦᑎᓂᖅ, ᐃᑲᔫᑎᓂᑦ.  ᖃᓄᖅ ᑐᑭᖃᓪᓚᑦᑖᖅᑲ? 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᒥᓂᔅᑕ. 
 
ᒥᓂᔅᑕ ᔭᒃ ᐊᓇᕈᐊᖅ (ᑐᓵᔨᑎᒍᑦ):  ᑕᒪᓐᓇ ᑐᑭᖃᖅᑐᖅ 8-9-ᒥᑦ ᑐᓂᔭᐅᓲᖑᕗᑦ ᐃᓄᓐᓄᑦ ᐊᒻᒪᓗ 
ᓄᓇᓕᓐᓂ ᑲᑐᔾᔨᖃᑎᒌᖑᔪᑦ ᓴᐳᔾᔩᓂᕐᒧᑦ, ᐳᐃᒍᖅᑕᐃᓕᒪᑎᑦᑎᓂᖅ ᐊᒻᒪᓗ ᐱᐅᓯᒋᐊᖅᑎᑦᑎᓂᖅ ᐃᓄᐃᑦ 
ᐅᖃᐅᓯᖏᓐᓂ ᓄᓇᕗᒻᒥ.  ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᔅᓯᕙᐅᑕ (ᑐᓵᔨᑎᒍᑦ):  ᑕᕝᕙᑐᐋ ᓄᑕᕌᖅ?  ᓄᑕᕋᖅ. 

ᓄᑕᕋᖅ (ᑐᓵᔨᑎᒍᑦ):  ᖁᓕᑦᑎᐊᖓᓂ, ᓈᓴᐅᑎᖃᕐᖓᑦ 100-ᑕᐅᓴᓂᑦ ᑭᓯᐊᓂᓕ 300-ᑕᐅᓴᐅᕗᖅ 
ᐊᕕᑦᑕᐅᓯᒪᓪᓗᓂ ᒪᕐᕉᓐᓄ.  ᐊᑕᐅᓯᖅ 100-ᑕᐅᓴᐅᕗᖅ ᑐᕌᖅᑐᓂ ᐊᐱᖅᑯᓯᕆᖅᑲᐅᔭᓐᓄᑦ ᐊᒻᒪᓗ ᑲᑎᑦᑐᒋ 
200-ᑕᐅᓴ-ᒨᖓᕗᖅ. 
 
ᐃᑲᔫᑎᓂᑦ, 100-ᑕᐅᓴ-ᑕᖃᖅᑯ ᐅᖃᐅᓯᑐᖃᕐᓂᑦ ᓴᐳᔾᔨᓂᖅ ᐊᒻᒪᓗ ᓴᖅᑭᔮᖅᑎᑦᑎᓂᕐᒧᑦ.  ᖃᓄᒃ 
ᐊᔾᔨᖃᓐᖏᓐᓂᖃᖅᑲᒃ 200-ᒥᑦ ᐊᒻᒪᓗ 100-ᓚᔪᒥᑦ ᑕᒪᓐᓇ ᑎᑎᕋᖅᑕᐅᓂᐅᑉ ᐊᑭᖏᓐᓄᑦ, ᐅᕝᕙᓘᓐᓃᑦ 
ᓈᓚᐅᑎᒃᑰᕐᓂᖅ ᓴᖅᑭᔮᖅᑎᑦᑎᓂᕐᒧᑦ ᐅᖃᐅᓯᕐᓂᑦ?  ᖁᔭᓐᓇᒦᒃ.  
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᒥᓂᔅᑕ. 
 
ᒥᓂᔅᑕ ᔭᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᔅᓯᕙᐅᑖᖅ.  ᖁᓕᑦᑎᐊᖓᓃᑦᑐᖅ ᐃᑲᔫᑎᐅᕗᖅ.  
ᑕᒪᓐᓇ ᑐᑭᖃᖅᑐ ᒐᕙᒪᐅᓪᓗᑕ, ᐃᑲᔫᑎᖃᖅᑎᑦᑎᔪᓐᓇᖅᑯᒍᑦ ᐃᓄᓐᓄᑦ ᑭᓱᑐᐃᓐᓇᕐᓂᑦ 
ᓴᖅᑭᔮᖅᑎᑦᑎᖁᔭᑦᑎᓐᓂ ᓇᓕᐊᓐᓄᑐᐃᓐᓇᖅ ᑐᕌᖓᔪᒧᑦ. ᐆᑦᑑᑎᒋᓗᒍ, ᐃᑲᔫᑎᑦ ᐊᑖᓃᑦᑐᑦ 15-ᑕᐅᓴᓂᑦ 
ᑮᓇᐅᔭᓂᑦ, ᐅᓂᒃᑳᓕᐊᖃᕆᐊᖃᕋᔭᖅᑯᑦ. $15 ᑕᐅᓴᓂᑦ ᑐᓂᓯᒍᑦᑕ ᒥᑭᓂᖅᓴᓂᓪᓘᓐᓃᑦ ᑐᓂᔭᐅᔪᓂᑦ 
ᐱᔭᕆᐊᖃᕋᔭᖅᑐᑦ. 
 
ᐊᑖᓂ ᑕᐃᒪᐅᕗᑦ ᐃᑲᔫᑎᑦ. ᐆᑦᑑᑎᒋᓪᓗᒍ ᑎᒥᐅᔪᖅ $15 ᑕᐅᓴᓐ ᐅᖓᑖᓂ ᐱᔪᒪᑉᐸᑕ 
ᐅᓂᒃᑳᖃᑦᑕᕆᐊᖃᕐᓂᖅᑕᖃᕋᔭᖅᑐᖅ ᒐᕙᒪᑎᓐᓄᑦ ᐊᒻᒪᓗ ᖃᐅᔨᒪᒋᐊᖃᕋᔭᖅᑯᒍᑦ ᓄᓇᓕᓐᓂ ᑭᓱᓄᑦ 
ᐊᑐᖅᑕᐅᓚᐅᕐᒪᖔᑕ.  ᖁᔭᓐᓇᒦᒃ, ᐃᔅᓯᕙᐅᑖ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦᒃ.  ᐃᑲᕐᕆᐋᓗᒃ. 
 
ᐃᒃᑲᕐᕆᐋᓗᒃ (ᑐᓵᔨᑎᒍᑦ):  ᐊᐱᖅᑯᓯᕆᓂᐊᖅᑲᐅᔭᒃᑲ ᑭᐅᔭᐅᒌᖅᑯᑦ.  ᖁᔭᓐᓇᒦᒃ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᒪᑉᐱᖅᑐᒐᖓᓂ 8-8.  ᐃᓕᖅᑯᓯᓕᕆᔨᒃᑯᑦ, ᕕᓕᐊᒻᔅ ᐅᖃᐅᓯᕆᖅᑲᔭᖏᓂᑦ 
ᐃᓕᖅᑯᓯᓕᕆᔨᒃᑯᑦ ᐊᑎᑯᑖᖅᐹᓘᒻᒪᑦ.  ᑲᑎᑦᑐᒋᑦ ᐊᐅᓚᑕᐅᓂᖓᓄᑦ ᐋᖅᑭᐅᒪᓂᖓᓄᑦ, 1-ᒥᓕᐊᓐ, 600-
ᑕᐅᓴᓐ.  ᐊᖏᖅᑭᓰ? 
 
ᐃᓚᖏᑦ ᑲᑎᒪᔩᑦ:  ᐊᖏᖅᑐᑦ. 
 
ᐃᔅᓯᕙᐅᑕᖅ (ᑐᓵᔨᑎᒍᑦ):  ᒪᑉᐱᖅᑐᒐ 8-10 ᐃᓕᖅᑯᓯᓕᕆᔨᒃᑯᑦ.  ᐃᓕᖅᑯᓯᓕᕆᔨᒃᑯᑦ, ᑲᑎᑦᑐᒋᑦ, 
ᑕᑯᓐᓂᖏᓐᓇᒃᑯᑦ ᐊᒡᒐᐃᑦ.  ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ.  ᒪᑉᐱᖅᑐᒐᖅ 8-10-ᒥ, ᐃᓕᖅᑯᓯᑐᖃᕐᓄᑦ, ᐃᓐᓇᑐᖃᕐᓄᑦ 
ᐊᒻᒪ ᒪᒃᑯᑦᑐᓄᑦ.  ᐊᒻᒪ ᒪᑉᐱᖅᑐᒐᖅ 8-11-ᒥ, ᐃᓐᓇᑐᖃᐃᑦ ᐱᓕᕆᐊᔅᓴᖏᑦ, ᐊᒡᒍᖅᓯᒪᒻᒪᑕ ᑐᓂᕐᕈᑏᑦ ᐊᒻᒪ 
ᐃᑲᔫᑏᑦ.  ᐊᒻᒪ ᒪᑉᐱᖅᑐᒐᖅ 8-11-ᒥ, ᐃᓐᓇᑐᖃᐃᑦ ᐱᓕᕆᐊᔅᓴᖏᑦ, 125-ᑕᐅᓴ, ᐊᒻᒪ ᒪᒃᑯᑦᑐᐃᑦ 
ᐱᓕᕆᐊᔅᓴᖏᑦ ᓱᓕ 125-ᑕᐅᓴᓐ.  ᑭᓱᓪᓚᑦᑖᕐᒧᑦ ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᖅᐸᑦ ᐊᒻᒪ ᐅᖃᐅᓯᖃᖅᐳᖓ 
ᐊᓪᓕᕐᒥᑦ.  ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):  ᒥᓂᔅᑕ. 

ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ.  ᐱᔭᕇᔭᓚᐅᓐᖏᓚᕗᑦ ᓱᓕ 125-ᑕᐅᓴᓐ 
ᐃᓐᓇᑐᖃᕐᓄᑦ ᐊᒻᒪ ᒪᒃᑯᑦᑐᓄᑦ ᐱᓕᕆᐊᔅᓴᓄᑦ ᐊᑐᖅᑕᐅᓂᐊᖅᑐᑦ.  ᑭᓯᐊᓂ ᐃᓱᒪᒋᕙᕗᑦ ᐊᔾᔨᒌᑦᑐᓂᒃ 
ᑐᓂᕐᕈᑎᖃᕈᒪᓪᓗᑕ ᓄᓇᓕᓕᒫᓄᑦ.  ᑭᓯᐊᓂ ᐱᔭᕇᔭᓚᐅᓐᖏᓇᑦᑎᒍ ᓇᓗᓇᐃᖅᓱᖅᓯᒪᔪᑦ ᑭᓯᐊᓂ 
ᐃᑲᔪᕐᓂᐊᖅᐸᕗᑦ ᓄᓇᕗᒻᒥᐅᑦ, ᑕᑯᒋᐊᕈᓐᓇᖅᐳᒍᑦ ᐊᔾᔨᒌᓪᓗᐊᓂᒃ ᐱᑎᑕᐅᔪᓐᓇᕐᒪᖔᑕ ᓄᓇᓖᑦ. 
 
ᐆᑦᑑᑎᒋᓗᒍ, ᐃᓕᓐᓂᐊᖅᑐᓕᕆᔨᒃᑯᑦ, ᐊᔾᔨᒌᓪᓗᐊᓂᒃ ᑐᓂᕐᕈᑎᖃᖅᐸᒻᒪᑕ ᐊᒻᒪ ᐃᑲᔫᑎᖃᖅᑐᑎᒃ ᓄᓇᓕᓐᓄᑦ 
ᑕᒪᑐᒥᖓᑦᑕᐅᖅ ᑕᑯᓐᓇᖅᐳᒍᑦ ᑕᐃᒫᔅᓴᐃᓐᓇᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):  ᒪᑉᐱᖅᑐᒐᖅ 8-10 8-13-ᒧᑦ ᐱᓕᕆᐊᕆᓪᓗᒋᑦ ᐃᓕᖅᑯᓯᑐᖃᒃᑯᑦ.  
ᐊᐱᖅᑯᑎᔅᓴᖃᒃᑲᓐᓂᕈᒪᒍᔅᓯ ᑕᒪᒃᑯᓄᖓ ᒪᑉᐱᖅᑐᒐᕐᓄᑦ ᒪᑐᐃᖓᕗᖅ.  ᐊᐱᖅᑯᑎᔅᓴᖅᑕᖃᖅᐹ?  ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ.  ᒪᓕᒐᖅᑕᖃᖅᑰᔨᓐᖏᒻᒪᑦ ᒪᒃᑯᑦᑐᓄᑦ ᐊᒻᒪ ᐃᓐᓇᑐᖃᕐᓄᑦ 
ᐱᓕᕆᐊᔅᓴᓄᑦ ᐊᒻᒪ ᐃᓱᒪᔅᓴᖅᓯᐅᕐᒪᑦ ᐊᔾᔨᒌᖑᔪᓂᒃ ᑐᓂᓯᒋᐊᖓ ᑮᓇᐅᔭᓂᒃ ᓄᓇᓕᓐᓄᑦ.  ᖃᓄᖅ ᐊᑐᕐᓂᐊᖅᐸᑦ 
ᐊᒻᒪ ᓇᓗᓇᓐᖏᑦᑐᖅ ᒪᓕᒐᖅᑕᖃᕆᐊᖃᕐᒪᑦ ᑮᓇᐅᔭᐃᑦ ᑐᓂᐅᖅᑲᖅᑕᐅᓚᐅᓐᖏᓐᓂᖏᓐᓂᑦ.  ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ.  ᒫᓐᓇᐅᔪᖅ, ᑐᓂᕐᕈᑏᑦ ᐅᖃᐅᓯᕆᖅᑲᐅᔭᕗᑦ ᐅᐊᑦᑎᐊᕈ 
ᒪᓕᒐᖃᕐᒪᑕ ᑕᒪᒃᑯᐊᓗ ᐱᔾᔪᑎᖃᖅᑐᑎᒃ ᑐᔅᓯᕋᐅᑎᓕᐊᖑᓚᐅᖅᑐᓄᑦ.  ᐱᔾᔪᑎᒋᓪᓗᒋᑦ ᑖᒃᑯᐊ 125-ᑕᐅᓴᓐ 
ᒪᒃᑯᑦᑐᓄᑦ ᐊᒻᒪ ᐃᓐᓇᑐᖃᕐᓄᑦ ᐱᓕᕆᐊᔅᓴᓄᑦ, ᑕᑯᒍᒪᕗᒍᓪᓕ ᐃᒻᒪᖃ ᑲᑎᑎᖅᑕᐅᓗᑎᒃ ᑖᒃᑯᐊ ᑮᓇᐅᔭᐃᑦ 
ᑲᑎᑎᕆᓇᓱᐊᕐᓂᐅᑉᐸᑕ ᐃᓐᓇᑐᖃᕐᓄᑦ ᐊᒻᒪ ᒪᒃᑯᑦᑐᓄᑦ.  ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ.  ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᑭᖑᓪᓕᕐᒥ ᒪᑉᐱᖅᑐᒐᕐᒥ, 100-ᑕᐅᓴᓐ, ᓱᓕ ᒪᒃᑯᑦᑐᓄᑦ ᐱᓕᕆᐊᔅᓴᐃᑦ, ᖃᓄᖅ 
ᐊᔾᔨᒌᓐᖏᓐᓂᐅᕙ ᒪᑉᐱᖅᑐᒐᖅ 8-11 ᐊᒻᒪ 12.  ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦ.  ᐊᐱᖅᑯᑎᒋᕚ ᒪᑉᐱᖅᑐᒐᖅ 8-12.  ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ.  ᑕᒪᒃᑯᐊ ᐊᑐᖅᑕᐅᔪᓐᓇᖅᐳᑦ ᒪᒃᑯᑦᑐᓄᑦ ᐊᒻᒪ ᓱᓕ ᑕᕝᕙᐅᒻᒪᑕ 
ᐃᓐᓇᑐᖃᕐᓄᑦ 100-ᑕᐅᓴᓐ.  ᐅᖃᖅᑲᐅᒐᒪ ᐅᐊᑦᑎᐊᕈ, ᓴᖅᑭᔮᖅᑎᑦᑎᒃᑲᓐᓂᕋᓱᐊᕐᓂᕐᒧᑦ ᐃᓄᑦᑎᑐᑦ ᐅᖃᐅᓯᕐᓂᒃ 
ᐊᒻᒪ ᓇᓕᐊᓐᓄᑐᐃᓐᓇᖅ ᑐᔅᓯᕋᐅᑎᐅᓯᒪᔪᓂᑦ ᐱᔾᔪᑎᖃᖅᑐᓄᑦ ᓴᖅᑭᔮᖅᑎᑦᑎᒃᑲᓐᓂᕋᓱᐊᕐᓂᕐᒧᑦ ᐊᒻᒪ ᓴᐳᔾᔨᓂᕐᒧᑦ 
ᐃᓱᒪᔅᓴᖅᓯᐅᕈᑕᐅᓂᐊᖅᐳᑦ. 
 
ᐊᑐᖅᑕᐅᔪᓐᓇᖅᐳᑦ ᐊᓯᖏᓐᓄᑦ ᒪᒃᑯᑦᑐᐃᑦ ᐱᓕᕆᐊᔅᓴᖏᓐᓄᑦ ᐱᒋᐊᖅᑎᒍᒪᔭᖏᓐᓄᑦ.  ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦᒃ.  ᓄᑕᕋᖅ. 
 
ᓄᑕᕋᖅ (ᑐᓵᔨᑎᒎᖅᑐᖅ): ᑖᒃᑯᐊ 100-ᑕᐅᓴᓐ, ᐆᑦᑑᑎᒋᓗᒍ, ᑐᔅᓯᕋᐅᑎᓕᐅᕐᓂᕈᒪ ᑮᓇᐅᔭᖅᑖᕈᓯᐊᕈᒪᓪᓗᖓ, 
ᐃᓱᓕᕝᕕᑦᑕᖃᕐᒪᑦ ᐊᒥᓲᓂᖏᓐᓄᑦ ᑮᓇᐅᔭᐃᑦ ᐱᔪᓐᓇᖅᑕᒃᑲ ᑖᒃᑯᑎᒎᓇ?  ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ):  ᖁᔭᓐᓇᒦᒃ.  ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ):  ᐆᑦᑑᑎᒋᓗᒍ, ᑐᓂᔭᐅᔪᒪᒍᕕᑦ ᐅᖓᑖᓃᑦᑐᓄᑦ 15-ᑕᐅᓴᓐ,  ᑖᒃᑯᑎᒎᓇ 
ᐱᓕᕆᐊᖑᒐᔭᖅᐳᑦ ᑖᒃᑯᓇᓐᖓᓪᓗ ᑮᓇᐅᔭᓂᒃ.  ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙᑐᐊᖅ? ᖁᔭᓐᓇᒦᒃ. ᐃᖅᑭᑦᑐᖅ.  
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᑦ ᒪᒃᐱᒐᖓᓐᓂᒃ 8-10, ᓇᓪᓕᐅᒃᑯᒫᑦ ᐊᒻᒪ 
ᐃᑲᔫᑎᑦ ᐃᓗᐊᓂ, ᐊᒥᓱᕈᕆᐊᑲᓪᓚᒃᓯᒪᖕᒪᑕ ᑮᓇᐅᔭᐃᑦ ᑐᕌᖓᑎᑕᐅᔪᑦ ᑖᔅᓱᒧᖓ. ᑖᓐᓇᖃᐃ ᐱᔾᔪᑎᖃᕐᐳᖅ 
ᐊᒥᓱᕈᕆᐊᖅᓯᒪᓂᖏᓐᓄᑦ ᐃᖅᑲᓇᐃᔭᖅᑏᑦ ᐅᕝᕙᓘᓐᓃᑦ ᐃᖅᑲᓇᐃᔮᒃᓴᐃᑦ ᒥᓂᔅᑕᐅᕝᕕᔅᓯᓐᓂᑦ 
ᐊᑐᐃᓐᓇᐅᔪᑦ ᐃᓐᓄᖕᓂᐊᖅᐸᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑖ.  
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᑕᑯᓐᓈᖅᑐᒍᑦ ᐃᖅᑲᓇᐃᔮᒃᓴᓂᑦ ᐃᑲᔫᑎᒐᔭᖅᑐᓂᑦ ᓄᓇᓕᐅᔪᓂᑦ ᓲᕐᓗ 
ᓄᓇᙳᐊᓕᕆᓂᕐᒥᑦ, ᐃᖅᑲᓇᐃᔮᒃᓴᓂᑦ ᐃᓐᓄᒃᓯᓂᕐᒥᑦ ᐊᓐᒪ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑐᑭᒧᐊᒃᑎᑦᑎᔨ 
ᐊᒻᒪᑦᑕᐅᖅ ᒪᒃᑯᒃᑐᑦ ᐅᕝᕙᓘᓐᓃᑦ ᐃᓐᓇᐃᑦ ᑲᑎᒪᔨᖃᖅᐸᑕ ᐅᕝᕙᓘᓐᓃᑦ ᑲᑎᒪᔪᒪᓐᓂᖅᐸᑕ, ᐊᑐᕈᓐᓇᖅᐳᑦ 
ᑖᒃᑯᓂᖓ ᑮᓇᐅᔭᓂᑦ ᐊᑭᓕᐅᑎᒋᓗᓂᔾᔪᒃ ᓇᓪᓕᐅᒃᑯᒫᓄᑦ ᐊᓐᒪ ᐃᑲᔫᑎᓄᑦ ᑐᕌᖓᔪᓄᑦ ᑖᒃᑯᓄᖓ 
ᑐᑭᒧᐊᒃᑎᑦᑎᔨᓄᑦ.  
 
ᐅᕝᕙᓘᓐᓃᑦ ᐃᖅᑲᓇᐃᔭᖅᑎᑦᑎᑉᐸᑕ ᓲᕐᓗᖃᐃ ᓄᓇᙳᐊᓕᕆᑎᑦᑎᓗᑎᒃ ᐅᕝᕙᓘᓐᓃᑦ ᓄᐊᑦᑎᕙᓪᓕᐊᓗᑎᒃ 
ᐊᑎᖃᕈᓯᑐᖃᖏᓐᓂᑦ ᓄᓇᐃᑦ ᓄᓇᓕᐅᔪᓂᑦ ᐊᑐᕈᓐᓇᖅᐳᑦ ᑮᓇᐅᔭᓂᑦ ᓇᓪᓕᐅᒃᑯᒫᓄᑦ ᑐᕌᖓᑎᑕᐅᓗᑎᒃ 
ᐃᑲᔫᑎᓄᓪᓗ ᒪᓕᓕᕋᔭᖅᑐᓂ ᒐᕙᒪᒃᑯᑦ ᑮᓐᓇᐅᔾᔭᒃᓴᑎᑦᑎᔾᔪᑎᖓᓂᒃ ᐃᑲᔫᑎᖃᕈᑎᖓᓂᒡᓗ 
ᐋᖅᑭᒃᓱᖅᓯᒪᔭᖏᒍᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ ᑎᑎᕋᖅᓯᒪᔭᒃᑯᑦ. ᒪᑉᐱᒐᖅ 8-10. 
ᐱᖅᑯᓯᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, ᐃᓐᓇᕐᓄᑦ ᒪᒃᑯᒃᑐᓄᓪᓗ ᑖᓐᓇ ᑕᑭᔪᐊᓘᒻᒪᑦ ᑕᐃᓇᓱᒃᑐᒍ. 
ᑲᑎᓕᒫᖅᑐᒋᑦ ᐊᐅᓚᓂᕐᒧᑦ ᐋᖅᑭᐅᒪᐃᓐᓇᖅᑎᑦᑎᓂᕐᒧᓪᓗ, 4 ᒥᓕᐊᓐ 500,000. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᒐᖅ 8-14 ᐱᒻᒪᕆᐅᒻᒪᑦ. ᓄᑕᕋᖅ.  
 
ᓄᑕᕋᖅ (ᑐᓵᔨᑎᒍᑦ): ᐃᓗᐊᓂ ᐅᖃᐅᓯᓪᓚᕆᐅᔪᓐᓄᑦ ᐊᖏᖃᑎᒌᒍᑕᐅᓯᒪᔫᑉ, ᑲᓇᑕᒥ-ᓄᓇᕘᒥᑦ 
ᑲᑐᔾᔨᖃᑎᒌᓐᓂᕐᒧᑦ ᐊᖏᖃᑎᒌᒍᑎᑎᒍᑦ ᐅᐃᕖᑎᑐᑦ ᐃᓄᒃᑎᑐᓪᓗ ᐅᖃᐅᓯᖓᓐᓂᒃ ᓄᓇᕘᒥᑦ.  
 
ᖃᔅᓯᓂᑦ ᑮᓇᐅᔭᓂᑦ, ᖃᔅᓯᑦ ᑕᕝᕙᙶᖅᑐᑦ ᓅᑕᐅᖃᑦᑕᖅᐸᑦ ᑐᕌᖓᑎᑕᐅᔪᓄᑦ ᐅᐃᕖᑎᑐᑦ ᐅᖃᐅᓯᖓᓐᓂᒃ 
ᐱᔨᑦᓯᕈᑕᐅᔪᓄᑦ ᖃᔅᓯᓪᓗ ᓅᑕᐅᖃᑦᑕᖅᐸᑦ ᑐᕌᖓᑎᑕᐅᓪᓗᑎᒃ ᐃᓄᐃᑦ ᐅᖃᐅᓯᖓᓐᓂᒃ 
ᐱᔨᑦᓯᕈᑎᖃᕐᓂᕐᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓄᑕᕌᖅ. ᒥᓂᔅᑖ.  

ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᑖᑯᐊ ᑮᓇᐅᔭᐃᑦ ᐱᔭᐅᔪᓐᓇᓲᖒᕗᑦ ᑲᓇᑕ-ᓄᓇᕗᑦ ᑲᑐᔾᔨᖃᑎᒌᖕᓂᒃᑯᑦ 
ᐊᖏᖃᑎᒌᒍᑕᐅᓯᒪᔪᑎᒍᑦ. ᒫᓐᓇᐅᔪᖅ ᐋᔩᕈᑕᐅᓕᖅᑭᒐᓱᒃᑐᓂ. 1 ᒥᓕᐊᓐ 450,000 ᑐᕌᖓᕗᑦ ᐅᐃᕖᓄᑦ 
ᐊᒻᒪ 1 ᒥᓕᐊᓐ 100,000 ᑐᕌᖓᓪᓗᑎᒃ ᐃᓄᐃᑦ ᐅᖃᐅᓯᖓᓐᓄᑦ.  
 
ᒫᓐᓇᐅᔪᒃᑯᑦ ᐋᔩᕈᑎᒋᓪᓗᑎᒍᑦ ᒥᓂᔅᑕ ᓰᓚ ᑲᑉᔅ-ᒧᑦ ᐊᒥᓱᕈᕆᐊᖅᑎᓐᓇᓱᒃᑐᑎᒍᑦ ᑮᓇᐅᔭᐃᑦ ᑐᕌᖓᑎᑕᐅᔪᑦ 
ᐃᓄᐃᑦ ᐅᖃᐅᓯᖓᓐᓄᑦ. 
 
ᐊᖏᕈᑎᑕᖃᓕᕐᑐᖅ ᒫᓐᓇᐅᔪᖅ 1.45ᒥᓕᐊᓐᖃᓕᖅᑐᒍ ᐅᐃᕖᓄᑦ ᐊᒻᒪ 1.1ᒥᓕᐊᓐ ᐃᓄᐃᑦ ᐅᖃᐅᓯᖏᓐᓄ 
ᐱᔨᑦᑎᕈᑎᓄ ᐊᖏᕈᑎᐅᓚᐅᖅᑐᒧ ᒐᕙᒪᑐᑲᒃᑯᓐᓄ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓄ. 1ᒥᓕᐊᓐ ᐊᒻᒪ 100 
ᑕᐅᓴᓐ ᐃᓄᐃᑦ ᐅᖃᐅᓯᖏᓐᓄ ᐊᒻᒪ 1ᒥᓕᐊᓐ 450ᑕᐅᓴᓐ ᐅᐃᕕᓄ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᑲᓇᑕᒥ, ᒪᕐᕉᓐᓂ ᐅᖃᐅᓯᓐᓗᐊᑕᖃᕋᑦᑕ ᐅᐃᕖᑎᑐᑦ ᐊᒻᒪ ᖃᓪᓗᓈᑎᑐ. ᐊᒻᒪ 
ᓄᓇᕗᒻᒥ ᐃᓕᓴᕆᓯᒪᒻᒥᒐᑦᑎᒍ ᓄᓇᖃᖅᑳᖅᓯᒪᔪᑦ ᐅᖃᐅᓯᖏ. ᒐᕙᒪᑐᖃᒃᑯ ᑐᓂᓯᕙᒻᒪᑕ ᐅᕙᑦᑎᓐᓄ 
2ᒥᓕᐊᓐ 550ᑕᐅᓴᓂ ᐊᒻᒪ ᐊᖏᕈᑎᑕᖃᕐᒥᒪᑦ ᒪᓕᒋᐊᖃᑦᑕᑎᓐᓂ. 
 
ᐊᓯᔾᔨᕈᓐᓇᖅᖃᕗ ᐊᒍᖅᑕᐅᓂᕆᔭᖏ ᐅᕝᕙᓘᓐᓃᑦ ᐊᔾᔨᒌᖏᓐᓂᕆᔭᖏ ᒪᕐᕉᒃ ᐅᖃᐅᓯᐅᔫᒃ ᒫᓐᓇᐅᔪᒥ 
ᐊᖏᕈᑎᐅᔪᒥ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
 
ᒥᓂᔅᑕ ᔮᒃ ᐊᓇᕈᐊᖅ (ᑐᓵᔨᑎᒍᑦ): ᑲᑎᖃᑎᒋᓚᐅᕋᒃᑯ ᓰᓚ ᑳᑉᔅ ᑭᒥᐊᓂᓕ ᐊᑐᖅᓗᒍ ᐊᖏᕈᑎᐅᔪᖅ 
ᐊᖏᓪᓕᒋᐊᕈᓐᓇᖏᓐᓇᑦᑎᒍ ᐊᒍᖅᓯᒪᓂᖓ ᐃᓄᓐᓄ ᐊᒻᒪ ᐅᐃᕖᓄ ᐅᖃᐅᓯᕐᓄ. ᑖᓐᓇ 1.1ᒥᓕᐊᓐᖑᔪᖅ 
ᑐᕌᖓᔪᖅ ᐃᓄᐃᑦ ᐅᖃᐅᓯᖏᓐᓄ ᐊᒻᒪ ᐊᖏᓪᓕᒋᐊᖅᑕᐅᔭᕆᐊᖃᖅᑐᓂ ᑭᓯᐊᓂᓕ ᑐᑭᓯᔭᕆᐊᖃᕋᑦᑕ 
ᓴᖅᑭᖅᑕᐅᓚᐅᕐᓂᖓᓄ ᓄᓇᕗᑦ ᒐᕙᒪᖓ ᑮᓇᐅᔭᐃᑦ ᑐᕌᖓᑎᑕᐅᔪᑦ ᐃᓄᐃᑦᑎᑐᑦ ᐅᖃᐅᓯᕐᓄ 
ᒥᑭᓗᐊᖅᓯᒪᒻᒪ. 
 
ᑖᓐᓇ ᐊᒍᖅᑕᐅᓂᐅᔪᖅ ᑮᓇᐅᔭᐃᑦ ᐃᓕᓯᒪᓕᕐᒪᑦ ᐊᕐᕌᒎᓐᓂ ᒪᕐᕉᓐᓂ ᐅᐱᓐᓇᕋᓂ ᐱᔭᐅᓚᐅᕐᒪᑕ ᓄᓇᑦᓯᐊᑉ 
ᒐᕙᒪᒃᑯᖏᑕ ᒪᓕᒐᖏᓐᓂ. ᐊᕐᕌᓂ ᐃᓚᖓ ᐊᑐᓚᐅᖅᑐᖅ ᑭᓯᐊᓂᓕ ᐊᐃᕙᔪᑕᐅᒃᑲᓐᓂᕆᐊᓕᒃ ᓇᒻᒪᒋᔭᖏ 
ᐊᓯᔾᔨᕐᓂᐊᕈᑦᑎᒍ ᑐᕌᖓᑎᑕᐅᔪᑦ ᐅᐃᕖᓄ ᐊᒻᒪ ᐃᓄᑦᑎᑐᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖅᑕᖃᒃᑲᓂᖏᑦᑐᖓ. ᐅᑎᒃᑲᓂᕐᓂᐊᖅᑐᒍ ᒪᑉᐱᖅᑎᒐᖅ 8-5. ᐱᖅᑯᓰᑦ, 
ᐅᖃᐅᓰᑦ, ᐃᓐᓇᑐᖃᐃᑦ ᐊᒻᒪ ᒪᒃᑯᑦᑐᐃᑦ. ᓇᓗᓇᐃᔭᖅᓯᒪᓂᖏ. ᓇᓗᓇᐃᔭᖅᓯᒪᓂᖏ ᑮᓇᐅᔭᖅᑐᕈᑏᑦ. 
ᑲᑎᑦᑐᒋ ᐊᐅᓚᔪᑏᑦ ᐋᖅᑭᐅᒪᐃᓐᓇᕈᑏᓪᓗ, 8ᒥᓕᐊᓐ 722ᑕᐅᓴᓐ. ᐊᖏᖅᐱᓰ? 
 
ᐃᓚᖏᑦ ᐃᓚᒋᔭᐅᔪᑦ: ᐊᖏᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐄ. ᖁᔭᓐᓇᒦᕈᒪᔭᕋ ᒥᓂᔅᑕ ᐊᒻᒪ ᐃᖅᑲᓇᐃᔭᖅᑎᐅᔪᑦ ᐱᖅᑯᓰᑦ, ᐅᖃᐅᓰᑦ, 
ᐃᓐᓇᑐᖃᐃᑦ ᐊᒻᒪ ᒪᒃᑯᑦᑐᓂ. ᐃᓚᖓ ᐃᓚᒋᔭᐅᔪᖅ ᐅᖃᖅᑲᐅᒻᒪᑦ , ᐱᓕᕆᕕᒋᔭᓯ ᐊᑎᖓ ᑕᑭᔪᐊᓗᒻᒪᑦ 
ᑭᓯᐊᓂᓕ ᒥᓂᔅᑕᐅᔪᖅ ᖁᔭᒋᔪᒪᔭᕋ ᐊᒻᒪᓗ ᐃᖅᑲᓇᐃᔭᖅᑎᖏᑦ.  

ᖃᓄᐃᑦᑐᒪᕙ ᑲᑎᒪᔨᑦ. ᒥᓂᔅᑕᑲ, ᐅᖃᐅᓯᒃᓴᖃᖅᐱᑦ ᒪᑐᓯᔾᔪᑎᓂᒃ. 
 
ᒥᓂᔅᑕ ᔮ ᐊᓇᕈᐊᖅ (ᑐᓵᔨᑎᒍᑦ) ᖁᔭᓐᓇᒥᕈᒪᔪᖓ ᐃᓕᓐᓂᒃ ᐊᒻᒪᓗ ᑐᓴᖅᑎᑦᑐᒪᓪᓗᒋᑦ ᒪᓕᒐᓕᐅᖅᑎᐅᔪᑦ, 
ᒐᕙᒪᐅᓪᓗᑕ ᕿᓂᓐᓇᕐᓂᐊᕋᑦᑕ ᑮᓇᐅᔭᓂᒃ ᐊᑐᖅᑕᐅᔪᓐᓇᕐᓂᐊᖅᑐᓂᒃ ᖁᕝᕙᖅᑎᕆᓂᕐᒧᑦ ᐊᒻᒪᓗ 
ᓴᐳᒻᒥᔾᔪᑎᒃᓴᓄᑦ ᐅᖃᐅᓯᐅᔪᓄᑦ ᐊᒻᒪᓗ ᐃᓕᖅᑯᓯᐅᔪᒧᑦ ᓄᓇᕗᒻᒥ. 
 
ᐱᓇᓱᐊᖃᑦᑕᕐᓂᐊᖅᑐᒍᑦ ᑮᓇᐅᔭᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᒻᒪᓗ ᐊᓯᖏᓐᓂᒃ ᐊᑐᐃᓐᓇᐅᔪᓂᒃ. 
ᐃᓄᐃᑦ ᐊᒥᓱᒻᒪ ᑕᖅᑲᓂ ᐊᓯᖏᓐᓂᒃ ᐱᓕᕆᒃᑲᓐᓂᖃᑦᑕᕈᒪᔪᑦ ᑕᐃᒪ ᒪᓕᒐᓕᐅᖅᑎᐅᔪᖅ ᖁᑦᑎᑦᑐᒧᑦ 
ᐅᖃᖅᑲᐅᒻᒪᑦ, ᒐᕙᒪᒃᑯᑦ ᐊᐅᓚᔾᔪᑎᖃᕐᒪᑕ ᐊᑐᖅᑐᑎᒃ ᓯᓚᑖᓂᙶᖅᑐᒥᑦ ᐱᖅᑯᓯᕐᒥᑦ. ᐅᓇ ᒥᓂᔅᑕᐅᕝᕕᒃ 
ᑐᕌᖓᒻᒪᑦ ᑭᒃᑯᓕᒫᓄᑦ ᓄᓇᕘᓃᑦᑐᓄᑦ.  
 
ᖃᐅᔨᒪᒐᑦᑕ ᐱᓗᐊᖅᑐᒥ ᒪᒃᑯᒃᑐᓄᑦ, ᓴᖅᑭᔮᖅᑎᓐᓇᓱᒋᐊᖃᕋᑦᑎᒍᑦ ᐱᓯᒪᐃᓐᓇᕋᓱᓂᕐᒧᓪᓗ ᐊᒻᒪ 
ᓴᖅᑭᑦᑎᔭᕆᐊᖃᖃᑦᑕᕋᑦᑕ ᐃᓄᒃᑎᑑᖅᑐᓂᑦ ᐃᓕᓐᓂᐊᖅᑎᑦᑎᔾᔪᑎᒃᓴᓂᑦ ᐃᑲᔫᑎᓂᐊᖅᑐᓂᑦ 
ᒪᒃᑯᒃᑐᖁᑎᑦᑎᓐᓄᑦ. ᐅᓇ ᑕᒪᑐᒪ ᒥᒃᓵᓄᐊᖓᙱᑐᐃᓐᓇᕆᐊᖃᖅᑑᒐᓗᐊᖅ ᑭᓯᐊᓂ ᐅᓇ ᒥᓂᔅᑕᐅᕝᕕᒃ 
ᑐᕌᖓᒻᒪᑦ ᓄᓇᕘᓕᒫᒧᑦ. ᒥᓂᔅᑕᐅᕝᕕᐅᑉ ᑕᐃᔭᐅᔾᔪᓯᖓ, ᐱᖅᑯᓯᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, ᐃᓐᓇᕐᓄᑦ 
ᒪᒃᑯᒃᑐᓄᓪᓗ ᑕᐃᑲᓃᒻᒪᑦ ᑭᓯᐊᓂ ᐊᕐᓇᓄᑦ ᑲᑎᒪᔩᑦ ᑕᐃᑲᓃᒃᑭᓪᓗᑎᒃ ᐊᓯᖏᓪᓗ.  
 
ᖁᔭᓐᓇᒦᖅᑕᐃᓐᓇᕆᔪᒪᒋᔅᓯ. ᖃᐅᔨᒪᔪᖓ ᒪᓕᒐᓕᐅᖅᑎᑦ ᐃᑲᔪᖅᑐᐃᑦᑎᐊᕐᓂᖏᓐᓂᑦ. ᖁᔭᓐᓇᒦᕈᒪᒻᒥᔭᒃᑲ 
ᓕᐅᓇ ᐊᒻᒪ ᑕᐃᕕᑦ ᐃᕝᕕᓪᓗᒃᑲᓐᓂᖅ ᑲᔪᓯᑎᑦᑎᒋᐊᕈᓐᓇᕋᔅᓯ ᑕᕝᕙᓂ ᒥᓂᔅᑕᐅᕝᕕᒻᒥ ᐊᒻᒪ 
ᓴᖅᑭᑦᑎᒋᐊᕈᓐᓇᓚᐅᕋᔅᓯ ᐱᔭᕇᖅᑕᐅᓵᓕᔪᓐᓇᖅᑐᓂᓗ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑖ ᓄᓇᕗᑦ ᓯᕗᓂᒃᓴᕗᑦ ᐃᓱᓕᑦᑎᓂᖃᖅᑎᓪᓗᑎᑦ 
ᐅᐸᒍᑎᓯᒪᑦᑎᐊᕐᓂᐊᖅᐳᑎᑦ. ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑎᖁᑎᑎᑦ ᐅᕗᙵᕈᓐᓇᖅᑲᐅᒻᒪᑕ.  
 
ᒫᓐᓇ ᖃᓄᐃᓕᖓᔪᒪᓕᖅᐸᑦ ᑲᑎᒪᔨᕋᓛᑦ? ᐃᖅᑭᑦᑐᖅ.  
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᖅᑲᕈᒪᓕᖅᑐᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᒋᐊᕈᑎᒥᒃ ᐊᑐᐃᓐᓇᖅᑕᖃᕐᒪᑦ. ᐊᐃᕙᔾᔪᑎᒃᓴᐅᓇᓂ. ᐱᒋᐊᕈᑎᑕᖃᕐᒪᑦ 
ᑲᑎᒪᓂᕐᒧᑦ ᓄᖅᑲᕆᐊᕈᑕᐅᔪᒪᔪᒥᒃ. ᓈᒻᒪᒃᓴᖅᑐᑦ. ᐱᒋᐊᕈᑎ ᑲᔪᓯᔪᖅ. ᖁᔭᓐᓇᒦᒃ.  
 
ᐅᖃᖅᑎ:  ᐅᑎᕐᓗᑕ ᑲᑎᒪᔾᔪᑎᔅᓴᓄᑦ ᐅᓪᓗᒥ.  ᑲᑎᒪᔾᔪᑎᔅᓴᖅ 21.  ᐅᓂᒃᑳᓕᐊᖏᑦ ᑲᑎᒪᔨᕋᓛᑐᐃᓐᓇᐃᑦ.  
ᐳᒃᑭᕐᓇᖅ. 
 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐳᒃᑭᕐᓇᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ.  ᑲᑎᒪᔨᕋᓛᓯ ᐃᓱᒪᔅᓴᖅᓯᐅᕈᑎᖃᖃᑦᑕᕐᒪᑕ ᒪᓕᒐᔅᓴᖅ 6-ᒥᑦ 
ᐊᒻᒪ ᓇᓚᐅᖅᑖᖅᑕᐅᓯᒪᔪᓄᑦ ᐅᓂᒃᑳᓕᐊᒥᒃ ᑲᔪᓯᑎᑦᑎᖁᔨᕗᒍᑦ.  ᐊᒻᒪ ᐅᖃᖅᑏ, ᐱᒋᐊᖅᑎᑦᑐᕗᖓ 
ᐅᓂᒃᑳᖁᔨᓪᓗᖓ ᑲᑎᒪᔨᕋᓛᑐᐃᓐᓇᕐᓂᒃ ᑕᒪᑐᒥᖓ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ:  ᖁᔭᓐᓇᒦᒃ, ᐳᒃᑭᕐᓇᖅ.  ᒨᓴᓕᐅᖅᑐᖃᖅᐳᖅ.  ᑭᖑᕝᕖᔪᖃᖅᐹ?  ᒥᓂᔅᑕ ᑲᑦᑐᒃ.  ᒧᓴᓕᐅᖅᑐᖃᖅᐳᖅ.  
ᐊᖏᖅᑐᓕᒫᑦ.  ᐊᖏᓐᖏᑦᑐᑦ.  ᒨᓴ ᑲᔪᓯᕗᖅ.  ᑲᑎᒪᔾᔪᑎᔅᓴᖅ 22.  ᐱᖓᔪᐊᓂᒃ ᐅᖃᓕᒫᕐᓂᖅ ᒪᓕᒐᔅᓴᓂᒃ.   

ᐃᖓᔪᐊᓂᑦ ᐅᖃᓕᒫᕐᓂᖅ ᒪᓕᒐᔅᓴᓂᒃ.  ᑲᑎᒪᔾᔪᑎᔅᓴᖅ 23.  ᐃᓂᖅᑎᕆᓂᖅ ᐅᓪᓗᒥ.  ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑰᒃ):  ᖁᔭᓐᓇᒦᒃ, ᐅᖃᖅᑏ.  ᖃᐅᑉᐸᑦ, ᐱᖓᑦᑎᕐᒥ, ᒪᐃ 8-ᒥ, ᑲᒪᑎᓐᓇᖓᑦ 
ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓂᕐᒧᑦ ᐃᓕᑕᕆᔭᐅᓯᒪᔪᓂᒃ ᐅᖃᐅᓯᕐᓂᒃ ᒪᓕᒐᕐᒧᑦ 10:30 ᐅᓪᓛᒃᑯᑦ ᓇᓄᒃ 
ᑲᑎᒪᕕᒻᒥ. 
 
ᑲᑎᒪᔾᔪᑎᔅᓴᐃᑦ ᐱᖓᑦᑎᕐᒧᑦ, ᒪᐃ 8, 2002. 
 
1. ᑐᒃᓯᐊᕐᓂᖅ 
2. ᒥᓂᔅᑕᐃᑦ ᐅᖃᐅᓯᖏᑦ 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ 
4. ᑭᐅᔾᔪᑎᒃ ᐅᖃᒃᑯᑦ ᐊᐱᖅᑯᑎᓄᑦ 
5. ᐃᓕᑕᖅᓯᓂᖅ ᐳᓛᖅᑎᓂᑦ 
6. ᐅᖃᒃᑯᑦ ᐊᐱᖅᑯᑎᑦ 
7. ᑎᑎᖅᑲᒃᑯᑦ ᐊᐱᖅᑯᑎᑦ 
8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 
9. ᑭᐅᔾᔪᑎᑦ ᒪᑐᐃᕈᑎᒧᑦ 
10. ᑭᐅᔾᔪᑎᑦ ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᒧᑦ 
11. ᐊᑎᓕᐅᕈᑕᐅᓯᒪᔪᑦ 
12. ᑲᑎᒪᔨᕋᓛᓂᑦ ᐅᓂᒃᑳᑦ 
13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 
14. ᑎᑎᖅᑲᓂᑦ ᓴᖅᑭᑎᕆᓂᖅ 
15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 
16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 
17. ᐱᒋᐊᖅᑎᑕᐃᑦ 
18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 2 
• ᒪᓕᒐᒃᓴᖅ 3 
• ᒪᓕᒐᒃᓴᖅ 4 
• ᒪᓕᒐᒃᓴᖅ 5 
• ᒪᓕᒐᒃᓴᖅ 6 
• ᒥᓂᔅᑕᐃᑦ ᐅᓂᒃᑳᖓᑦ 20-1(6) 

21. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 
22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
23. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ:  ᖁᔭᓐᓇᒦᒃ, ᑎᑎᕋᖅᑏ.  ᒪᓕᒐᓕᐅᕐᕕᒃ ᒪᑐᑲᐃᓐᓇᖅᐳᖅ ᐱᖓᑦᑎᕈᕋᓱᐊᕐᓂᖓᓂ, ᒪᐃ 8 1:30-ᐸᑦ. 
 
ᓄᖅᑲᓚᐅᓐᖏᓂᑦᑎᓐᓂᑦ ᖃᐃᖅᑯᔨᕗᒍᑦ ᑲᑎᒪᔨᕋᓛᓂᒃ ᖃᐃᔪᒪᔪᓂᒃ ᐅᓪᓛᕈᒥᑕᓛᕋᑦᑕ ᐅᓪᓛᒃᑯᑦ ᓂᕆᕕᖓᓂᑦ 
ᒥᑭᓂᖅᓴᒥᑦ ᕗᕉᕕᓴ ᐃᓐᒥ (ᐃᓪᓗᐊᓘᑉ ᓂᕆᕕᐊᓂ).  ᓯᕗᓕᐅᖅᑎᐅᓚᐳᖅᑐᖅ ᑖᓐ ᒧᐊᕆᓐ ᐃᓚᐅᖃᑕᐅᓛᖅᐳᖅ, 
ᒥᔅᑕ ᑖᑦ ᐊᒻᒪ ᐅᖃᖅᑎ ᓄᓇᑦᓯᐊᕐᒥᐅᓄᑦ ᑑᓂ ᕕᑦᕗᑦ.  ᖃᐃᖅᑯᔨᕗᒍᑦ ᐃᓚᐅᖃᑕᐅᔪᒪᓕᒫᓂᒃ ᒪᓕᒐᓕᐅᖅᑏᑦ 
ᑲᑎᒪᔨᕋᓛᑦ 8:30 ᐅᓪᓛᒃᑯᑦ ᖃᐅᑉᐸᑦ ᐃᓪᓗᐊᓗᒻᒥ, ᓂᕆᕕᖓᓐᓂᑦ ᒥᑭᓂᖅᓴᒥᑦ.  ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᒪᑐᔪᖅ 7:13 ᐅᓐᓄᒃᑯᑦ

